
Gure gizartea ´pantonizatuta´ dago; sei pantailekin bizi gara: zinema,
telebista, ordenagailua, sakelako telefonoa, bideo-jolasak eta i-Phone. Euskarri
horietatik informazio asko jasotzen dugu, baina komunikazioa urriagoa da.

Romà Gubern, ikus-entzunezko komunikazioan katedraduna, 2008.

Guztia ezin da prosarekin azaldu. Zenbaitetan poesiaren bitartez bakarrik
ager daitezke ikuspegi batzuk. Errealitatea esplikatzeko beste modu bat bilatu
behar da.

Ryszard Kapuscinski, kazetari, idazle eta saiogilea, 2006.

Etika ez da aldian behingo kontua, kazetari berari beti darraion zerbait
baizik, eulitzarrari burrunba darraion legez.

Gabriel Garcia Marquez, Literatur Nobel saria eta kazetaria, 1996.

Aitzinsolasa.
Erreminta berriak unibertso berrian

Kazetari aditua unibertso digitalean. Hori proposamena eta erronka. Gaur egun,
kazetariaren lana desafioz beteta dago: gizarte konplexu batean bizi da —bizi
gara—, sozietate oso aldakorrean; izan ere, gurea arazo ugari dituen komunitatea
da. Aldi berean, gizartearen baitatik eta kazetariari berari eskatzen ari zaio konple-
xutasun hori ahalik eta erarik argienean azaltzea, ohiko formula magikoa erabiliz:
zehatz idatzi, argi komunikatu eta labur azaldu. Gertaera batzuk erraz makurtzen
dira formula horren aurrean; baina, beste batzuk ez. Errealitateak alde asko ditu,
ertz ugari, ñabardura franko. Horregatik, askotan, pilula magikoaren formulak ez
du balio, arazo konplexu guztiak ezin direlako 20 segundotan azaldu. 

Bestelako formatuak behar dira, bestelako formulak. Orduan azaltzen da
berriemaile espezializatua. Horretarako dago kazetari aditua: lehenengo eta behin,
berez konplexuak diren fenomeno horietara aurreiritzirik gabe hurbiltzeko; biga-
rrenez, arazo horrek dituen alde guztiak zeintzuk diren detektatzeko; hirugarrenez,
ñabardura horiek guztiak ulertzeko eta, azkenez, informazio hori guztia behar
bezala transmititzen jakiteko. Horra hor kazetari adituaren funtsa, hitz lauz azaldu-
ta: hurbildu, detektatu, ulertu eta transmititu.

Esku artean duzun testua Kazetari l@na Euskal Herrian liburuaren segida da.
Hura 1998an sortu zen, ziberespazioaren lehen «big-bang»-aren atarian. Ordutik
hona gauzak dezente aldatu dira. Gaur egun Internet ez da elite unibertsitario baten
ondasun pribatua, gizarteko hainbat sektoretara zabaldu den fenomenoa baizik.
Orduko eztandaren uhinak bazter ia guztietara zabaldu dira azken urteotan. Orduko
bitxikeria gertakari sozial ikaragarri dinamiko bihurtu da. Teknologia berriek gure
bizimodua ere aldatu dute: haiekin jaio, bizi, lan egin eta hil egiten gara.

Kazetari l@na Euskal Herrian sortu genuenean kazetari adituaren lana beha-
rrezkoa zen; gaur egun, berriz, premiazkoa. Erreminta teknologiko berriek inbaditu
ere, inbaditu gaituzte. Posta elektronikoaren bidez egunero jasotzen dugun infor-
mazioa kudeatzeko gero eta denbora gehiago behar dugu. Saturaziotik gertu gaude,
kolapsotik hurbil. Kazetariari ere gauza bera gertatzen zaio: ez du behar besteko
astirik informazio guztia artatzeko eta gainerako zereginak behar bezala kudea-



tzeko. Galbahe eraginkorrak behar dira, irizpide argiak erabili, sintesi-ahalmena
garatu eta hobetu. Eta hor ere, kazetari adituaren lana ezinbestekoa da.

Panorama teknologikoarekin batera, komunikazioaren mundua ere aldatu da.
Digitalizazioak lehengo azturak astindu, kontsumoa dibertsifikatu eta hainbat
hedabideren etorkizuna baldintzatu egin ditu. Prentsa digitalari esker, betiko kazeta
beste modu batera irakurtzen dugu orain. Musika-erreproduzitzaileak zabaldu
zirenetik, irratia ere diferente kontsumitzen dugu. Digitalizazioak ikaragarri bider-
katu ditu telebistaren aukerak. Orain pelikula bat ikusteko hainbat euskarri eta
modu daude: zinema, telebista, VCR, DVD, ordenagailua, MP4… Kopia piraten
ugaritzeak bete-betean kolpatu du ikus-entzunezkoen industria. Disko eta zinema-
ren mundua bere etorkizuna birpentsatzen ari da. Beste horrenbeste gertatzen ari
zaio prentsa eta liburuaren munduari. Konbergentzia omen da gako-hitza: telefono,
ordenagailu eta telebistaren arteko batura, prentsa digitala, liburu elektronikoa…

Komunikazioaren mundua planeta osoan aldatzen ari da. III. milurtekoko lehen
hamarkadan prentsa idatziak era globalean egin du behera. 2000. urtearekin aldera-
tuta, orain kioskoetan kazeta dezente gutxiago saltzen dira. Prentsaren hedapen-
indizea1 mundu osoan jausi da: % 7 inguru Europar Batasunean, % 10en bueltan
Espainiako estatuan, % 25 (gutxi gorabehera) Euskal Autonomia Erkidegoan eta
% 5 (goiti-beheiti) Nafarroan2. Ez dirudi joera hori 2010eko hamarkadan aldatuko
denik. Prentsa idatzia behera doan bitartean, prentsa digitalak gora egiten du
etengabe. Bere markak urtero-urtero ontzen dira. Dagoeneko, Espainiako estatuan
badira milioitik gora pertsona prentsa digitala baino ez dutenak kontsumitzen;
hots, kioskora hurbiltzen ere ez direnak. Izan ere, Interneteko erabiltzaileek eroso-
tasuna bilatzen dute: sarean duten aukera oso zabala da; beraiek aukeratzen dute
zer irakurri nahi duten eta noiz. Eta askoz merkeagoa da gainera. Kazeten edito-
reek zalantza handiak dituzte: alde batetik, euren edizio elektronikoak hobetu behar
dituzte, gero eta baliabide, fitxategi mota eta prestakuntza hobeak eskaini; bestetik,
ongi asko dakite era horretan euren etsaia elikatzen ari direla; izan ere, bertsio
elektroniko horiek zenbat eta hobeak izan kioskora hurbilduko direnak gutxiago
izango dira. Nondik heldu orduan desafio teknologikoari merkatu-kuota galdu
gabe? Editoreak beste honetaz ere jabetu dira: prentsa idatziak eta hedabide
elektronikoek ez dute, ezinbestean, elkarri mokoka egon behar. Zergatik elkarri
zeharka begiratu, elkarren osagarri izan badaitezke? Horretan dago erronka. Pren-
tsa idatziak eta elektronikoak sinergia bilatu eta harreman osagarriak landu behar
dituzte. Esatea erraza da, asmatzea ez horren samurra. Gatza da gero, batik bat
iragarle kopuru handia erakarri ezin duten enpresentzat.

1. Indize honek 1.000 biztanleko saldutako ale kopurua neurtzen du.
2. 2008. urtearen amaieran jasotako datuak dira. AEDE Espainiako Kazeta Editoreen Elkarteak

emandakoak dira, OJD, INE, WAN eta Eurostat erakundeek emandako datuetan oinarrituta.



Euskal Herrian ere prentsa idatziaren jaitsiera horretan prentsa digitalaren
ezarpenak zerikusi handia izan du. Salmenten beheratze horrek ondorio lazgarri
zuzenak ez ditu izan —oraingoz—, baina gauzak ez daude horren argi datozen
urteetarako. Orain arte, kazetek kioskoetan behera egin dute, baina publizitatean
gora. Horrexek salbatu ditu, neurri handi batean. Horrexek eta azken urteetan
egunkariek garatu dituzten promozio-estrategia bitxiek ere. Kioskoan era guztieta-
ko sorpresak eta eskaintzak topatzen ditugu goizero: kazeta honekin bideo-graba-
gailu bat erosteko aukera, beste horrekin toalla bat opari eta beste harekin mendiko
bizikletarekin txangoak egiteko liburuxka doan.

Baina prentsa digitalaren gorakada ez dator bakarrik. Azienda ahulak zorri
asko. Horrekin batera doako prentsaren fenomenoa ere garatu da, eta nola garatu
gainera. Autobus, metro eta tranbiako geltoki ia guztietan ikus ditzakegu honako
tituluok: Nervion, ADN, Metro, 20 minutos, Qué, etab. Euskaraz ez da horrelako
egunerokorik asmatu, oraingoz. Prentsa mota horren zabalkundea ere izugarri hazi
da azken urteotan. Europar Batasuneko zenbait herritan progresio hori % 40koa
baino handiagoa izan da urte batetik bestera3 eta, dagoeneko, hainbat estatutan
saldutako prentsa bera ere gainditu dute zifra orokorretan. Fenomeno horren
inguruan iritzi asko daude, 2009an krisiak doako prentsa ukitu duelako sintomak
ageri dira, neurri handi batean, publizitateak behera egin duelako nabarmen. Ez da
hau, ordea, horren inguruan eztabaidatzeko tokia, baina jasota gera bedi, bederen,
fenomeno horrek duen inpaktua gero eta handiagoa dela. Azkar batean prentsa
idatziak ez badu erreakzionatzen arazoak biderkatu egingo zaizkio alor guztietan.
Konkurrentziaren arauak hautsi direla argudiatuz, Europar Batasuneko zenbait
estatutan kazeten editoreak hasiak dira estatuei neurriak eskatzen doako prentsaren
zabalkundea galarazteko. 

Hori guztia gutxi izango balitz, prentsak beste erronka zail bati egin behar dio
aurre: ikus-entzunezko kulturaren nagusitasunari. Oilo gaixoari denak mokoka.
Idatziaren beherakadak liburuak ere ukitu ditu. Mundu birtualak nerabeak ez ezik
adinekoak ere liluratu ditu. Argitaletxeak ere oso kezkatuta daude: sortzaile/idazle
kopurua gora doan bitartean, irakurleak, berriz, behera. Liburu elektronikoak
ekarriko al du argiuneren bat mataza honetara? Geroak esan behar.

Batzuek prentsaren etorkizuna oso beltz ikusten dute. Jose Luis Martinez
Albertos irakasleak, esaterako, ezarri dio prentsari heriotza-data: 2020. Beste ba-
tzuek ez dute horren beltz ikusten panorama; ez dute uste prentsa inoiz desager-
tuko denik. Edozein modutan, aldaketak ezinbestekoak dira sektoreak biziraupena
bermatu nahi badu.

3. AEPG Espainiako Doako Prentsaren Elkartearen arabera, Frantzian, adibidez, 2007an doako
prentsaren zabalkundeak % 40 egin zuen gora, eta prentsa idatziak, berriz, % 0,3 behera. Informazio
gehiago helbide honetan: <http://www.prensagratuita.org/frontend/aepg/Los-Gratuitos-Suben-Frente-
A-La-Prensa-De-Pago-En-Francia-vn2944-vst223>.



Bestetik, kazetariaren egoerak berak ere ez du hobera egin azken urteotan:
korporazioen tamaina handitu egin da; jabeak, berriz, urritu. Lan-baldintzak
eskastu egin dira; izan ere, kazetarien artean sindikatuetan izena emana duten
langileen kopurua oso baxua da.

Prentsa idatziaren epitafioa dirudien honetan, kezka-iturri diren beste bi fe-
nomeno aipatu behar dira: edukietan sumatzen den arinkerietarako joera (postmo-
dernitatearen ezaugarri) eta hedabideen sinesgarritasun falta etengabea. Eduki
arinak nagusi dira, ezerezkeria argitalpen guztietara zabaldu da. Fashion’s fashion.
Egia da ez direla prentsaren gaitzak bakarrik; baina egia ere da fenomenook pren-
tsaren mundua kaltetu dutela bereziki eta ez diotela gorako bidea ikusten uzten.
Zer egin orduan?, nondik heldu honi?, posible al da egoera hau menderatzea? 

Galdera horiei ez dago modu sinple edo bakarrean erantzuterik. Ondorengo
orriotan topatuko dituzun ekarpenak mataza horri aterabidea bilatzen saiatu dira.
Dena den, adituak bat datoz espezializazioaren garrantzia azpimarratzean. Edukien
espezializazio hori nola egin behar den argitze aldera, irakasle eta profesional eza-
gunak ekarri ditugu orriotara, eskarmentu dezente duten pertsonak; hauek, hain
zuzen ere:

�Alazne Aiestaran Kazetaritzan doktore, unibertsitateko irakasle eta herri-
aldizkarietan urte askotako eskarmentua duen berriemailea. Berak ederki
ezagutzen duen gaiaz utzi digu bere gogoeta, herriko informazioaz, alegia.

� Imanol Murua Kazetaritzan lizentziadun, idazle, blogari ezagun eta
analista politikoa Berria egunkarian. Kazetaritza politikoa jorratu du
azkenaldi honetan. Horretaz da aditu. Horretaz idatzi du bere atala.

�Joseba Barandiaran Ekonomian aditua eta euskal prentsan ohiko
kolaboratzailea (Berria, Euskadi Irratia eta Argian, bereziki). Argia saria
jaso zuen 2009an. Berak kazetaritza ekonomikoaz idatzi du.

�Jose Mari Pastor Kazetaritzan lizentziadun, unibertsitateko irakasle eta
idazlea. Bere jardun profesionala Euskaldunon Egunkaria eta Berria
kazetetan landu du, nazioarteko gaiak jorratzen. Horretaz idatzi du hemen.

�Arantxa Iturbe Kazetaritzan lizentziadun, idazle, telebistako gidoigile eta
irratiko profesionala. Euskadi Irratia izan da bere lantoki; kultura-mundua
bere aterpe. Horretaz egin digu gogoeta hemen.

�Andoni Basabe kirol-kazetaria. ETB sortu zenetik bertan dihardu kirolen
berri ematen. Irakasle ere izan da EHUn. Esperientzia biak uztartuz, kirol-
kazetaritzaren gaia mamitu du.

�Bego Zubia eta Beñar Kortabarria kazetari profesionalak eta irakasleak.
Zientzia-kazetaritzaz dezenteko eskarmentua duten berriemaile eta
ikertzaileak dira biak. Horretaz idatzi dute liburu honetan.

�Jose Ignacio Armentia Kazetaritzan doktore eta unibertsitateko katedra-
duna EHUn. Kazetaritza elektronikoa gertutik ezagutzen duen irakaslea da.
Gai hori izan da, hain zuzen, bere gogoetaren ardatz.

Nire aurkezpena falta da: testu honen egile eta liburuaren editorea nauzue;
baina, batik bat, kazetaritzaren eta, oro har, komunikazioaren balio unibertsalez
oraindik sinesten duen ameslaria naiz, modaz pasatutakoa akaso.

Balio izan bezate ondorengo ekarpenok etorkizuneko kazetariak hezteko, eti-
kadun profesionalak sortzeko, komunikatzaile on eta irizpidedunak plazaratzeko.
Asmo horrek gidatu gaitu. Erronka horrek bultzatu gaitu. Zeregin horrek eragin du
testuliburu hau. Izan dadila baliagarri.

Leioa, 2009ko urtarrila.

Txema Ramirez de la Piscina Martinez, EHUko irakasle eta kazetaria.

1. Kazetaritza espezializatuaren zeregina
III. milurtekoan

Txema Ramirez de la Piscina

Kazetarien profesionaltasuna inoiz baino beharrezkoagoa da; beraien identitatean,
heziketan eta espezializazioan sakondu egin behar da.

IECE, 2008

1.1. KAZETARITZA ESPEZIALIZATUAREN GARRANTZIA

1.1.1. Definizioa eta dohainak

Lehenik eta behin, argi dezagun zer den kazetaritza berezitua edo espeziali-
zatua4. Hona definizioa:

Informazio espezializatuaren teoria eta tekniken ikasketa da Kazetaritza Espezializa-
tua, berriemaile adituaren esparru gertukoenetatik hasita komunikazio kolektiboaren
mailaraino doana5. 

Gaur egun, kazetaritza espezializatua, batik bat, erreminta da, kalitatezko masa-
komunikazioa lortzeko lanabes eraginkorra; prentsa idatziak bizi duen egoera ho-
betzeko modu inteligente eta praktikoa. Izan ere, liburuaren atarikoan ikusi dugun
bezala, prentsa idatziak —ez besteak (elektronikoak)— memento latza bizi du. Ez
zaio aterabide garbirik ikusten: pittinka bada ere, salmentak behera doaz, han eta
hemen. Teknologia berriek gogotik astindu dituzte sendo zirudien erraldoiaren
oinarriak. Masa-komunikazioa izugarri azkar aldatzen ari da eta horrekin batera,
komunikatzeko erak ere. 

IECE Komunikazio Espezializatuaren Ikasketetarako Institutuak ere oso garbi
ikusi du zein den etorkizuna, zein erronka6: «Kazetarien profesionaltasuna inoiz

4. Ibon Sarasolaren ustez (1997: 48), espezialista hitza erabat nazioartekoa da eta, orobat,
espezializatu. Beraz, kazetaritza berezituaren ordez, kazetaritza espezializatua hobesten dela pentsa
daiteke. Guk ere horrela uste dugu. Testuliburu osoan berezituaren ordez espezializatu hitza
erabiltzen saiatu gara. Dena den, irakasgai honen izenburuari dagokionez, ikasketa-plangintza
ofizialetan azaltzen den Kazetaritza Berezitua deitura mantendu dugu, ikasleari traba eta nahasmen
gutxiago sortze aldera.

5. BOE Estatuaren Buletin Ofiziala, 243. zenbakia, 1991ko urriaren 10ean agertua (32.904. or.).
6. Institutu hau Espainiako estatuko unibertsitateetan kazetaritza espezializatuaren inguruan

diharduten akademikoen bilgunea da.



baino beharrezkoagoa da; beraien identitatean, heziketan eta espezializazioan
sakondu egin behar da». Institutu horren aburuz, kazetaritza espezializatua ez da
berriemaileak espezializatzeko tokia, baizik eta zeregin profesional hori lortzeko
bidean erabilgarri den erreminta baliogarria. Jakina, hori ez da inprobisatzen; ez da
bat-batean sortzen. Horrek heziketa behar du. Horrek dohain zehatzak eskatzen
ditu. Hauek, bereziki:

– Dibulgazioaren teknikak ezagutzea.

– Dibulgazioa eta arrunkeria bereizten jakitea.

– Interes informatiboaren eta interes errealaren arteko loturak sortzea.

– Informazio-iturri espertoen erabilera kudeatzea.

– Jakintza-arlo zehatzen hedapena audientzia desberdinetara transmititzen
jakitea, behar diren kazetari-tresnak erabiliz. 

Zeren arabera espezializatu? Garai batean espezializazioa hedabideen arabera
ulertzen zen: prentsa, irrati, telebista, albiste-agentziak… Gaur egun, bereizketa
horrek ez du zentzurik. Izan ere, komunikazio multimedia euskarri guztietara za-
baldu da. Espezializazioa edukien arabera ulertu behar da orain. Gaur egun, merka-
tuak kazetari multimediak eskatzen ditu. Ongi da. Akademiak hezi behar ditu
profesional horiek, berorien trebaketa-prozesuan lagundu behar du, zalantzarik ga-
be; baina ez edozein modutan, ezta soil-soilik enpresa-interesen arabera ere. Ba-
koitzak baditu zeregin propioak, bere lana eta esparru finkoak. Profesional horien
espezializazio benetakoa dezenteko esperientziaren ondoren etorriko da. Akademia-
munduak tresnak eskainiko dizkie. Berorien garapenak ibilbide luzea eskatzen du.

Espezializazioak badu zeregin garbia, hedabide guztietan edukien degrada-
zioa, arrunkeria eta errepikapena inoiz baino ageriago agertzen diren une honetan.
Adituen iritziz (Fz. del Moral, 2007: 367-388), gakoa edukietan dago, edukiek
garatu behar duten espezializazioan, hain zuzen ere. Zergatik? Baten faltan hiru
arrazoi emango ditugu: 

– Espezializazioa saturazio informatibo eta errepikapenen aurkako
erreminta eraginkorra da. Sarritan ikusi/irakurri ohi ditugu eduki berbe-
rak prentsan, irratian, telebistan edo Interneten; ia ezertxo ere aldatu gabe.
Horren aurrean kazetaritza espezializatuak berrikuntza dakar, faktore be-
reizgarria da, prestigioaren bermatzailea.

– Espezializazioa gaietan sakontzeko tresna aproposa da. Errealitate eta
arazo guztiak 20 segundotan ezin direlako laburbildu, kazetaritza espe-
zializatua irizpidedun hartzaileak merezi duen produktua da: informazio-
iturriak alderatu ondoren, informaziorik konplexuena ere modu argienean
eskaintzen saiatzen den jarduera profesionala.

– Espezializazioa inkomunikazioa eta hermetismoa garaitzeko bidea da.
Eremu iragazgaitzak eraiki ditugu askotan. Arlo zehatz batean adituak izan
gaitezke eta guztiz ezjakinak alboko jakintza-arloan. Kazetaritza espeziali-
zatuak, hesi horiek gainditzeko bidean, egin dezakeen lana handia da.
Komunikazioaz ari garela, hodi komunikatuak beti hobeak baitira konparti-
mentu isolatuak baino. Izan ere, batzuek espezializazioa arrisku-iturritzat
hartzen dute. Horra hor, besteak beste, Alvaro D’Ors (1968) eta Jose Ortega
y Gasset (2006) pentsalarien ekarria. Haien ustez, espezializazioa sakaba-
natze edo dispertsioaren sinonimoa zen7. Ortega y Gasset harago joan zen.
Berak uste zuen espezializazioa ankerkeriaren sinonimoa zela eta, horren
ondorioz, zientzialaria jakintsu-usteko ezjakina bihurtzen zela; hau da,
gizaki-masaren prototipoa. Urte asko igaro dira ordutik hona. Zientzia eta
ezagutzaren mundua abiada bizian datoz. Jakintza-arlo guztietan ezin gara
adituak izan. Espezializazioa ezinbestekoa da, besteak beste arlo desber-
dinen arteko zubi-lana egiteko.

Egun, edukien espezializazioa behar beharrezkoa zaigu gizartea bera hobeto
ulertzeko, ezagutzaren kudeaketa soziala taxuz bermatzeko. Eta langintza horretan,
prentsa egoera hobean dago gainerako hedabideak baino, sakontasun hori gara-
tzeko oztopo gutxiago dituelako, inolako zalantzarik gabe. Dohain horiek garatuko
dituen profesionalak adituaren statusa hartuko du, erantzukizun handiagoa berega-
natuko du bere hartzaileen eta gizartearen aurrean. Eta, gainera, ateak ere zabaltzen
ditu; izan ere, testuinguru sozial konplexu, global eta aldakor honetan profesional
horiek inoiz baino beharrezkoagoak dira. Giza genomaren inguruan, teknologia be-
rrien etorkizunaz edota nazioarteko harremanetan sortzen ari diren aldaketez adi-
tuak diren profesionalak behar ditugu, analisi onak sortzeko gai diren behatzaileak.

1.1.2. Susperraldiaren faktoreak

Espezializazioaren kontua ez da oraingo moda, aspaldian datorren joera bai-
zik. Izan ere, badira, espezializazioaren fenomenoa suspertu duten faktoreak.
Hauek, alegia: zientzia eta ezagutzaren aurrerapena, kazetaritzaren garapena,
herritarren eskaerak eta teknologia berrien eragina.

– Zientzia eta ezagutzaren aurrerapena. Zientzia eta ezagutzaren munduak
azken hamarkadotan egin dituen aurrerapenak ikaragarriak dira. Gero eta
gauza gehiago ezagutzeko parada dugu eta horren guztiaren berri emateko
gero eta produktu espezializatu gehiago kaleratu dira.

7. Jose Ortega y Gassetek hauxe uste zuen: «Zientzialariak gero eta gehiago hesitu du bere burua,
gero eta gehiago mugatu du bere jakintza-arloa. Horren ondorioz, zientziaren beste adar batzuekin
kontaktua galdu du, baita unibertsoaren interpretazio globalarekin ere. Ez dezagun ahaztu, ordea,
azken hori dela bai zientziari, bai kulturari eta baita europar zibilizazioari ere zentzua ematen dien
interpretazioa». Ikertzaile espainiarrak kritika zorrotz hori La rebelión de las masas (1929) liburuan
agertu zuen.



– Kazetaritzaren garapena. Irudiaren garaia da gurea. Horregatik, ikus-
entzunezko medioek prentsa aspaldi garaitu zuten. Prentsak, berriz, erreak-
zionatu egin du, ondo asko gainera, askotan iritsi baita irudia ezin ailegatu
daitekeen eremuetara, gogoeta kritiko eta patxadatsuaren arlora, esaterako.
Izan ere, kazeta batek hausnarketarako bide sendoa izan daiteke. Telebista,
berriz, irudiaren liluraz baliatuko da, bai, baina nekez erdiesten du prentsak
askotan lortzen duen gogoeta-maila. Prentsak horretan oinarritu du bere
apustua.

– Herritarren eskaerak. Gero eta zorrotzagoak gara. Medio eta aldizkari as-
ko ditugu eskueran, kioskoan bertan. Baina, apur batzuk aukeratuko ditugu,
ordea. Alde horretatik, herritarren eskaerak gero eta zehatzagoak dira. Oro-
bat, aisialdiaren kultura oso zabalduta dago gure artean. Eta aisialdiarekin
batera, kultur eta kirol-ekintza ugari garatu dira. Horretaz guztiaz informa-
zioa hartzeko hainbat aldizkari sortu dira, gai eta esparru oso zehatzei
buruz informazioa emateko: windsurfi buruz, informatikari buruz, etxeko
apainketari buruz…

– Teknologia berrien eragina. Teknologia berriek merkatu egin dute pro-
duktuen kostua, eta, horrekin batera, errazagoa da, gaur egun, aldizkari bat
kaleratzea. Autoedizioaren aukerak gero eta handiagoak dira. Bestaldetik,
Interneten eragina ikaragarria izan da, maila guztietan. Den-dena hankaz
gora jarri du: informazioa lortzeko, kudeatzeko eta transmititzeko era.

Kazetaritza espezializatuaren hedapenean Internetek asko lagunduko du.
Aditu guztiak bat datoz esatean hurrengo urteetan, oraindik ere, aldaketa ugari
ikusiko ditugula komunikazioaren munduan. XIX. mendearen amaieran kazetaritza
ideologikoa nagusitu zen. XX. mendearen lehen erdian kazetaritza informatiboa
sakralizatu egin zen (5 w-ak). Kazetaritza interpretatzailearen garaia etorri zen
gero. Gertaerak sakratuak omen ziren, baina ulertuak izateko testuinguru jakin
batean txertatu behar ziren. Bigarren Mundu Gerraz geroztik zabaldu zen joera
hori. XXI. mende honetan kazetaritza digitala bere gailurrera iritsiko da. Arestian
aipatutako kazetaritza mota horiek guztiak ez dira desagertuko; ez, denak batera
garatuko dira; garatzen ari dira (euskarria edozein delarik). Zurrunbilo horretan
kazetaritza espezializatuak ordena ipintzen lagun dezake, zalantzarik gabe.

1.2. KAZETARI ADITUA GAURKO GIZARTEAN

1.2.1. Heziketa

Mundu honetan inor ez da sortzez kazetari espezializatua edo aditua. Ezin-
bestean, heziketa behar da, beste hainbat arlotan gertatzen den bezala. Zein da
hobea «eremu orotako kazetaria» ala «berriemaile espezializatua»? Eztabaidak ez
du funts handirik. Hasiera batean, kazetari gehienak todoterrenoak izaten dira, hau

da, denetik egitea tokatzen zaie: informazio lokala, gizarte-arlokoa, kulturala, eko-
nomikoa, politikoa… Espezializazioa gerora dator. Horrexek ematen dio kazetaria-
ri balio erantsia eta erantzukizun handiagoa, noski. Biak ala biak —«eremu oro-
tako kazetaria» eta berriemaile espezializatua— dira beharrezko lanbide honetan,
biak izan daitezke on-onak edo txar-txarrak. Espezializazioa eskarmentuaren ondo-
ren datorren etapa da. Garbi utzi behar da (Ortiz Simarro, 1997: 68) «espezializa-
zioak ez duela ezer kentzen; alderantziz: jakintza profesionala batu eta biderkatu
egiten du». Batzuetan eremu orotako profesionala errazkerietan erortzen da,
orokorkerietan; baita arinkerietan ere. 

Berriemaile adituari, berriz, bestelako dohainak esleitu behar zaizkio: sakon-
tasuna, zehaztasun zientifikoa eta edukiak nahiz informazio-iturri espezializatuak
kudeatzeko gaitasun profesionala. Horregatik, kazetari aditu edo espezializatuari
aitortzen zaio bestelako prestigioa eta bermea. Kazetari horrek bere enpresa infor-
matiboaren eta gizartearen aurrean erantzukizun berezia hartzen du. Izan ere, bere
kazetari-lana gertaeraren mugetatik harago doa. Berak gertaeraren zergatiak,
aurretikoak eta, aurrera begira, jazoera horrek izan ditzakeen ondorioak ere azaldu
behar ditu. Alde horretatik, gaur egun kazetaritza espezializatuak funtzio soziala
betetzen du, edo bete beharko luke bederen, herritarren agindupean egonda, zer-
bitzu publikoaren bokazioa berreskuratuz. Era horretan, kazetaritza espezializatuak
60ko hamarkadan prentsari egotzi zitzaion erantzukizun sozial hura berrartuko luke.

Zer egin behar da, orduan, kazetari espezializatua izateko? Zer behar da haren
heziketan? Hona hemen, labur azalduta, kazetari adituaren ezaugarriak (Esteve,
1988; Ramirez de la Piscina, 1999): 

– Esperientziadun berriemailea izatea.

– Informazio-iturri espezializatuak ongi asko ezagutzea.

– Gertaeraren testuinguruaz jabetzeko ahalmena izatea.

– Analista ona izatea.

Esperientzia. Prestigioa ez dator zerutik, irabazi egin behar da. Eskarmentua
behar da: ofizioa, lanerako prestutasuna eta lanbidearekiko gogoa. Kazetari adituak
lan txukuna eta zehatza egiten badu, laster jasoko du jendearen onespena eta
sinesgarritasuna. Horretan oinarrituko da bere prestigioa. Eta egoerak eskatzen
duen moduan jardun behar du beti gainera, kazetari horrek ongi asko baitaki bere
usteek eta iritziek eragin handia dutela gaurko gizartean. 

Informazio-iturri espezializatuak. Iturriak sakon ezagutzeak eta tratatzeak
egundoko garrantzia du. Hau da, berriemaile horrek albiste-iturri diren pertsona eta
erakundeekin harreman estua eta iraunkorra behar du izan. Kazetari horrek soil-
soilik informazio-iturri fidagarriak erabili behar ditu eta bestelakoak alboratu. 

Joxe Artetxe kazetari azpeitiarrak esan zuen modura (1969)8 «egiak etsai
asko ditu gaur egun». Arerio horiek zeintzuk diren zehazten ahalegindu zen: «Zein
dira, bada, egiaren etsaiak? Gezurrezko irudipenak, isil-ezkutaketa eta estalketa,
azpikeria, gezurra, beldurrarazi nahia, zitalkeria, hitzaldaketa, iraina, bidegabe-
keria, gezur-hitz sinespena, harrigarrikeria, grina, eztabaida, funts gabezia edo
fundamenturik eza, askatasunik eza azkenik. Ez da txantxetako zerrenda». Urolako
kazetariak marraztu zuen panoramak bere horretan dirau oraindik ere, hitz horiek
zabaldu zituenetik urte askotxo igaro badira ere.

Testuinguruaren garrantzia. Bigarrenez, gertaeraren testuingurua aipatu
dugu. Kazetariak, benetan aditua izan nahi badu, ezinbestekoa du gertaera horren
aurretikoak zeintzuk izan diren jakitea, baita jazoeraren ingurumaria ere. Era
horretan bakarrik egin lezake gero jazoera horren interpretazioa. Testuingurutik at
edozein manipulazio oso erraza da. Halako hanka-sartzerik ezin du berriemaile
adituak egin. Barkaezina da.

Analista. Berriemaile espezializatua behatzaile aparta da. Gertaera sakon
ezagutzen badu, berorren interpretazioa egitea erraza egingo zaio. Kazetari adituari
analistaren funtzioa ere betetzea gero eta gehiago eskatzen ari zaio. Horrek esan
nahi du jazoera horrek aurrerantzean izan dezakeen ibilbideaz gogoeta egiteko gai
dela. Izan ere, diagnostikoa jakin eta gero, pronostikoa egitea askoz errazagoa da.
Gaur egun, gainera, interpretazioa gero eta gehiago estimatzen da; datu-zaparradaz
gain, jendeak hauxe ere galdetzen duelako: orduan… zer gerta liteke? Horra
kazetari adituaren beste erronka, analista ona izatea.

1.2.2. Funtzio soziala

Heziketa-prozesu hori arrakastaz eginez gero, kazetari horren prestigioa
handituko da zalantzarik gabe, baita gizartearen aurrean betetzen duen funtzio
soziala ere. Izan ere, kazetari adituak albistegai diren guztietatik batzuk bakarrik
aukeratuko ditu. Hautaketa horrek soka luzea ekarriko du, haren bitartez hedabi-
dearen eta irakurleen agenda tematikoa mugatzen ari baita. Berak albiste bati
emango dion trataerak irakurlearen ikuspuntua ere baldintzatuko du. Horregatik,
kazetaritza-enpresek zeregin horietan eskarmentu handia duten profesionalak
bakarrik aukeratzen dituzte, oro har. 

Kazetari horrek, gainera, badu beste abantaila bat, hartzailearekin harrema-
netan sartzeko aukera hobea, alegia. Profesional prestigioduna eta zentzuduna
izanez gero, harreman hori ohikoa baino emankorragoa izan daiteke, naturalagoa
ere bai. Azken batean, feedback edo itzulera bidezko komunikazio hori —hainbeste
goraipatzen eta hain gutxitan gertatzen den prozesu hori— kasu horretan errazago

8. Ik. “Kazetariak” izeneko artikulua Zeruko Argia astekarian (1969-IV-27). Aipu honetarako Jose
Ramon Zubimendik egindako moldapena ontzat hartu dugu.



Kazetaritza espezializatuaren zeregina III. milurtekoan 23

gauza daiteke. Horren guztiaren ondorioz, esan daiteke kazetari aditua aparteko
iritzi-sortzaile ere bihurtzen dela. Arrazoia oso sinplea da, pertsona hori jakituna
da, berak menderatzen duen alorrean behintzat, eta status horrek indartu egiten du
bere iritzia, nabarmendu hain zuzen ere, hartzaileen aurrean.

Kazetaritza espezializatuak informazio orokorreko kazetaritzak baino suges-
tio-ahalmen handiagoa dauka, jendarteko iritzian eragina izateko aukera gehiago,
alegia. Medio horiek, agian, ez dira masiboak, ez dute tirada handirik. Gizarte-
sektore oso zehatzei begira kaleratzen dira baina igorleen eta hartzaileen artean
sortzen diren kidetasun eta konplizitateak askoz handiagoak dira, prentsa oro-
korrean baino. Aldizkari eta kazeta espezializatuen editoreek oso ongi ezagutzen
dute beren irakurlearen soslaia. Ondotxo dakite noraino iritsi daitekeen haren
erosteko ahalmena eta zeintzuk diren haren gustuak eta haren eskakizunak. 

Kazetari guztiak, modu batera edo bestera, gate-keeper-ak dira beraien
hedabideetan. Albisteen hautaketa kudeatzen duten atezainak edo ate-zaintzaileak
dira. Kazetari adituen kasuan, berriz, funtzio hori askoz nabarmenagoa da. Ate
horien ardura zenbait kazetari kualifikaturen esku dago. Berek erabakiko dute zerk
igaroko duen pasabidea eta zerk ez, zer izango den albiste eta zer ez. Horrelako
erabakiak ez ditu edozein kazetarik hartzen. Normalean, horrelako hautuak ardura
zehatzak dituzten kazetariek hartu dituzte: erredaktore-buruek, sailburuek, etab.
Eta, jakina, kazetari adituek ere. Esparru zehatz batean jakitun diren aldetik iritzi
publikoaren orientatzaile apartak gertatzen dira. Ez hori bakarrik, hainbat
jenderentzat, ezinbesteko erreferentzia dira, gainera.

Albisteak hautatzeko prozesuan hainbat faktorek hartzen dute parte. Batzuk
objektiboak dira: interes publikoa, protagonistaren nortasuna, gaurkotasuna, etab.
Beste batzuk, berriz, subjektiboak edo aldakorrak: kazetariaren gustu pertsonalak,
bere joera ideologikoa edo sindikala, bere erlijioa, sexua, adina, medioaren joera…
Prozesu oso konplexua da eta sarritan katramilatzen da, han edo hemen.

Horrekin guztiarekin kazetari adituaren garrantzia azpimarratu nahi dugu,
erantzukizun sozial handia duelako, iritzi-sortzaile aparta delako eta, gate-keeper9

bezala, bere hautuek hainbat jenderengan eragin zuzena dutelako.

Azken batean, kazetaritza berezituaren funtzio bereziaz mintzatzen ari gara
hemen. Alde horretatik, ezin ahaztu daiteke Pedro Orive katedradunak espezialitate
honen inguruan zuen iritzia (1974): «Espezializazioak kazetaritzan, gizarte aldakor
honen arazoak detektatu, balizko konponbideak ezbaian jarri eta hartzailearengan
polemikan sakontzeko jakin-mina pizteko balio du». Goieneko helburua, zalan-
tzarik gabe.

9. Gate-keeper eta gatekeeping fenomenoaren inguruan xehetasun gehiago nahi duenak jo beza
ondorengo liburu honetara: Shoemaker Pamela J., Communication concepts 3: Gatekeeping,
Newbury Park, CA: Sage, USA, 1991.



Pedro Orivek berak gaineratzen zuen ondorengoa: «Kazetaritza espezializatua
zehatzagoa eta osatuagoa da, ez luzeagoa. Horrek zera esan nahi du, hitzen
kantitatea tratamendu informatiboaren kalitatearekin orekatu behar dela, helburua
hauxe baita azken batean: behar-beharrezkoak diren datuak eskaintzea, hartzaileak
bere hausnarketa pertsonala egin dezan eta, horren ondorioz, informazio-jasotzai-
learen kontzientzia kritikoa erne dadin».

1.2.3. Erantzukizuna

Berriemaile adituaren heziketaz eta berorren funtzio sozialaz aritu eta gero,
zehaztu dezagun orain bere erantzukizuna gizartearen aurrean; beste modu batera
esanda: zein den kazetari espezializatuari propio egokitzen zaion kode etiko
eta deontologikoa.

Kode etiko eta deontologikoei buruzko literaturak ia mende oso bat du bere
atzean. Era guztietako kodeak daude. Ezinezkoa horien guztien berri ematea
hemen. Gehienetan antzeko zereginak azpimarratzen dira: kazetariak bermatu
behar duen informazioaren egiatasuna eta gizarte-eragileen aurrean mantendu
behar duen distantzia, besteak beste. AIPET Kazetari Espezializatu eta Teknikoen
Elkarte Iberoamerikarrak 1992an berriemaile hauei begira propio onartu zuen kode
etiko eta deontologiko bat (Quesada, 1992). Berorretatik bereziki gogoangarri
iruditu zaigu dozena bat aholku. Hauek, alegia:

Ardurak. Kazetari adituak honako ardura hauek hartu behar ditu gogoan:

– Bere hedabideko audientziaren aurrean.

– Iritzi publikoaren aurrean.

– Munduaren aurrean (giza eskubideen defentsan).

– Bere buruaren aurrean (norberaren printzipioen defentsan).

– Argitalpenaren helburu den sektorearen aurrean.

– Bere enpresaren aurrean.

Prozedura duina. Informazioa jaso ahal izateko, kazetari adituak prozedura
duina erabiliko du, etikoki jokatuz betiere. Horrek esan nahi du, besteak beste, off
the record formula errespetatu behar duela beti.

Iturriak aipatu. Kazetari adituak beti aipatu behar ditu bere informazio-
iturriak. Aldi berean, egile-eskubideak ere errespetatu behar ditu.

Zuzenketa-eskubidea. Kazetari adituak ere, nahi gabe, informazio okerrak
argitara ditzake. Kasu horietan behar den zuzenketa argitaratu beharko du.

Informazioa eta iritzia bereizi behar dira. Gauza desberdinak dira. Irakur-
lea ezin dugu nahastu. 

24 Kazetari aditua unibertso digitalean



Informazioa eta publizitatea ere bereizi behar dira. Ezin da informa-
zioaren mozorropean publizitatea dena argitaratu. Hori iruzurra da.

Sakontasuna. Kazetari adituak, hartzaileei zor dien errespetuagatik, informa-
zio guztien zehaztasuna eta sakontasuna bermatu behar ditu. Horrek esan nahi du
gertaera konplexuen aurrean alde guztien ikuspuntuak argitaratu behar dituela
inolako salbuespenik gabe.

Informazio pribilegiatua. Kazetari adituak ezin du, bere lanbidea dela-eta,
lortu duen informazio pribilegiatua bere mesede pertsonalerako erabili. Demagun
ekonomiaz arduratzen den kazetari espezializatu batek lortzen duela ondorengo
esklusiba: multinazional batek hurrengo egunetan Erosteko Eskaintza Publikoa
egingo diola beste multinazional garrantzitsu bati. Horrek, jakina, Burtsan eragin
zuzena izango du enpresa bi horien kotizazioa zeharo aldatuko baita. Bada, kaze-
tari horrek informazio hori bere mesede pertsonalerako erabiliko balu —enpresa
horien akzioak salduz edo erosiz— modu ez-etikoan jokatuko luke. Bere jokabidea
ez litzateke zuzena izango. 

Independentzia. Kazetari adituak independente izan behar du informazio-
iturri guztien aurrean. Alboan utziko ditu enpresa, merkataritza edo ekonomiaren
mundutik etor lekizkiokeen presioak.

Zurrumurruak eta ustekizunak baztertu. Kazetari adituak frogatuta
dauden gertaerak soilik argitaratu behar ditu. Alde batera utziko ditu zurrumurruak
eta ustekizunak.

Opariak. Kazetari adituak uko egin behar die bere hedabidetik kanpo egin
lekizkiokeen eta kortesiaren legea hausten duten opariei. Are gehiago eroskeria-
proposamen guztiei.

Aurrejuzguak alboratu. Kazetari adituak frogatuta dauden gertaeretan soilik
oinarritu behar ditu bere analisiak. Horrek esan nahi du aurrejuzguak eta iritzi
estereotipatuak alde batera utzi behar dituela.

1.3. KAZETARITZA ESPEZIALIZATUAREN EKOIZPENA

1.3.1. Edukien garrantzia

III. milurtekoan komunikazioaren mundua zeharo aldatu da. Teknologia be-
rriek hankaz gora jarri dute XX. mendean zegoen panorama. Kazetaritza elektro-
nikoak dena okupatu du. Orain ere, duela berrogeita hamar urte bezala, azaldu dira
prentsaren amaiera iragartzen duten pertsonak. Irrati eta telebistaren erabilera
orokortu zenean gauza bera aldarrikatu zuten orduan. Kazetaritza espezializatuan
sinesten duten ahotsek, ordea, bestelako iritzia dute. Euren aburuz, halakorik ez da
gertatuko. Prentsa idatziak memento latzak biziko ditu, baina bizirik iraungo du,

baldin eta behar den bezala bere burua berrasmatzen eta birkokatzen badu. Atal
honen hasieran azpimarratu dugun bezala, egun bizi dugun edukien degradazioaren
aurrean, espezializazioa txertorik eraginkorrena izan daiteke. Horretarako edukien
aldeko apustua guztiz beharrezkoa da. Prentsak ezin du ikusgarritasunean lehiatu
telebistarekin, ezta bat-batekotasunean irratiarekin edo Internetekin ere. Bere apus-
tua bestelakoa da: kalitatean inbertituz, edukietan sakonduz, adibidez. Iritzi horre-
takoa da Javier Fernandez del Moral irakaslea (2008: 371) eta gai hauetan aditua
den komunikologoa:

Edukiak dira fase berri honen giltza; moldatu egin behar dira bizi dugun fase berri
honetara. Gaur egun, adibidez, kazetek dituzten egitura hemerografikoak ez dira
logikoak. Egunkariak ezin dira egin duela ehun urte egiten ziren bezala. Gertatzen ari
dena hain da garrantzitsua ezen horrexek berak justifikatuko bailuke gure parame-
troen aldaketa osoa. 

Gauza asko birpentsatu behar dira: egunkarietako sailak, adibidez. Garai
bateko konpartimentu estanko haiek (politika, ekonomia, gizartea, kultura…) inda-
rra galdu dute, sail guztien arteko nahasmena eta hibridazioa nabarmena delako
askotan. Audientziaren profila bera ere aldatzen ari da. Orain irakurleak eta ikus-
entzuleak askoz zorrotzagoak dira, askoz selektiboagoak. Haiei begiratu behar
diegu. Ikus-entzunezko hedabideekin lehiatzen saiatzeak ez du zentzurik. Prentsaren
iragarritako suizidio baten kronika litzateke. Haien kontra lehiatu ordez, haiekin
batera garapena bilatu behar da, osagarritasuna eta ez kontrakotasuna bilatuz. Ka-
zeta asko eta asko jabetu dira horretaz. Euren paperezko edizioetan gero eta ohi-
koagoak dira edizio elektronikora jotzeko gonbitak. Erreportaje sakon edota albiste
soil batean, maiz ageri dira gai horretan sakontzeko bide ematen duten estekak.
Horrela behar du izan. Sakontzeko bideak bertan eskaini (idatzizko bertsioan)
edota, hori ezinezkoa denean, baliabideak non dauden seinalatu. 

Demagun Europar Batasuneko agintariak Maltan bildu direla euren herrietan
dagoen egoera ekonomikoa aztertzeko asmoz. Honatx lehenengo zalantza: non
txertatu albistea ekonomian, munduan? Bietan egon liteke lasai asko gainera. Tipo
horretako dudak gero eta gehiago azaltzen dira. Horregatik diogu garai bateko
muga estu haiek birpentsatu behar direla, berregokitu garai modernoetara. Hezkun-
tza-munduan dezente zabaldu dira «zehar-lerroko irakasgaiak»; hots, ikasgai guz-
tietan presente dauden edukiak. Bada, antzeko zerbait egin beharko da komuni-
kazioaren munduan ere, eraginkortasunean irabazteko. 

Jarrai dezagun lehengo adibidearekin: agintari europarrak Maltan ditugu
batzartuta. Nola eskaini bilera horren berri? Kazetak txukun informatu behar du
albiste, erreportaje edota kronika baten bitartez. Horretaz gain, analista ekono-
mikoak bilera horrek zer eman dezakeen argituko dio irakurleari: protokolozko
bilera al da? bertan hartuko diren erabakiak eraginkorrak izango al dira? estatu
kide guztien egoera bera al da? Europar Batasuna gai al da AEBri, Japoniari edota

Asiako erraldoi ekonomikoei aurre egiteko? Zer gerta daiteke hurrengo hilabe-
teetan? Horixe argitu beharko du analistak. Irakurle gehienentzat horrekin aski
izango da. Baina, gai horretan sakontzeko gogoa duen irakurleari ere baliabideak
eskaini behar zaizkio. Paperezko edizioan ezin da argitaratu Europar Batasuneko
estatu kide guztien egoera ekonomikoa. Izugarri luze eta aspergarria litzateke.
Baina berton ager daiteke horren berri ematen duen esteka, non irakurle adituak
topa ditzakeen bere herrialdearen KPIren eboluzioa edota inflazioaren gorabeherak
azken hamabi hilabeteotan. Horra hor osagarritasunaren eredu. Papera aro
digitalera ekarri behar da. Hona hemen adibide bat, Berria egunkarian azaldutakoa

Edizio elektronikoetan ere beste horrenbeste gertatzen ari da. Ikus-entzunez-
ko fitxategiak gero eta ohikoagoak dira, baita paperezko bertsiora joateko gonbitak
ere. El Pais.com-etik aterako adibide hau da horren erakusgarri:

Gaur egun, komunikazioaren tresna, hedabide, genero eta teknologia guztiek
edukien alde jo behar dute, espezializazioaren alde. Berdin dio ekonomiaz,
politikaz, kulturaz edota kirolez aritzen bagara ere; euskarri bat bera ere baztertu
gabe, erreminta bat bera ere alboratu gabe. Dena eman behar zaio komunikazioari,
dena audientziari, gogaitu gabe. Gauza bakoitza bere tokian eta toki bat gauza
bakoitzarentzako. Esatea erraza da, asmatzea ez horrenbeste.

Edukietan sakontzea ez da aski: kalitatea ere bermatu behar da. Informazio-
iturri espezializatuak ezinbestekoak dira apustu horretan. 

1.3.2. Informazio-iturri espezializatuak

Kazetaritza espezializatuak zenbait aldaketa sartu ditu ohiko komunikazio-
prozesuetan. Ohiko eskema hura: 

Igorlea → Hedabidea → Hartzailea

non kazetariak berak aktibatzen zuen prozesua zaharkitu samar gelditu da. Gaur
egun, komunikazio-prozesua ez du kazetariak abiatzen, ezta hartzaileak amaitzen
ere. Itzulera bidezko komunikazioa inoiz baino posibleagoa da. 

Igorlearengana iritsi baino lehen, informazio-iturriek egiten duten lanak
egundoko garrantzia hartu du. Albiste-agentziek eta komunikazio-kabineteek
hedabideen agenda setting-a mugatzen dute. Horregatik dira hain garrantzitsuak
berriemaileak berak bere aldetik lortzen dituen kontaktu eta egiten dituen harreman
pertsonalak. Kontu honen garrantzia azpimarratzeko asmoz, Fernandez del Moral

irakasleak (2003: 27) «iturrien kazetaritza» kontzeptua zabaldu zuen. Bere aburuz,
komunikazio-prozesua gehiago hurbiltzen da egitura honetara:

Iturri espezializatua (kabinetea, agentzia…) → igorlea (hedabidean) →

mezu informatibo-interpretatzailea → hartzaile zatikatua

Ñabardurok ongi daude, baina gure ustez, eskema horri beste zerbait falta
zaio. Komunikazio-prozesuak gaur egun ez du etenik: ez da hartzailearekin
amaitzen; itzulera bidezko komunikazioa (feedback) inoiz baino ageriagoa baita
maila guztietan. Horretan Internetek sekulako eragina izan du.

Rafael Llano (2008: 87-97) eta Hector Borrat (1989: 42-43) irakasleen ekar-
pena kontuan hartuz, ondorengo informazio-iturri espezializatuen sailkapena
egin daiteke:

– Hedabideari eskaini zaizkionak: 
· Espontaneoak 
· Interesatuak 

– Hedabideak landutakoak. 

Hedabideari eskainitakoak. Espontaneoak. Normalean, ez dute aparteko
interesik hedabideetan agertzeko. Zerbitzu publikoak aginduta hartu dute ekimen
informatiboa. Era askotakoak daude: gertaera baten lekuko izan diren pertsonak,
adibidez. Istripu bat gertatu da eta bertan zeuden pertsonek irratira, egunkarira edo
telebistara deitu dute euren bertsioa eskaintzeko. Beste batzuek bideoz grabatutako
irudiak eskainiko dituzte. Ez dira iturri profesionalak. Euren ekarpena ez dago pro-
fesionalki landuta, baina horrexek ere ematen dio askotan sinesgarritasun erantsi
bat euren lekukotasunari. 

Interesatuak. Asko ugaritu dira azken hiru hamarkadotan. Gero eta sofisti-
katuagoak eta profesionalagoak dira: komunikazio-kabineteak eta aholkularitzak,
adibidez. Eurek agintzen dute, askotan, komunikazioaren prozesu osoa. Erakunde
publiko zein pribatu garrantzitsu guztietan daude: herri-erakundeetan, alderdi
politikoetan, langileen nahiz enpresarien sindikatuetan, kirol-erakundeetan, elkar-
go profesionaletan, unibertsitateetan, ikerketa-zentroetan, etab. Arreta berezia jarri
behar du beti kazetariak iturri hauekin. Inon iturri interesatuak badira, horiek dira
komunikazio-kabineteak. Berriemaileak ez ditu, sistematikoki, baztertu behar,
baina bai ordea tentuz erabili; izan ere, iturri espezializatu horiek duten ekoizpen-
maila oso altua da, baina betiere interes partikular batek gidatuta: eurek ordezka-
tzen duten erakundearen irudia hobetzea, alegia. Kazetariak ez du inoiz hori ahaztu
behar.

Horrezaz aparte, albiste-agentzia espezializatuak daude: ekonomikoak, zienti-
fikoak, kulturalak eta kirol-arlokoak, besteak beste. Aseptikotasuna eta neutralta-

suna bilatzen dute euren idazkeran. Informazio-iturri onak dira, gehienetan; baina
ez dute bereizgarritasunik eskaintzen. Berriemaile espezializatuak beste batzuk
lehenetsi behar ditu. Honako hauek, alegia:

Hedabideak landutakoak. Onenak dira, zalantzarik gabe. Berriemaileak
hartzen du ekimena eta ez beste inork. Beraien bitartez, kazetariak informazio
esklusiboa bilatzen du. Berriemailea da komunikazio-prozesuaren abiapuntua.
Bera da gidaria. Berak hautatu du nora eta norengana jo. Eta zergatik.

Bi modutakoak daude: informazio-iturri pertsonalak eta dokumentalak. Lehe-
nengoak oso lagungarriak dira berriemaile espezializatuarentzat. Pertsona adituak
dira, normalean, negoziazio baten katramilak ezagutzen dituztenak, ebazpen
judizial konplexu baten gakoak menderatzen dituztenak edota ikerketa zientifiko
baten garrantzia errazten duten dibulgatzaileak, adibidez. Beraiek gabe, kazetari
espezializatua ez da ezer. 

Bestalde, teknologia berriei esker, informazio-iturri espezializatu dokumen-
talak asko zabaldu dira azkenaldion. Horien artean daude web gune espezializa-
tuak, aldizkari espezializatuak, ikerketa- eta dokumentazio-zentroak, liburutegiak
(digitalak eta ohikoak)… Iturri horien fidagarritasuna ziurtatzea ezinbestekoa da. 

Edozein modutan, iturri batzuekin edo besteekin lan egin eta gero, berriemai-
le espezializatuak galdera xume hau egin behar dio bere buruari: Quid prodest?;
hots, informazio horrek nori egiten dio mesede? nori kalte? Galderon erantzuna
aztertu ondoren, alea eta lastoa bereizi beharko ditu, informazioa eta publizitatea,
interes informatiboa eta interes pertsonala. Horretan dago gakoa.

Hector Borrat irakasleak garbi du nola neurtzen den hedabide baten indarra:
komunikabide horrek darabilzkien informazio-iturrien kopuru, kalitate eta pluralis-
moaren arabera. Kazetari espezializatuak ahalik eta informazio-iturri gehienekin
lan egin, haien esklusibitatea bilatu eta berorien errespetua irabazi behar du. Hori
guztia lortzen badu, bere testuak hobeak izango dira. Informazioaz gain,
interpretazioa eta argudioak eskainiko ditu. Hori izango da kalitatearen bermea.

2. Herriko informazioa: kazetarion probaleku
eta eskola

Alazne Aiestaran

Oro har, hurbilekoak egiten gaitu nor, eta hurbilekoekin dugun nortasunak kokatzen
gaitu mundu zabalean.

Mikel Irizar

2.1. SARRERA

Kazetaria izan nahi dutenetatik gutxik amesten du, oro har, herriko informazioaren
berri ematearekin. Kazetaritzako ikasketak egiten dituen ikaslearen itxarobideak
bestelakoak direlakoan nago, herriko informazioa bigarren mailakotzat hartu izan
delako beti. Dela lan-baldintza kaskarrengatik, dela hedabide lokalek dituzten giza
baliabide, azpiegitura eta baldintza ekonomiko eskasengatik, eta batez ere, herriko
kazetariaren lanak duen eragin eta oihartzunagatik. Ez baita gauza bera, herri-
komunikabide batean aritzea edo nazio eta nazioarte mailako hedabide batean
jardutea.

Aurrera egin baino lehen, hedabide lokalak zer diren definitzen saiatuko gara.
Egia esan, prentsa idatziari, irratiari zein telebistari dagozkion definizioak ugariak
dira, baina guztien artean bi iruditzen zaizkit osatuenak, oro har, euskarri
ezberdinen ezaugarriak barne hartzen dituztelako:

Komunikabide lokalak herri, hiri, edo eskualde jakin bateko bizilagunek berta-
bertako informazioa jasotzeko daukaten eskubide eta jakinminari bereziki
erantzuteko asmoz sortutako komunikabideak dira (Aranguren, 2000: 15).

Tokiko hedabidea nagusiki tamaina txiki edo ertaineko giza komunitate bati
zuzentzen dena da, lur eremu jakin batean, bere eguneroko esperientziei buruzko
edukiak, bere kezka eta arazoei buruzkoak, bere hizkuntza, arte zein kultur ondare
eta bere memoria historikoa jorratzen dituena (Mendizabal, 2005: 138).

Bi definizio horiek aintzat hartuta, informazio lokala bigarren mailakotzat
jotzeko arrazoiak badira ere —besteak beste, arestian aipatutakoak—, esan beharra
dago irakurleek (tokian tokiko herritarrek) asko estimatzen duten informazioa dela
herrikoa: 



Edozein eratako informazioa nahiko eskura dagoen globalizazioaren aroan,
herritarrek gero eta estimu handiagoa diote gertuko albisteei. Baliteke hauxe izatea
horren arrazoietako bat: informazioaren uholdearen garaian, herritarrak ez dira
gehiegi fio kanpotik jasotzen dituzten zenbait albistez. Aldiz, herri komunikabideei
sinesgarritasun handiagoa ematen diete herritarrek beraiek, albisteak gertuko
zaizkielako, eta horrek, azken batean, informazio hori haientzat interesgarriagoa
izatea ere ahalbidetzen du (Uztarria, 2002: 1).

Maiz, informazio lokala erabakigarria izan daiteke irakurlearentzat egunkari
bat edo beste erosteko eta aukeratzeko, nahiz eta bere ideologiarekin bat ez datorren: 

Herriko informazioa ez da beste edozein informazio mota bezalakoa. Herritar askok
eta askok horren arabera erosten baitute egunero beren kazeta. Eurentzat informazio
lokala erabakitzailea da; hau da, gertutasunari darion xarma horrek gidatzen du beren
hautua kioskoan (Ramirez de la Piscina, 1998: 231). 

Horrek agerian uzten du herritarrek —gehienek esango nuke— lehentasuna
norberaren herriko informazioari ematean diotela eta horixe dela egunkarian lehe-
nengo bilatzen dutena. Gainerako mezu-bideekin (irratian, telebistan, sarean) beste
horrenbeste gertatzen da.

Ezin ahaztu daiteke, halaber, herri-komunikabide bat plaza ezin hobea dela
kazetari hasi berriarentzat —nahiz eta bertan ari gerenean, kazetariok ez diogun
merezi duen baliorik aitortzen— horixe izango baitu benetako eskola fakultatetik
irten berri den ikasleak. Bertan gai anitz jorratzea egokituko zaio, askotariko kaze-
taritza-generoak lantzeko aukera izango du, informazio-iturriekin zuzen-zuzenean
arituz harremanak landu eta sendotuko ditu, herriko gaurkotasunari pultsua hartu
beharko dio eta horrek guztiak beldurrak uxatu eta profesionalki hazi eta garatzeko
parada ezin hobea eskainiko dio. 

Informazio lokalari gagozkiola, gaztelaniazko eta euskarazko hedabideen
arteko ezberdintasuna egitea komenigarria dela iruditzen zait. Gaur egun oraindik
informazio lokala jorratzen duen gaztelaniazko prentsa idatzia da nagusi gure
artean(Vocento taldeko hedabideak). Egunero zenbait eskualdetako edizio indar-
tsuak kaleratzen dituzte eta azken 15 urteetan herrietako informazioari gero eta
tarte handiagoa eskaini diote. Argi esan daiteke, beraz, informazio lokalak heda-
bide orokorren interesa piztu duela. 

Nolanahi ere, ezin dira gutxietsi euskarazko prentsak hurbileko informazioa
lantzen egin duen eta egiten duen lana, ahalegina eta 80ko hamarkadatik gaur egun
arte egin duen ibilbidea.

2.1.1. Euskarazko herriko informazioaren bilakaera 

Herriko informazioak ia hasieratik izan du tokia euskarazko prentsan; aldiz-
karia elebiduna izanik ere, herrietako gertakariak euskaraz zabaltzen ziren maiz.

Horren adibide, 1887an Baionan sortu zen Eskualduna astekaria dugu, non herrie-
tako informazioa aldizkariaren zutabe garrantzitsua bilakatu baitzen. Desagertu
zenean, Herria astekariak hartu zuen lekukoa eta gaur egun Iparraldean argitara-
tzen den tokian tokiko euskarazko aldizkari bakarra da Herria.

XX. mendearen hasieran, Ibaizabal astekariak jorratu zuen herrietako infor-
mazioa euskaraz eta prentsan eredu bilakatu ere; informazio lokala zaintzearen
ardura, gerora sortutako euskal aldizkari ia guztietan errepikatuko baitzen. 

1919-1934 bitartean, Euzkadik eta Euzkok argitaratu zuten herri-informazioa
euskaraz. Sasoi berekoa da Arrati’ko Deya. Hamabostekari horrek Arratia eta
inguruko herrietako berriak euskaraz kaleratzen zituen. 

Espainiako Gerra Zibilaren garaian (1936-1939) egoera ez zen batere erraza
izan euskarazko prentsarentzat oro har, oso zaila edo ia ezinezkoa zelako zerbait
euskaraz kaleratzea. Sasoi hartako euskarazko hurbileko gertakarien adibiderik
esanguratsuena, Eguna egunkaria dugu. 

Euskal Herritik kanpo kaleratu zen euskarazko prentsan ere herrietako
informazioak bazuen tokirik. XIX. mendeko Uscal Herrico Gaseta, Escualdun
Gazeta eta Californiako Eskual Herria ditugu horren adibide. 

Gerra ostean, 50eko hamarkadan, euskarazko kazetaritza herrietan landu zen
tokian tokiko kazetak argitaratuz; gehienek elizarekin lotura estua zuten. Hona
hemen orduko adibide batzuk: Eibar (1952-gaur egun arte), Ondarribi’ko Izparrak
(1956-1959) eta Sirimiri zonozano (1959-1962) elebidunak eta euskara hutsez
kaleratutako Gure Erria (1957-1984).

Orain arteko adibideek argi eta garbi erakusten dute euskarazko herri-
kazetaritza egitea posible zela. 

Dena dela, tokian tokiko prentsa 80ko hamarkadaren bigarren erdialdean
berpiztu eta hurrengo hamarkadetan izugarrizko hazkundea izan duen fenomeno
bihurtu zen.

1988an, Arrasate Press eta Ttipi-ttipa sortu ziren herri-prentsaren eredu bila-
katu zirenak. Orduz geroztik makina bat izan dira Euskal Herrian barrena sortu di-
ren herri-aldizkariak, gehienak Gipuzkoan kokatu badira ere. Ordura arte euskaraz-
ko aldizkariek ez zuten inoiz lortu 80ko hamarkadan eta hurrengo urteetan euska-
razko prentsak izandako indarra eta hedapena. 

1988tik aurrera Euskal Herrian ezagutu zen herri-komunikabideen hazkun-
dea, Europan eta Estatu Batuetan ere gertatu zen lehenago. Horrez gain, 80ko
hamarkadan Euskal Herrian jazotakoa, aurreko hamarkadan prentsa lokalak hasia
zuen hazkundearen ondorioa izan zen. Gainera, informazio lokalaren goranzko joera
euskarri ezberdinetan azaldu zen bai Euskal Herrian baita hemendik kanpo ere.

Irrati lokalak10 eta herri-telebistak11 dira horren adierazle garbia. Datuen arabera,
Euskal Herrian euskara hutsez eta euskarri ezberdinetan (aldizkari, irrati, telebista,
Internet) diharduten 70etik gora komunikabide daude informazio lokala jorratzen. 

Egun, euskarazko herri-aldizkarien espektroa zabala bezain aniztuna da.
Zabala, Euskal Herri osora hedaturik dagoelako; aniztuna edukiz, formatuz,
maiztasunez eta ildo editorialez, kolore eta ezpal guztietako argitalpenak direlako:
egunkariak, astekariak12, astean bitan13 kaleratzen direnak, hamabostekariak14,
hilabetekariak15 besteak beste. Euskarazko herri-aldizkarien fenomenoa sortu ze-
netik gaur arte aldaketa ugari izan dira, batez ere 2000. urtetik aurrera. Informa-
zioaren gizartea ate-joka zegoela, aro berrietara egokitzeko formulen bila hasi
ziren aldizkariok, euren baitan aldaketa sakonak sortuz. Aldaketa horien artean,
multimedia egitasmoak16 sortu ziren (gehienek edizio digitala erantsi diote pape-
raren euskarriari), agerkarien maiztasunak areagotu ziren, herrietako eta bailare-
tako egunkariak sortu ziren, formatuak eta diseinuak aldatu eta berritu ziren…

Dobera Euskara Elkarteak argitaratzen duen Hernaniko Kronika17 da gaur
egun, astean 7 egunez argitaratzen den euskarazko «herri-egunkari» bakarra. Maiz-
tasunari dagokionez, astean sei egunetan kaleratzen diren Hitza proiektuak dira ga-
rrantzitsuenak. EKTk18 Gipuzkoa, Bizkaia eta Nafarroako 102 herritako informa-
zioa euskaraz lantzen duten zazpi Hitza proiektu ditu martxan: Tolosaldeko eta
Leitzaldeko Hitza, Oarsoaldeko Hitza, Lea-Artibai eta Mutrikuko Hitza, Urola
Kostako Hitza, Goierriko Hitza, Irutxuloko Hitza eta Busturialdeko Hitza19. 

10. Besteak beste, Sakanako Beleixe Irratia, Arrasateko Arrasate Irratia, Bilbo Handiko Bilbo
Hiria Irratia, Durangaldeko Anboto Irratia, Ultzamalde eta Basaburuko Esan-Erran Irratia.

11. Debagoieneko Goiena Telebista, Bortzirietako Ttipi-Ttapa telebista, eta Goierriko Goierri
telebista. 

12. Esaterako, Eibarko …eta kitto!, Elgoibarko Barren, Duralgaldeko Anboto…
13. Debagoieneko Goienkaria eta Lasarte-Oriako Txintxarria. 
14. Bortzirietako Ttipi-ttapa, Soraluzeko Pil-pilean, Bermeoko Akatz…
15. Zumaiako Baleike, Arratiako Begitu, Ermuko eta Mallabiko Drogetenitturri, Gasteizko Geu,

Araitz-Beteluko Mailope…
16. Debagoieneko Goiena Komunikazio Zerbitzuak, Durangaldeko Herri Komunikabideak,

Sakanako Guaixe astekaria eta Beleixe irratia.
17. Hernaniko Kronika, Dobera Euskara Elkartearen babesean 2000. urteko ekainean sortu zen.

Berau izan zen tokiko informazioa jasotzen lehenengo egunkaria, eta euskarazko prentsan ildo berria
ireki zuen. Astean 5 egunez kaleratzen hasi zen eta 2003ko udaberritik aurrera, astean 6 egunez
kaleratzen zen. Gaur egun, astean 7 egunez argitaratzen den euskarazko “herri-egunkari” bakarra da. 

18. Berria egunkaria kaleratzen duen komunikazio-taldea da Euskarazko Komunikazio Taldea
(EKT). Hitza proiektuek herrietako informazioa zabaltzeko helburua dute, ezinezkoa litzatekeelako
Berria egunkari nazionalean Euskal Herriko herri guztietako informazioa sartzea. Horrek edizio
ezberdin asko egitea eskatuko luke, edo egunakari nazionalaren baitan, egunkari nazionalak berak
baino orri gehiago dituen herrietako gehigarri bat egitea.

19. 2008an zazpi Hitzek 40.000 ale kaleratu dituzte egunero. Asteartetik larunbatera Bustu-
rialdeko Hitzaren kasuan, eta asteartetik igandera gainerako sei Hitzen kasuan. (Iturria: Berria).



Hitza egitasmoa 2003an gauzatu zen, Euskaldunon Egunkaria itxi eta gero,
eskualde eta herrietako informazioa lantzeko. Euskararen normalizazioaren bidean,
eskualde mailako komunikabideak osatzeko eta erreferentzialtasuna lortzeko
helburuarekin sortu zen. 

2.2. HERRIKO INFORMAZIOAREN EZAUGARRIAK

Herriko informazioari pultsua hartzeko, gai anitz jorratzea egokituko zaio kazeta-
riari eta maiz tentazioa izango du informazio-iturri instituzionalak larregi erabiltze-
ko, eurak izaten direlako herrietako albiste askoren sortzaile. Hala ere, herriko
kazetariak ezin du inoiz ahaztu ezinbestekoa dela herritarren eguneroko bizimodua
islatzea, herriko informazio orekatua landu eta eman nahi bada. Informazio lokala-
ren muina herritarren kezka, ardura eta ahotsa jasotzean baitago, eremu zabalagoko
hedabideetan sarbide zaila izaten baitute. Prentsaren kasuan esaterako, Idoia
Camachok bere doktore-tesian José Juan Picos Freireren hitz hauek jasotzen ditu: 

Hurreko prentsa (erregionala, probintziakoa, eskualdekoa eta tokian tokikoa)
espezializazioaren beharra betetzen duen tresna da: maila nazionaleko hedabideetan
kezka lokalen isla ikusten ez duten herritarren beharra, hedabide horiek gertaeren
garrantzia hedapen orokorraren arabera neurtzen baitute (Camacho, 2006: 84). 

Herritarren egunerokotasuna islatzeko eta herritarrak eurak protagonista
bihurtzeko ahalegina egingo du herriko informazioa lantzen duen kazetariak.
Horiek kontuan hartuz, honatx informazio lokalaren ezaugarri nagusiak:

a) Albisteen hurbiltasuna

Herri-komunikabideek berezkoa dute hurbiltasuna, eta horixe da gaur egungo
gizarte globalizatuan eskaintzen duten «plus»-a, hurbilekoak izatea eta herritarren-
tzat hurbilekoak diren gaiak jorratzea. Informazio orokorra lantzen duten hedabi-
deen ondoan, eguneroko errealitate hurbilari buruzko informazioa bestelako mol-
dez landuta eskaintzen dute tokian tokiko mezu-bideek. Izan ere, albisteak zenbat
eta lotuago egon inguru hurbilari, orduan eta arrakasta handiagoa dute irakurle eta
ikus-entzuleen artean. Herritarrek herrian eta inguruan gertatzen den informazioa
estimatu egiten dutelako eta atentzio handiagoa jartzen diotelako. 

Hurbileko informazioan dabilenak badaki hurbiltasunak biderkatu egiten duela
albiste baten garrantzia. Ikusi egiten da, herrian istripuz hildako batek jakin-min
handiagoa sortzen duela munduko beste puntan hildako mila lagunek baino. Edo
telebistan etxeko norbait ikusteak zirrara handiagoa sortzen duela saiorik garestienak
baino (Irizar, 2002: 1). 

Era berean, hurbiltasun horrek informazioa tentuz lantzea eskatzen du, bere-
ziki ezbeharren edo gertaera tamalgarriak (hilketak, genero-biolentzia, istripuak,
suizidioak) tartean direnean. Kazetariak etika, biktimekiko errespetua eta portaera
eredugarria erakutsi behar du edozein kasutan eta edozein sekziotan lanean ari

Herriko informazioa: kazetarion probaleku eta eskola 37



dela, baina tokiko informazioa lantzean bereziki zaindu behar duela esango nuke,
hurbiltasun horrek sentiberago bihurtzen dituelako informazioa eta haren
protagonistak. 

Hurbiltasunean jarduteak herriko kazetariari eskatzen dio egoera konprome-
titu eta ezbeharren aurrean zuhurtziaz, erantzukizunez, gizatasunari erreparatuz eta
etika eta deontologia-arauak gogoan izanez aritzea. Alde batetik, kalitatezko
kazetaritza arduratsu eta zintzoa egin nahi bada, beharrezkoa delako beti. Bestetik,
hurbileko jendearekin aritzeak konprometituagoa bihurtzen duelako kazetariaren
eginbeharra. Gertaeraren berri ematea erabaki badugu, gaur egun hedabideetan
gero eta zabalduagoa den eta ohiko bihurtu den modutik aldentzea beharrezkoa da.
Informazioak inpaktua lor dezan, ez da beharrezkoa «horikerian» oinarritutako eta
xehetasun morbosoak eskainitako informazioa ematea. Osagai horiek baztertuta
ere inpaktu bera lor daitekeelako.

Kazetariak enpatia-ahalmena izan beharko luke herri-informazioa lantzeko
orduan. Ohikoa da albistearen protagonista(k) ezagunak izatea, nahiz eta harreman
handirik ez izan beraiekin —badakigu herrietan askok elkar ezagutzen dutela—.
Jar gaitezen memento batez protagonisten egoeran eta joka dezagun zintzotasunez
eta sen ona erabiliz. 

b) Informazio-iturriekiko hurbiltasuna

Gaur egun gero eta zailagoa da lehenengo eskuko informazioa lortzea eta
albistearen protagonistak aurrez aurre izatea. Herri-informazioak aukera paregabea
eskaintzen du egunero, astero, hilero, hamabostero izango garelako harremanetan
udaleko zinegotzi(ar)ekin, herriko taldeetako buru(ar)ekin edota herriko norbana-
koekin. Hori abantaila da zalantzarik gabe, baina ezin ahaztu daiteke, aldi berean,
eguneroko, asteroko, hileroko harreman hori presio ere bihur daitekeela kazetaria-
rentzat. Esan nahi baita, informazio-iturriekin zuzenean aritzeak bere alde txarra
izan ohi duela. Gehienetan informazio-iturriarekin dugun —eta eskertzen den—
zuzeneko harremanak konfiantza-giroa sortzen laguntzen du eta batzuetan gerta
daiteke informazio-iturriak muga non dagoen ez jakitea eta kazetariaren irizpide
profesionalen gainetik bere nahikeriak inposatu nahi izatea. Esaterako, informazio-
iturriek eurek nahi duten informazioa edo eurek nahi duten moduan kaleratu ez
dugulako demanda egitea. Kasu horretan zuhur ibili behar du herriko kazetariak,
ongi bereizi behar baitu zer den informazioa eta zer den propaganda, eta argi izan
behar du bere nagusiak izan ezik, inork ezin izango dizkiola interesen arabera
profesionalak ez diren irizpideak inposatu. 

Zorionez ez da halako askorik gertatzen, herriko talde eta norbanakoen artean
herri-komunikabideak ondo ikusiak eta errespetatuak izaten direlako. Normalean
informazio orokorreko hedabideetan protagonismorik ez duten talde eta pertsonek
eskertu egiten dutelako euren berri ematea eta batzuek besteen beharra dutelako.
Kazetariak iturria behar du bere lanerako lehengaia delako eta informazio-iturriak

bere mezua zabaltzeko kazetaria behar du. Hala eta guztiz ere, gaizki-ulertuak,
hanka-sartzeak eta akatsak gerta daitezke, eta horiei profesionaltasunez aurre egin
behar zaie. Errua gurea denean, onartu egin behar dugu.

Ezin aipatu gabe utzi, gaur egun zenbait udaletxetan (herri handi eta hirietako
udaletxeetan batez ere) gero eta zailagoa dela zinegotziekin eta alkateekin
zuzenean aritzea, udaletako informazioa asko burokratizatu baita; agenda-kontuak
eta komunikazioak duen garrantziaz jabetuta, maiz saileko teknikariarekin aritzea
egokituko zaigu edo udal-informazioaz arduratzen den ordezkari orokorrarekin.

c) Bulegotik kanpo egiten den lana

Herriko berriemaileak ordu gehiago pasatu ohi ditu, edo pasatu beharko lituz-
ke, bere bulegotik kanpo, bere mahaian baino. Izan ere, herriko informazioa lan-
tzeko kazetariak ez du ia teletiporik erabiliko, albiste-agentziek ez dutelako gai
horiek lantzeko ohiturarik, baldin eta oihartzun handikoak ez badira. Dena dela,
gero eta gehiago dira erredakzio lokaletara heltzen diren prentsa-oharrak (askotan
goitik behera idatziak eta informazio-elementu guztiekin: titularra, azpititularra,
albistearen gorputza, tartekiak, argazkia…), egun gero eta gehiago baitira prentsa-
bulegoa edo prentsa-arduraduna duten talde eta erakundeak, instituzionalak izan
zein ez izan. 

Horren ondoriorik nabarmenena eta arriskutsuena kazetariaren zabarkeria eta
erosokeria litzateke. Hots, kazetariak lana eginda aurkitzen duela pentsatzea eta
sinestea, eta informazioa kontrastatu eta egiaztatu gabe eta iturriekin zuzenean hitz
egin gabe, dagoen bezala kaleratzea.

Bestalde, esan beharra dago bulegotik kanpo egiten den lana ez dela beti
esker onekoa eta emankorra izaten. Batzuetan, bi ordu edo hiru irauten duen
udalbatza batean esandakoarekin lauzpabost albiste idazteko beste izango dugu,
hainbat gai mahai gainean jarri eta landu direlako. Beste batzuetan, aldiz, ordu eta
erdiko prentsaurreko batean esandakoak argazki-albiste bat egiteko edo albiste
labur bat idazteko baino ez digu emango. 

Udaleko informazioaz gain, herrian gertatzen diren bestelako kontuak bilatu
egin behar dira eta horrek denbora, kontaktuak eta behaketa eskatuko dio kazeta-
riari. Bulegoko lana erosoagoa bada ere, ezin dugu kaleko lana alde batera utzi.
Herritarrekin zuzenean zerikusia duten gaiei tartea egin behar zaie, herritarrak
protagonista direnean bestelako hedabideetan ahotsik ez dutenei espazioa eta den-
bora eskaintzea ezinbestekoa baita, horiek ere herriko protagonistak direlako, eta
batez ere, irakurle eta ikus-entzuleen komunitate bereko parte izanik, irakurleek
horien berri izan nahi dutelako. Udal eta elkarteetan ez bezala, norbanakoek ez dute
bozeramailerik eta prentsa-arduradunik izaten, beraz, kazetariak bilatu behar izaten
du informazio eta protagonista hori. 

d) Herriko informazioa, herritarren kohesio-tresna

Herritar askok herri-komunikabide eta herri-informazioaren bidez daki elka-
rren berri eta jendeari gustatu egiten zaio herrikoari edo auzokoari zer gertatzen
zaion, zer egin duen jakitea. Herritarren jakin-min horrek bilakatu ditu herri-
komunikabideak komunitatearen kohesiorako tresna garrantzitsua: 

Jendeak elkarren berri gehiago jakin nahi du eta herri-mailako aldizkariak ederto bete
lezake behar hori. Besteak beste herriko plaza bihurtu daitekeelako, iritzi guztiak
biltzen dituen plaza. Horretarako, mundu guztiko komunikabide idatzietan erabiltzen
den gutun-saila dago (Aranzabal, 1992: 78). 

Aranzabalek aipatzen duen gutunen atalaz gain, herri-komunikabideetan
erabiltzen diren sail, kazetaritza-genero eta gaiek ere erakusten dute herrian duten
kohesiorako ahalmena. Esaterako, kale-inkestek, zorion-agurren atalek, erosketa
eta trukeen sekzioak herritarren arteko harremanak gauzatzeko baliagarriak izateaz
gain, komunitate horren parte direla gogorazten diete irakurle eta ikus-entzuleei.
Aipatu atal eta sekzioek ez dute lekurik izaten informazio orokorreko egunka-
rietan, irrati eta telebistetan; bai, ordea, informazio orokorreko hedabideetako
sekzio lokaletan, eta modu nabarmenean herri-aldizkari, herri-telebista eta herri-
irratietan. Atal horiek —askotan gehien irakurtzen direnak izanik— «faktore
kohesionatzaile eta integraziorako tresna dira: bizitza soziala estimulatu, lagundu
eta suspertzeko bitartekari dira» (Muinozguren, 1993: 233).

e) Herriko kazetaria, hedabidearen erantzule

Kazetaria pertsona den aldetik, erratu egin daiteke, hanka sar dezake edo
gaizki-ulertuak gerta daitezke. Kasu horietan, zoritxarrez, herriko kazetariak
entzun beharko ditu entzun beharrekoak. Alegia, berak egin beharko die aurre
horiei guztiei, lan egiten duen hedabideko herriko erreferentzia bilakatuko delako.
Herritarren esker ona ere berak jasoko du, ez izan zalantzarik. 

Hurbiltasunak eta norbera hedabidearen erreferentzia nagusia izateak, norbe-
raren kazetari-lana, ari garen hedabidearen bestelako alorrekin —publizitatearekin,
banaketa-sistemarekin— nahastea dakar. Ikus dezagun adibide batekin: demagun
herri-aldizkari batean ari garela erredakzio-taldean. Herriko edozein dendatara
joan eta han erosten zaudela, ohikoa da bertako dendariak publizitatea jarri nahi
izanez gero, norberari (kazetariari) zuzenean galdetzea, zer egin behar den, zenbat
balio duen aldizkarian publizitatea sartzeak… Nahiz eta aldizkariko staff-ean
publizistaren izen-abizenak eta bere mugikorraren zenbakia agertzen diren. Gauza
bera gertatzen da aldizkaria tabernariari, auzokoari, dendariari ez bazaio heldu,
kazetariari jakinaraziko dio tabernan kafe bat hartzen duen bitartean ez duela aste
horretan aldizkaria jaso. 

Finean, kazetaria prozesu bateko partaide da, non zuzendari, publizitate-
saltzaile, maketatzaile/editore eta banatzaileen katean, kate-maila bat bera den eta

herrian egiten duen lanaren ondorioz, erreferente bilaka daiteke jende askorentzat,
onerako edo txarrerako. 

f) Herritarren presioa 

Norberaren herrian edozein lan egitearen ondorioa da, eta hurbiltasunaren
ondorio zuzena. Herriko kazetaria ez da salbuespena. Edozein unetan eta edozein
lekutan hurbildu daiteke norbait, bere ekimenaren berri ematera eta aldizkarian,
telebistan edo irratian agertzerik ba ote duen galdetzera. Hurbiltzen zaizkigun
horiek ezagunak direnean, presioa handiagoa izaten da, hurbiltasunaz baliatzen
direlako. Herriaren presioa onerako ere izaten dela aitortu beharra dago; izan ere,
normalean bestelako hedabideetan sarbiderik ez duten talde eta norbanakoek bene-
benetan eskertzen diote herriko kazetariari euren informazioa kaleratzeko egiten
duen lana eta ahalegina.

2.3. HERRIKO INFORMAZIOAREN ITURRIAK

Egun, oinarrizko iturrietara heltzeko aukerak gero eta murritzagoak dira kazetaria-
rentzat. Alde batetik, prentsa-arduradunak eta komunikazio-kabineteak nonahi
direlako eta horrek eragin zuzena du kazetariarengan, lehenengo eskuko informa-
zioa lortzea zailagoa egiten zaio. 

Beste alde batetik, kazetaria iturrietatik gero eta urrutiago ari da lanean, tele-
tipoen eta hedabide digitalen erabilera informazio-iturri gisa gero eta zabalduago
dago profesionalen artean. Horiek lana errazteaz gainera, erosotasuna ere badakar-
te zenbaitetan eta horren ondorio arriskutsuenetakoak izan daitezke iturrien egiaz-
tatze falta, albisteak konfirmatu gabe ematea edota iturri guztiei kontsultarik ez
egitea. 

Herriko informazioak, ordea, informazio-iturriekin zuzen-zuzenean aritzeko
aukera handiagoa eskaintzen du. Herriko kazetariak iturriak gertu eta eskura izaten
ditu eta teletipoen erabilera oso da murritza, hutsaren hurrengoa. 

Martinez de Sousaren definizioari jarraituz, herriko informazio-iturriak egun-
karia kokatua dagoen hiri berean dauden egoitza edo tokiak dira, noizean behin
edo modu erregular batez informazio interesgarria eman dezaketenak. Horien
artean, esaterako polizia, ospitaleak, suhiltzaileak, justizia-epaitegiak daude
(Martinez de Sousa: 1981: 213).

Halere, prentsa-oharrak gero eta ohikoagoak dira, batez ere iturri instituzional
eta ofizialetatik herri-komunikabideetara bidaltzen direnak. Gero eta arruntagoa
bihurtu da, prentsa-oharra barik, albistea egina bidaltzea, informazio-elementu
guztiekin. Alegia, kazetariak idatziz egin behar duen lana, egina heltzea erredak-
ziora. Horrek, arestian aipaturiko arriskua dakar: kazetariaren aldetik dagoen
horretan argitaratzeko tentazioa. 

Informazio lokala taxuz lantzeko, kazetariak iturri ezberdinak erabiliko ditu
nagusiki bere eguneroko jardunean. Idoia Camachoren (Camacho, 2006: 31-32)
irizpideak ontzat hartuta, bi kategoria nagusitan sailkatu dira iturriok:

a) Iturri instituzionalak: udala, alderdi politikoak, Eusko Jaurlaritza,
aldundiak, udaltzaingoa, Ertzaintza, epaileak eta epaitegiak, enpresak, sindikatuak,
ikastetxeak, osasun-zentroak, Gurutze Gorria, DYA eta eliza besteak beste.

b) Iturri ez-instituzionalak: herriko edozein pertsona (norbanakoa), herriko
euskara-elkarteak, kultura-elkarteak, kirol-elkarteak, musika- eta dantza-elkarteak,
auzo-elkarteak, osasun-elkarteak edota herriko beste edozein elkarte. Ezin izango
ditu ahaztu bestelako hedabideak, Internet, liburuak, dokumentuak, datu-baseak
eta, oro har, edozein informazio lantzeko orduan kontuan hartzen diren iturriak ere. 

Askotan, informazio lokalean iturri instituzionalak gailentzen dira beste
batzuen kaltetan, eta larregizko protagonismoa aitortzen zaie herrietako udaletatik
datozen informazioei: «Gaur egun komunikazio kabineteak nonahi ditugu:
udaletxeetan, Udaltzaingoan, gotzaindegian, kirol-elkarteetan… Bulego horien
lanik garrantzitsuena informazioa sortaraztea da, baita ez dagoenean ere, harik eta
hedabideetako lan-mahaiak saturatu arte. Fenomeno horrek probokatu du, besteak
beste, informazio-iturrien protagonismoa gero eta handiagoa izatea. Horrekin
batera, herriko informazioaren burokratizazioa etorri da» (Ramirez de la Piscina,
1998: 239). 

Mari Jose Cantalapiedra irakaslearen aburuz, iturri instituzionalen eta ez-
instituzionalen erabileraren garrantzia ezberdina da informazio lokalaren atalean
eta bestelako sekzioetan. Egunkari bateko informazio gehienak informazio-iturri
instituzionalek sortzen dituztela esaten denean, modu kritikoan egiten da, nahiz eta
edozein hedabiderentzat informazio-iturri instituzionaletara heltzea beharrezkoa
den. Edizio lokaletan, informazio-iturrien hurbiltasunak eta informazioa komuni-
tate zehatz bati zuzendua egoteak ahalbidetzen dute taldeak, kolektiboak eta norba-
nakoak informazio-iturri gisa nabarmentzea eta toki berezia izatea, zeren infor-
mazio-iturri horiek esateko dutena interesatzen baitzaio hedabidea zuzentzen den
komunitate horri, nahiz eta iturri instituzionalak saihestezinak diren (Cantala-
piedra, 1996: 468).

Herri-informazioan iturri instituzionalek gehiegizko protagonismoa dutela
dioten iritziei arrazoia falta ez bazaie ere, hedabide lokalen inguruan egin diren
ikerketek bestelako emaitzak utzi dituzte agerian eta ezin ditugu aipatu gabe utzi.
Esaterako, Idoia Camachok bere doktore-tesian euskarazko 920 herri-aldizkari
aztertu zituen eta, informazio-iturriei dagokienez, honako ondorio honetara iritsi
zen: «Gehien erabiltzen diren informazio-iturriak ez-instituzionalak dira. Horrek

esan nahi du aldizkariek batez ere herritargoa erabiltzen dutela informazioa jaso-
tzeko» (Camacho, 2006: 330). Hala eta guztiz ere, aipatu beharra dago, «infor-
mazio-iturri bezala, udala garrantzitsua dela, iturri instituzionalen barruan gehien
erabiltzen dena berau baita» (Camacho, 2006: 330). 

Ezinbestekoa da informazio-iturrien aniztasuna, herriko sentsibilitate guztiak
eta pluraltasuna islatu nahi bada. Hedabideetan agertzen diren gaiek ere asko
esaten digute informazio-iturriei buruz, eta, era berean, informazio-iturriek
hedabidearen izaerari buruzko informazio asko eman dezakete. Herri-aldizkarien
gaiak aztertu dituzten ikerketen21 arabera, argi geratzen da herri-komunikabide
gehienen gaitegiaren ardatzak herritarren eguneroko bizimoduarekin duela
zerikusia, beraz, informazio-iturri nagusiak herritarrak eurak direla ondoriozta
dezakegu, norbanakoak edo taldeak. Horiek hartzen dute benetako protagonismoa
herriko informazioan, horixe delako hein handi batean euren berri emateko eta
jasotzeko espazioa. Horrek lagundu du informazioaren demokratizazioan,
bestelako hedabideetan ahotsik ez dutenek bertan aurkitu dutelako euren
informazioa zabaltzeko tokia. 

Kontuak kontu, bitartekaririk gabeko lehenengo eskuko informazioa lortzea
gero eta zailagoa den garaian, herriko kazetariak ezin du abagunea alferrik galdu,
betiere informazio-iturrien kalitatea, fidagarritasuna eta egiazkotasuna bermatuz. 

2.4. ESPARRU LOKAL ETA GLOBALAREN MUGAK HAUTSIZ

Teknologia berriek guztiz eraldatu dute kazetaritza egiteko modua eta hedabide
guztiek nozitu dituzte horien eraginak. Herriko informazioa ez da atzean geratu eta
bere egin ditu teknologia berriak, eduki eta lan egiteko moldea aldatuz. Teknologia
berriek kazetarien lana erraztu egin dute. Ez dira horrenbeste urte igaro, erre-
dakzio-geletan kamera digitalik gabe, ordenagailurik gabe, e-postarik gabe, sarerik
gabe, telefono mugikorrik gabe lan egiten zela. Sinestezina egiten bazaizu ere,
horrela egiten zen lana. 

Teknologia berriek herri-informazioan izan duten eraginik nabarmenetakoa
honako hau izan da: informazio lokala global bihurtu da. Alegia, hedabideak sa-
rean jartzeak horixe ekarri du, herrikoa, gertukoa den informazioa, edonork ikusi,
entzun eta irakurri ahal izatea. Edozein tokitatik eta munduko edozein txokotatik
ordenagailuan klik bat eginez, norberaren herrian gertatu denari buruzko informa-

Herriko informazioa: kazetarion probaleku eta eskola 43

21. Idoia Camachoren (2000) Herri aldizkarien funtzioak euskara normaltzeko prozesuan 1989-
1999 doktore-tesian; Jotxo Larrañaga, Miren Gabantxo eta Asier Arangurenen (1997) “Sei herri
aldizkari: eduki azterketaren bidetik hurbilketa bat” lanean, eta Alazne Aiestaranen (2007)
Debabarreneko Euskarazko komunikazio sistema: tokian tokiko aldizkarien kazetaritza-genero eta
gaien analisia 2000-2004 bitartean (…eta kitto!, Pil-pilean, Barren, Berriketan, Kalaputxi eta
Drogetenitturri) doktore-tesian.



zioa jaso dezake herritarrak, esparru lokalaren eta globalaren arteko mugak erabat
apurtuz. 

Alabaina, globalizazioaren garai honetan, lokalak, bertokoak itsas handi
horretan galtzeko arriskua ere badu, hedabide handiek euren legea inposatzen
baitute hedabideen merkatuan. Mezu-bide handiek mundu osora hedatzen dute
euren kultura eta pentsamoldea; txikiak, hizkuntza gutxituetan kaleratzen direnak,
ordea, ozeano handian galduz. Euskarazko hedabide lokalek itsas handian
bizirauteko beharrezko dituzten gutxienekoak honako hauek lirateke Mikel
Irizarren aburuz (Irizar, 2008: 202-203):

1. Ikuspegi autozentratua: munduaren ikuspegi propioa lantzea ezinbeste-
koa da. Horretarako oso inportantea da informazio-iturri propioak izatea,
gertukoa ere albiste izan dadin. 

2. Autoestimu trinkoa: komunitate txiki eta gutxituek prestigioarekin ondo
uztartuko den harrotasun sanoa eta autoestimu eraginkorra beharrezkoa
dute aurrera egiteko (harrokeria edo konplexuak alde batera utzita).

3. Amaraun-antolaketa: sareak guztiak jartzen ditu maila berean, gertukoak
zein urrunekoak eta hori txikientzat ez da egitura egokia. Komunitate txi-
kiari sarea amaraunaren antzera antolatzea komeni zaio. Erdigune bat, non
bakoitzaren hurbilenekoa, interes nagusikoa egongo litzatekeen, eta kanpo-
ranzko zirkuluetan, non, gero eta urrunago, interes gutxiagoko gaiak egon
eta hari luzeen bitartez mundu zabalarekiko harremana bermatuko litzate-
keen. Ez al da, bada, egia, herrian izandako uholdeek auzokoari sortu
dizkioten kalteak eragin handiagoa duela gugan milaka kilometrora gertatu
den tren-istripu batek eragin dituen ehunka heriotzek baino?

4. Masa kritikoa eta hegemonia: biziraupenak masa kritikoa eskatzen du,
sareak sortu eta giza funtzio oinarrizkoak ez galtzeko, baita diharduen ere-
muan hegemonia lortzea ere. Horretarako beharrezkoa da informazio-sare
propio eta erakargarria sortzea, jendeak kontsumituko duena eta erabiliko
duena.

Euskarazko herri-komunikabideek hasieratik bere egin zituzten teknologia
berriak: autoediziorako tresneria ezinbestekoa izan zen prentsarako 80ko hamarkada-
ren bukaeran. Horregatik esan daiteke euskarazko herri-aldizkariak teknologia be-
rriekin jaio zirela, eta urte hauetan guztietan gehienek berrikuntzak bere egin dituz-
tela. Hala ere, badira oraindik euren produktuak sarean ez dituzten aldizkariak ere. 

Ezin da ahaztu, ordea, hedabideak (irrati, prentsa idatzia, telebista) sarean
jartzeak bertan ari den langileriaren prestakuntza dakarrela, baita langile gehiago
lan horretan jartzea eta, aldi berean, azpiegituretan inbertsioak egitea ere. Eta hori
beti ez da erraza izaten, batez ere mezu-bide lokaletan, non langile taldeak txikiak
diren.

Sarea euskarri merkeena ere dela ere egia da, baina horrek jarraipen bat behar
du. Gure aldizkaria, telebista edo irratia sarean jarrita erakusleiho gisa, ez dugu
ezer lortuko edukiak eguneratzen ez baditugu eta kalitate minimo batzuk ez dituen
taxuzko produktua egiten ez badugu. 

Gutxieneko batzuk behar dira internet ere serio, sinesgarri eta aintzat hartua izan
dadin. Hasierako inbertsioak dirudi gastu handiena, baina gero medio horretara
dedikatuta dagoen jende-kopurua ere aintzat hartu beharko litzateke. Interneten ere
berdin, behin produktu bat kaleratu eta hobekuntzarik ez, aldaketarik ez, betelana
egiteko bakarrik dagoen erakusleiho hutsa bada… Begiratu behar da webgune batek
duen ibilbidea. Egokitzen da webgunea erreminta berrietara? Dinamikoa da?
Egunero-egunero aldatzen da zerbait? Irisgarriagoa da? Erabilgarriagoa? Kasu
honetan banaketa-gasturik ez, paper-gasturik ez, telebistetan baino lan-talde
txikiagoa behar da… Internet lagundu egin behar da, baina lagundu egin behar da
bereziki eduki berrien sorkuntzan (Arantzabal, 2008: 87).

Informazio orokorra lantzen duten hedabideen —batez ere prentsa idatzia-
ren— kasuan, informazio lokala, egunkari eta aldizkarien idatzizko bertsioen menpe
agertzen da. Hau da, paperean argitaratzen den edukiaren moldaketa —inoiz eduki
berbera— izaten da. Bestelako aukerak (parte hartzeko blogak, bideoak, audioak…)
eguneko gai garrantzitsuenetan erabiltzen dira informazio orokorreko hedabideetan.
Zentzu horretan, euskarazko hedabide lokalak teknologia berriek eskaintzen
dituzten aukerez baliatu direla eta baliatzen ari direla esan dezakegu. Gero eta
gehiago dira papera eta sarea uztartu dituzten aldizkari eta egunkariak edizio ja-
rraituak sortuz edota «orainkariak» sarean jarriz. Horrela, azken orduko eta unean
uneko albisteen jarraipena egiteko aukera eskaintzen zaio irakurleari, albisteak ia
gertatu ahala irakurriz.

Arestian aipatutako Hitzak dira horren adibide argia. Euskarazko Komuni-
kazio Taldeak kaleratzen dituen zazpi Hitzek Hitza.info egitasmoa jarri zuten
martxan 2008ko martxoan. Horren bitartez, 102 herritako informazioa zabaltzen
dute. Kazetaritza 2.0 kontzeptua da web gune berriaren ezaugarri nagusia. Hots,
edizio jarraituaren garrantzia, argazkiak eta bideoak erakustea, irakurleen parte-
hartzea sustatzea eta herritarren iritzi eta albisteen garrantzia. Era berean, web
gune berriak paperezko edizioa PDFan ikusteko eta hartzeko aukera eskaintzen du. 

Elgoibarko Izarra Kultur Elkarteak, Barren astekaria (papera) kaleratzeaz
gain, Elgoibarren.net (www.elgoibarren.net) orainkaria dute; herrian gertatzen
dena mementoan emateko ataria izateko helburuarekin sortu zen eta herritarrek une
oro eta edozein lekutatik Elgoibarko informazioa eskuratzeko gunea izan nahi du. 

Bilboko Ibaizabal Telebista, www.ibaiazabaltb.com helbidean, Bilboko eta
inguruko edukiak euskaraz eskaintzen dituen sareko telebista da, 2008ko apirilean
emititzen hasi zena. 

Orain arte aipatu ditugun adibideek argi erakusten dute teknologia berriek
eskaintzen dituzten abantailez baliatuta, beste modu batez sortzeko zailak izango
liratekeen produktuak martxan jarri direla zenbait tokitan, betiere herri-informa-
zioa jorratzeko. 

Prentsa idatzia kontsumitzen ez duen jendearengana hurbiltzeko aukera ezin
hobea da sarea eta hori ondo dakite gazteenek. Izan ere, ez dute hedabide tradi-
zionaletan asko sinesten eta Internet dute informazioa lortzeko biderik gertukoena,
doan eta eskura. 

Azken orduko eta mementoko gertaerak berehala emateko egundoko aukera
eskaintzen du Internetek eta herri-informazioan dihardutenek beste inork baino
hobeto egin dezakete hori, inbertsio handiegirik egin gabe. 

2.5. KONTUAN HARTZEKOAK

Jakina da, euskarari ez eze, euskal prentsari ere ekarpen garrantzitsua egin diotela
herri-aldizkariek. Izan ere, euskarazko herri-prentsak euskal prentsa orokorraren-
tzat eremu berria sortu du. Alde batetik informazio lokalaren hutsunea bete du eta,
bestetik, herri-prentsak informazioaren demokratizazioa ekarri du. Hau da,
gainerako hedabideetan agertzeko aukera gutxi dutenei espazioa eskaini die, haien
iritziak eta informazioak plazaratuz. Horiek nagusiki herriarekin eta herritarrekin
zerikusi zuzena duten informazioak izaten dira, ez horrenbeste instituzioekin
zerikusia dutenak. Ez ahaztu, herri-informazioaren benetako protagonistak
herritarrak eurak direla eta oso kontuan izan behar ditugula. Izan ere, beste
modu batean hedabideetara sarbiderik ez luketen gizabanako edo taldeei lekua
eginez, informazio orokorreko mezu-bideetan agertzen ez den eta herritarren
interesekoa den informazioa herriko kazetariaren esku jartzen dute. 

Beraz, ez baztertu herritarrengandik zuzenean datorren eta haiekin zerikusia
duen informaziorik. Betiere jarraipen bat egin eta argitaratzea merezi duen ala ez
balioetsi. Askotan, horrela sortzen dira informaziorik interesgarri eta bitxienak,
inork eman ez dituenak.

Mallegoi baserriko Garazi Mugarza Markina, 11 urteko neskatilla mallabitarrak
irabazi du Espainiako aurtengo «Premio BMV al Talento más Joven» izeneko
pintura saria (Aranburu, 2006).

Edozein dela informazio-iturria ondo konpontzea komeni da, betiere muga
zein den ongi jakinda. Hau da, guk haiek behar ditugu gure lana egiteko eta haiek
gu behar gaituzte euren informazioa plazaratzeko, baina batzuek eta besteek ongi
jakin behar dute non dagoen muga; gehiegizko harmonian oinarritutako harre-
manek ezer onik ekartzen ez duten moduan, erabateko konfrontazioan gauzatzen
direnekin ere ezinezkoa izaten da kazetariarentzat lana behar bezala egitea. Harre-

manak, beraz, korrektoa izan behar du, bakoitza bere tokian egongo da. Edozein
hedabidetan ari garenean bete beharreko printzipioa bada ere, herriko informazioa
lantzean bereziki zaindu behar da, iturria eta kazetaria oso gertu baitaude elkarren-
gandik. 

Informazioa modu arin eta irakurterrazean landu. Gertuko informazioa
modu labur, arin eta irakurterrazean eskaintzeak erakargarriago bihurtzen du infor-
mazioa, are gehiago euskaraz irakurtzeko ohiturarik ez duen jendearentzat. Izan
ere, «tokiko hedabideari dagokio bere herri zein eskualdeko euskaldun ororen
komunikazio beharrak asetzeko moduko produktuak eskaintzea» (Mendizabal,
2005: 140). 

Jubilatuen Egoitzak Milagrora (Nafarroa) irteera antolatu du ekainaren 18rako.
Herria bisitatu eta hamaiketakoa egingo dute goizean, eta eguerdian bazkaria. Irteera
goizeko 8:15ean izango da Plaza Handian. Interesatuek Jubilatuen Egoitzan eman
dezakete izena (Barren 2008).

Argazkiak ahalik eta gehien erabiltzea komeni da, arintasuna eskaintzeaz
gain, argazkiek oso erakargarri bihurtzen dutelako informazioa. Argazkietan zen-
bat eta herriko jende gehiago agertu, hobeto, informazioak jende gehiagorengan
izango duelako eragina.

Kontuz argazkiak aukeratzeko orduan, argazkiak kalitate minimoa izan behar
du eta agertzen diren pertsonak ezagutzeko moduan agertuko dira. Jakin badakigu,
beti ezin dela jendea agertzen den argazkirik argitaratu, hautua gaiaren araberakoa
izango baita.

Herri-aldizkarietan ohikoa izaten da argazki-muntaiak egitea adibidean ikus
daitekeen moduan (…eta kitto!, 2008).

Informazio-iturrietan oreka bilatzea komeni da, herriaren ikuspegi zintzoa
eman nahi bada. Nahiz eta batzuetan informazio instituzionalak denbora gutxiago
inbertituz informazio gehiago biltzeko aukera eman, ez gaitezen ohitu informazio
instituzionala bestelako informazioen kaltetan lar erabiltzera. Instituzioetatik
datorren informazioa kaleratu beharrekoa da, zalantzarik gabe, herritarren interese-
koa delako, bertan hartzen baitira herritarrei zuzenean eragiten dieten erabakiak,
eta horiek azaldu beharrekoak dira. 

Haatik, informazio instituzionalaren azpian, maiz propaganda ere egon daite-
ke, eta hori detektatzen jakin behar du kazetariak, zer den informazioa eta zer pro-
paganda. Demagun behin eta berriz saiatu garela gure herrian egin behar den
saihesbideari buruzko informazioa lortzen udalean eta ezin izan dugula lortu.
Pentsa dezagun hauteskundeak gertu direnean, udaleko komunikazio-arduradunak
alkateak gaiaren inguruan informatzeko elkarrizketa eskaintzen digula. Kasu
horretan ondo balioetsi behar dugu nola landuko dugun informazioa. Agian, ez
litzateke komeniko alkatearen elkarrizketa soilik kaleratzea. Kasu horretan apro-
posagoa litzateke gaiaren inguruan herrian dauden sentsibilitate guztiak (udalarena
barne) agerian uzten dituen erreportajea egitea. 

Gaietan oreka bilatu, baina batez ere, herritarrek ezagutzen ez duten eta
haientzat gertukoa eta berria den gaiaren bila joan behar du kazetariak.
Maiz, jendeak bere komunitate berekoak diren partaideen berri herri-komunika-
bideen bitartez jakiten du. Zentzu horretan garrantzitsua da azpimarratzea herri-
hedabideek euren zabalpen-eremuan betetzen duten komunitatea kohesionatzeko
funtzioa, herritarren arteko harremanak bultzatuz.

Zerbitzu-informazioa hedatzeko bitartekorik aproposena dira herri-
komunikabideak. Izan ere, irakurlearentzat erabilgarriak eta baliagarriak diren
atalek irakurle ugari dituzte. Zerbitzu-informazioaren ezaugarri nagusia da hartzai-
leari ekintzarako elementuak eskaintzea, hau da, hedabideak zerbitzu-informa-
zioaren bitartez bere ikus-entzule edo irakurleak mugiaraziko ditu. Zerbitzu-
informazioaren baitan honako hauek aurki daitezke: agenda, egitarauak, zinema-
agendak, autobus eta trenen ordutegiak, guardiako farmazien ordutegiak, intere-
seko telefonoen zenbakiak, eguraldiaren iragarpenak, zorion-agurren informazioa,
denbora-pasak eta salerosketa eta trukeen atalak, besteak beste. Guztiek kokapen
bera izaten dute hedabideetan eta herritarrak erabili egiten du baliagarria zaion eta
eskertzen duen informazio hori. Gainera, hedabideak eskaintzen dituen zerbitzu-
atal batzuk osatzeko, herritarren parte-hartze zuzena behar da, esaterako saleros-
keta eta trukeen atalerako. Horrelakoen bitartez, herritarren eta hedabidearen
arteko harremana sendotzen da eta bata bestearengandik gertuago egoteaz gain,
feedback zuzena sortzen da irakurleen eta medioaren artean. 

Alfa Romeo GT 1.8i 140cv salgai. Llantak (17’’). 2005eko irailekoa. 27.000 km.
Beti garajean. Egoera onean. 16.000 euro. Tel: 610 897 222.

Zapatu arratsaldean gizonezko urrezko aliantza aurkitu dut. Tel. 688 989 234.

Ume zaintzailea behar da uztailean goizez Deban lan egiteko. Tel. 634 786 776
(…eta kitto!, 2008).

Halaber, zorion-agurren atala (senideak edo lagunak zoriontzeko jartzen den
argazkia eta testu laburra) oso preziatua da herri-komunikabideen zerbitzu-atalean.
Aldizkarietan arrakasta handia izaten du, baita herri-telebistetan ere. Horrek infor-
mazio orokorreko hedabideetan ez luke tokirik ezta zentzurik ere; bai, ordea, herri-
informazioa lantzen duten euskarrietan.

Herritarren presioak albait egokien kudeatzen ikasi behar du ka-
zetariak, eta hori ekinaren ekinez bakarrik lortuko du. Hurbiltasunetik aritu, baina
behar den distantzia mantenduta. Hots, herritarren zerbitzura gaudela jakinik, baina
xantaiarik eta halakorik onartu gabe. 

Zerbait ulertzen ez dugunean galdetu, beldurrik gabe, hobe da galdetzea,
hanka sartzea baino. Gainera, informazio lokala lantzearen ondorioz, herriko
korrespontsala izaten da aurpegia ematen duena, beraz, berari joango zaizkio
kritika, haserre eta zorion guztiak. Informazio lokalaz ari garenean, aipatutakoez
gain, udaleko informazioa taxuz landu nahi bada, herriko udaleko antolaketa eza-
gutzea ezinbestekoa izango da kazetariarentzat. Askotan, horixe izaten da kazetari
hasi berriarentzat zailena: zeintzuk diren udala osatzen duten zinegotzien izen-
abizen eta karguak ikastea, udaleko sailak zeintzuk diren ikastea eta udalbatzaren
funtzionamenduaz jabetzea, baita bertoko sail bakoitzak darabilen hizkuntzarekin
trebatzea ere. Hasieran zinegotzi eta teknikariek hitzetik hortzera darabilten
terminologia bera arrotza egiten zaio kazetariari. Inor ez da jakintsu jaio, beraz ez
izan galdetzeko beldurrik. Ulertzen ez denari buruzko esplikazioa eskatu beti.
Hobe baita galdetzea, ulertu ez dugulako informazioa gaizki kaleratzea baino.
Azken hori beti, nahiz eta urteetako eskarmentua izan.

Hedabide handien bertsioak eta jokaerak ez dira beti egokienak izaten albiste
tamalgarrien berri ematen dutenean. Demagun kazetariak herrian gertatu den
ezbeharren baten berri eman behar duela, genero-biolentziaren berri esaterako.
«Gazte batek bere bikotea ustez jipoitu du». Erasotua eta ustezko erasotzailea eza-
gunak dira herrian. Nola jokatu behar du kasu horretan herriko kazetariak? Kontu
handiarekin zalantzarik gabe. Oinarrizko zenbait gauza kontuan hartuko ditu: 

– Epairik ez den bitartean inor ez da erruduna, beraz, errugabetasun-
printzipioa errespetatu. 

– Informazioak egiaztatzeko erabiltzen diren informazio-iturriak aukeratzeko
orduan (ezagunak, auzokoak, gertukoak…) tentuz ibili. Horrelako gertakari

tamalgarrietan, biktimen ezagunen, auzokoen, gertukoen adierazpenak eta
bertsioak jasotzeak, askotan, informazioa baino gehiago zurrumurruak izan
daitezkeelako eta horrelakoek alde baten edo bestearen jokabidearen justifi-
kazioa ekar dezaketelako. 

– Batzuen eta besteen izen-abizenak osorik ez ditugu argitaratuko.

Hona hemen Elgoibarko Barren aldizkarian kaleratutako albistea:

Genero biolentzia

Bikotekideari eraso egiteagatik 21 urteko gazte bat atxilotu zuen Ertzaintzak joan zen
astean Elgoibarren. Udaltzain batek eta ertzain batek mutil gazteak emakumea
lurrean nola eusten zuen eta txistua zelan botatzen zion ikusi zuten. Biktimak lepoan
eta besoetan hematomak zituela ohartu ziren bertaratutako agenteak.

Etxeko korridorean eta gela batean kristal hondarrak zeuden, ustez etxean izandako
liskarragatik, Ertzaintzako iturrien esanetan. Emakumea anbulatoriora eraman zuten
zauriak sendatzeko. Ustezko erasotzailea atxilotu egin zuten, eta Eibarko
Epaitegiaren esku geratu zen barixakuan bertan (Barren, 2008).

Errespetatu testuak, kronikak, albisteak, muntaiak entregatzeko epea, kaze-
tariaren lana kate osoaren maila bat den heinean, kate osoa hankaz gora jar deza-
keelako ardurarik ezak. 

2.6. EREDU GOGOANGARRIAK 

Jarraian aurkituko dituzun adibideak, euskarazko herri-komunikabideak dira.
Hedabide gehienek 2000. urtetik aurrera berrikuntzak eta eraldaketak egin dituzte,
multimedia proiektuak sortuz. Era berean, aukeratu diren mezu-bide gehienak,
eskualde edo herri mailan erreferente bilakatu dira urteetan egindako lanari esker.

– Goiena Komunikazio Zerbitzuak, multimedia eredua eta herri-
aldizkarigintzan aitzindaria (Gipuzkoa). www.goiena.com.

– Durangaldeko Herri Komunikabideak (DHK), prentsa idatzitik
multimediara (Bizkaia). www.anboto.org.

– Guaixe eta Baleixe, papera, irratia sarean (Nafarroa).

– Guaixe.net (www.guaixe.net) eta Beleixe.com (www.beleixe.com) Inter-
neten jarri zituzten edonondik edozeinek irakurri eta entzun ahal izateko. 

– Hernaniko Kronika, euskarazko herri-egunkari bakarra (Gipuzkoa)
www.kronika.net. 

– Eskualdeetako Hitzak, euskarazko herri-informazioaren atari garran-
tzitsuena (Bizkaia, Gipuzkoa, Nafarroa). www.hitza.info.

– …eta kitto! herritarren kohesiorako tresna (Eibar, Gipuzkoa). 
www.etakitto.com.

– Barren, papera eta sarea elkarren osagarri. www.elgoibarren.net.

– Ttipi-ttapa, lehen aldizkaria Interneten (Bortziriak, Nafarroa). 
www.ttipi.net.

– Geu, Araba osoko euskarazko hilabetekari bakarra (Araba). 
www.geugasteiz.com.

– Ibaizabal Telebista, euskarazko lehenengo sareko telebista. 
www.ibaizabaltb.com.

3. Kazetaritza politikoa: botere-borrokaren lekuko

Imanol Murua Uria

Hedabideen lana ez baita itxuraz gertatzen dena kontatzea, benetan gertatzen dena
baizik, bere plegu, zimur eta atzealde guztiekin. Eta honek, gehienetan, ez du

zerikusirik bertsio ofizialekin. Jakin behar genuke honezkero jendeak hegan egiten
duen herri honetan.

Iñigo Aranbarri (2005-12-04)

.

3.1. AZTERGAIAK ETA EZAUGARRIAK

Errealitatea, gertaerak, ez dira berez sailez sail gertatzen. Irakurleak gertaera
bakoitza bere sailean kokatuta irakurriko du biharamunean, gertaera horren berria
orrialde horretan joatea berezkoa bailitzan. Baina horren atzean erabaki subjektibo
bat dago: «Gertaera hau sail honetan joango da, eta ez beste horretan». Batzuetan
oso argi dago zerk non joan behar duen, baina askotan, ez.

Zer da, beraz, kazetaritza politikoa? Oro har, instituzio, alderdi, mugimendu
politikoek sortzen duten informazioaren berri ematea litzateke kazetari politiko
baten lana. Azken batean, gizarte baten antolamendu politikoaren inguruan sortzen
den botere-borrokaren kontakizuna da kazetaritza politikoa.

Euskal Herrira etorrita, gehiago zehaztu daitezke kazetari politikoak langai
dituen informazioen ezaugarriak. Euskal Herriko kazetaritza politikoak berezko
ezaugarriak baititu, euskal politikagintzak berezko ezaugarriak dituen bezalaxe. 

Hiru multzo handitan bereiz daitezke Euskal Herriko kazetaritza politikoaren
gaiak: beste edozein herrialdetan ere eragile politikoen arteko botere-borrokak sor-
tzen duen informazioa, batetik; euskal gatazka politiko eta armatuarekin zerikusia
duten gertaera eta auzi politikoak, bestetik; eta gatazkaren ondoriozko indarkeria-
rekin zerikusia duten gaiak, giza eskubideekin lotura dutenak. Hiru multzo handi
horietako informaziogaiak elkarrekin nahasten dira, noski, elkarren ondorio eta
elkarren kausa baitira beti. 

1. Eragile politikoen informazioa. Erakunde politikoek —gobernuek,
legebiltzarrek, udalek…— sortu ohi duten informazio guztia ez da informazio



politikotzat hartzen egunkarietan egin ohi den banaketan. Gobernu bateko Kultura
Ministerioko erabaki gehienak, eta erabaki horiei buruzko eztabaidak, Kultura
sailean joango dira egunkarian, ez Politika sailean. Edo legebiltzar batek pentsioei
buruzko legeria berritzen baldin badu, Ekonomia saileko kazetariak landuko du, ez
Politikakoak. Eta alderdi politiko bateko zuzendaritzak hezkuntza-sistemari
buruzko proposamena egiten badu, gizarte-gaiez arduratzen den taldeko kazetariak
hartuko du, eta Politika sailekoak. Beraz, ez da zuzena esatea eragile politikoek
sortzen duten informazioa lantzen duela kazetari politikoak. Zuzenagoa edo zeha-
tzagoa litzateke esatea instituzio politikoen inguruko botere-borrokak sortzen duen
informazioa dela kazetari politikoaren langaia; eta hauteskundeak direla, azken
batean, gertaera nagusia, hauteskundeen ondorioz egituratzen baitira egituratzen
diren bezala eremu bakoitzeko botereguneak, eta hauteskundeei begira hartzen
baitituzte hartzen dituzten estrategiak eta erabakiak eragile politiko nagusiek,
alderdi politikoek.

2. Gatazkaren auzi politikoak. Euskal Herriko informazio politikoaren
bereizgarrietako bat da Euskal Herrian bizi dugun gatazka politikoa. Batzuek
Euskal Herriaren eta Espainiaren arteko gatazka politikotzat definitzen dute, eta
beste batzuek nahiago dute euskal herritarren arteko barne-gatazka politikotzat
definitu. Denak bat egiteko moduko definizioa bilatze aldera, erabaki-subjektuari
buruzko desadostasunaren inguruko gatazka dei genezake: erabakitzeko subjektu
politikoa Espainia dela uste dutenen eta erabakitzeko subjektu politikoa Euskal
Herria dela uste dutenen arteko gatazka; edo beste hitz batzuekin esanda, gaur
egungo marko politikoari eutsi nahi diotenen eta gaur egungo marko politikoa
aldatu nahi dutenen arteko gatazka. Gai multzo horretan daude, ikuspuntu
politikotik, kazetari politikoak landu ohi dituen gai mamitsuenak: esparru juridiko-
politikoa aldatzeko proposamenak, proposamen horiei buruzko eztabaidak, bake-
prozesuko ahaleginak (joko-arauak aldatzeko ahaleginak ere badiren neurrian),
legaltasunaren eta zilegitasunaren arteko talka…

3. Gatazkaren ondoriozko indarkeria. Euskal Herriko informazio politi-
koaren beste bereizgarri handienetako bat da, inguruko beste herrialde gehienetako
kazetari politikoek lantzen ez dituzten edo, behintzat, askoz neurri txikiagoan
lantzen dituzten errealitateak jorratzera behartzen baitu hemengo kazetari politi-
koa: hilketak, leherketak, torturak, atxiloketak, espetxeratzeak, hauteskundeetara
aurkezteko debekuak… Kazetariak, politikoak zein beste arlo batekoak, gai guztie-
tan jokatu behar du konturik handienarekin, gai guztietan saiatu behar du iturriak
kontrastatzen, benetan gertatu dena kontatzen, eta ez iturrietako batek esan diona
egiatzat ematen. Baina gai hauetan are kontu handiagoarekin jokatu beharra dauka,
eta, badaezpada ere, errezeloz begiratu iturri guztiei, jakinik gai hauetan iturri
guztiak direla interesatuak.

3.2. INFORMAZIO-ITURRIAK

Kazetari ororen lan-tresna garrantzitsuenetakoak dira informazio-iturriak, kontu
handiz erabili beharrekoak. Kazetaritzaren arlo guztietan dira kontuz ibili
beharrekoak, baina esana dugunez, kazetaritza politikoan bereziki kontuz erabili
beharrekoak dira. Hamaika sailkapen egin daitezke iturriei buruz, baina bat oso
sinplea egin daiteke. Iturri interesatuak, batetik, eta iturri desinteresatuak, bestetik.
Edo bestela esanda, iturri kutsatuak, alde batean, eta iturri kutsatu gabeak, bestean.

Iturri desinteresatu baten, kutsatu gabe baten, adibidea: etxe batek su hartu
du, eta suhiltzaileen buruak esan du hiru lagun hil direla, etxean kalte handiak
eragin dituela, eta gaizki itzalitako zigarro batek eragin duela sutea. Informazio bat
egingo badugu, jarri egingo dugu nork jakinarazi duen hiru lagun hil direla, akatsa
beti egon baitaiteke, edota ez dakit zenbat kalte eragin dituela, eta arrazoia
esandakoa dela. Kazetari gisa % 100ean ezin dugu jakin informazio hori zuzena
den. Guk dakigu suhiltzaileak zer jakinarazi duen. Beraz, idatzi egingo dugu
zeinek eman duen informazioa. Baina errezelorik ez dugu izango iturriarekin.
Dakiena kontatu du, eta kito. Iturri desinteresatua da, kutsatu gabea.

Kazetaritza politikoan gutxitan egokitzen dira horrelakoak. Hitz batean: ez
dago fidatzerik. Kazetari politikoak ezin du inorekin erabat fidatu. Hor baitago
iturriaren interesa, beti, batzuetan agerian eta beste batzuetan ezkutuan. 

Goazen beste muturrera. Ahaztu suhiltzailea, eta jarri bere lekuan, adibidez,
Angel Acebes. 2004ko martxoaren 11. Madrilgo atentatuen egilea ETA ez zela
izan iradokitzen ari zirenei «miserable» deitzera heldu zen Acebes, ministro zela.
Kasu horretan garbi zegoen errezelo handiarekin hartu behar zela Barne
Ministerioaren informazioa, guztiz interesatua baitzegoen atentatu haiek ETAk
egin zituela sinetsarazten.

Baina beti ez da hain nabarmena izaten. 

Acebesi ez genion sinesten. Baina kontua ez da, gehienetan, sinestea edo ez
sinestea. Iturriekin distantzia bat hartu beharra ez da, nahitaez, iturriaren
sinesgarritasun-kontua. Ez da kontua, ez beti behintzat, sinesten duzun edo ez
duzun. Har dezagun adibide paradigmatiko bat: tortura-kasuak. 

3.2.1. Tortura-kasuak. Hiru adibide

3.2.1.1. Iturri bakarra 

Tortura-kasu gehienetan informazioa kontrastatu ezina izaten da, kazetari-
tzaren ikuspegitik, arazo nagusia. Ia kasu guztietan, torturatuaren testigantza
besterik ez du izaten kazetariak. Alegia, bost egunez inkomunikatuta eduki dute,
eta epaileak kartzelara bidaltzen duenean edo aske uzten duenean, atxilotuta egon

denak bost egun horietan zer egin dioten kontatzen du. Kartzelan badago,
abokatuaren bidez. Eta horrek Askatasuna erakundearen bidez edo TAT Torturaren
Aurkako Taldeen bidez zabaltzen du. Libre utzi badute, berak zuzenean (ausartzen
bada). Gorka Lupiañez, adibidez. Tortura latzak salatu zituen, kartzela barrutik.
Bere testigantza hedabideetara heldu zen. Baina, hedabide gehienetan ez zioten
jaramonik egin, testigantzaren gordintasuna gorabehera. Gutxi batzuetan baino ez
zuen izan oihartzuna. 

Berrian, adibidez, oihartzuna izan zuen. Ez nahitaez. Lupiañezek esan zuen
guztia sinetsi zutelako Berrian. Pertsona bakoitzaren kontua baita, zenbateraino
sinetsi edo ez. Baina kazetari bezala, gai honekin arazo bat daukagu: iturria baka-
rra da, eta ez daukagu kontrastatzeko modurik. Baina esperientziak —eta senak ere
bai— esaten digu tortura-salaketak sinesgarriak direla. Kontrastatu ezin dugunez,
ordea, ezin dugu idatzi esan duena egia den edo ez. Kazetari-ikuspegi zorrotzetik,
ezin dugu titularrera eraman, adibidez, «Lupiañez torturatu egin dute», edo «Lu-
piañez makil batekin bortxatu egin dute». Hor zorrotz jokatu behar dugu: «Lupia-
ñezek gogor torturatu dutela salatu du», edo bestela, komatxo arteko titular bat
jarri: «Makil batekin bortxatu naute». Azken batean, albisteari garrantzia eman edo
ez eman erabakitzeko orduan sinesgarritasuna neurtu behar duzu, baina idazteko
mementoan, zuk dakizuna bakarrik idatzi behar duzu: salatu egin duela besterik ez
dakizu, eta salatu duela besterik ezin duzu idatzi.

Arau hau, hain zuzen ere, oinarrizkoa da kazetaritzaren alor guztietan eta,
beraz, kazetaritza politikoaren gai guztietan, ez torturari buruz ari garenean
bakarrik: kazetariak, albisteetan, dakiena bakarrik idatzi behar du. Eta, askotan,
iturriak zer esan dion bakarrik daki, ez zer gertatu den. Hortik, iturria aipatu
beharraren garrantzia, idazketarako batzuetan astuna gertatzen den arren.

3.2.1.2. Iturri gehiagoren salbuespena

Igor Portu eta Mattin Sarasolaren kasua. Kasu hau salbuespena izan zen.
Atxilotuaren salaketaz aparte, Donostiako ospitaleko mediku-txostena izan zuen
eskura kazetariak. Eta informazioa kontrastatzeko aukera izan zuen hortik aurrera:
mediku-txostena, Alfredo Perez Rubalcaba Barne Ministroaren bertsio ofiziala
gero, Sarasolaren ustezko aitorpena gero (2006ko abenduaren 31n Barajasen aten-
tatuaren egilea zela), Rubalcabak aitorpen horri buruz esandakoa («Dena aitortu
du, xehetasun guztiekin»), Porturen eta Sarasolaren atxiloketaren testiguaren leku-
kotza gero (atxiloketan ez zela indarkeriarik izan), bi atxilotuen testigantzak (inko-
munikatuta egon zirenez bien artean ezer hitz egiteko aukerarik izan ez zutelarik,
baso batera eraman zituztenean egindako torturei buruz antzeko kontakizunak egin
zituzten), Fernando Grande Marlaskak espetxeratze-autoan bi testigantzen arteko
adostasuna azpimarratu zuen…

Iturriak ugariak dira, kontrastatzeko modukoak, bertsioak gutxienez bi…
Baina balio bera al dute denek? Ez nahitaez. Interpretatzen hasteko tresnak ditu
kazetariak. Pertsona bezala honi besterik gabe sinetsiko diozu, eta beste hari ez,
edo alderantziz; baina kazetari gisa norberak ziur dakien horretan oinarritu behar
du albistea idaztean, ez uste duenean. Kazetariak badaki honek esan duena, hark
esan duena, mediku-txostenak dioena… eta titulatu dezake, adibidea apur bat
muturrera eramanez: «Rubalcabaren bertsioa gezurra dela erakutsi dute mediku-
txostenak, lekukoaren testigantzak, atxilotuen salaketek eta Marlaskaren autoak».
Ez da izenburu ona, luzeegia da gainera, baina zuzena litzateke, datuen gaineko
interpretazioaren eremuan baikaude, ez iritziaren eremuan. 

3.2.1.2.1. Atxilotuaren deklarazioen arazoa 

Gai honekin lotuta, atxilotuen aitorpenen arazoa daukagu. Askotan agertzen
da arazo bera, euskal kazetaritza politikoan: ETAko ustezko kide bat atxilotu dute,
inkomunikatuta daukate, eta inkomunikatuta daukaten bitartean, filtrazioetan oina-
rrituta, atxilotuak zer aitortu omen duen zabaltzen dute berri-agentziek. Espainiako
Erregearen aurkako atentatua prestatzen ari zela, uniformedun bat hiltzeko agindu
ziola Txerokik, Valentziako Copa American atentatu handi bat egiteko prestaketak
egiten ari zirela… eta Portu eta Sarasolaren kasuan, Barajasko T-4ko atentatua
egin zutela. Ez dira txikikeriak izaten, egunkarietako lehen orrialdeetako titular
nagusiak emateko moduko albisteak lirateke. Zer egin?

Hemen arazo deontologiko bat baino gehiago daude. Batetik, atxilotua
inkomunikatuta dago, eta haren ahotan aitorpen bat jartzen ari zara, noren eskutik,
eta Poliziaren eskutik. Beste jatorririk ezin baitu eduki informazio horrek. Ez
dakigu benetan esan duen. Eta esan badu ere, esperientziak esaten digu oso posible
dela torturapean edo, gutxienez, presiopean aitortu izana. Eta guk zuzenean
ezagutzen ez ditugun iturrien bitartez lortu dute gehienetan informazioa agentziek.
Hedabideari bi aukera gelditzen zaizkio, zuzen eta zorrotz jokatzekotan: edo ez
aipatzea, edo aipatzekotan, berri-agentziek esan dutela azpimarratuta aipatzea.

Besterik izaten da norbaitek publikoki adierazpenak egiten dituenean horri
buruz: Barne Ministroak, gehienetan. Kasu horretan, albistea da Alfredo Perez
Rubalcabak hau eta hau esan duela. Sarasolak dena aitortu duela esan duela? Bada,
hori esan duela da albistea. Hori badakigu: Rubalcabaren esanetan Sarasolak
Barajasko atentatuaren egilea dela aitortu duela badakigu. Baina Sarasolak
Barajasko atentatua aitortu zuenik, ez dakigu. Eta are gutxiago, Sarasola Barajasko
atentatuaren egilea denik, hedabide gehienek argitaratu zuten bezala.

3.2.1.3. Kazetaria bera, iturri

Porturen eta Sarasolaren kasua, torturari buruzko informazioan salbuespen
izan bazen ere, are salbuespen handiagoa gertatu zen honako hau: Martxelo

Otamendi eta Egunkariako atxilotuen kasua. 2003ko otsailaren 25ean, Egunero
egunkariaren azalean titulu hau ageri zen: «Torturatu egin dituzte». Ez zioen,
halakoetan kazetari-legeei jarraituta normalean beharko lukeen moduan, «Torturak
salatu dituzte».

Zer gertatu zen? Iturria Egunero bera zen. Nolabait esateko, hedabidea bera,
kazetaria, kalabozoan izan zen. Martxelo Otamendik, Egunkaria itxi berriaren
ordez Egunero argitaratzen ari ziren kazetarien zuzendariak, bost egun Guardia
Zibilaren esku egin ondoren, Soto del Realeko espetxetik atera eta gogor torturatu
zituztela esan zuen. Beste hedabide guztientzat, Otamendik torturak salatu zituela
zen albistea. Egunerorentzat, torturatu egin zutela zen albistea. Egunerok, nolabait
zuzenean kalabozoan egon zenez, kontrastatua baitzeukan albistea.

Salbuespenen artean salbuespena da, kazetaria bera albiste bihurtzen den kasu
berezia, baina iturrien arazoa ulertzeko oso adibide esanguratsua.          

3.2.2. Beste informazio-iturri batzuk

Euskal Herriko kazetaritza politikoan oso sarritan egokitzen da jatorria iturri
polizialetan edota iturri judizialetan duten informazioekin lan egin beharra, eta
informazio horiek iturrietatik zuzenean jaso beharrean bitartekarien bidez
(agentziak eta) zeharka jaso beharra. Kontu bereziki handiarekin jokatu beharra
dago informazio horiekin.

3.2.2.1. Informazio-iturri polizialak

Euskal Herriko eta Euskal Herriari buruzko informazio politikoan, sarri-
sarritan iturri polizialak dira «fuentes». Ez lan polizialari buruzko informazioetan
bakarrik —atxiloketak, ETA eta abar—, informazio politiko inportantea izaten
baitute euren esku, inteligentzia-zerbitzuen bidez. Eta iturri polizialak ugariak dira,
batzuetan kontrajarriak, edo interes kontrajarriak dituztenak. Polizia Barne Minis-
terioaren menpe dago, baina arduradun polizial asko, informazio-zerbitzuetan
dabiltzanak, ETAren aurkako borrokan ari direnak, gehiago daude PPren
interesekin, PSOErenarekin baino. Informazioak nondik eta zergatik datozen
interpretatzen saiatzea ere garrantzitsua da, irakurketa egokia egiteko. Loiolako
bake-prozesuaren garaian, adibidez, nabarmena izan zen Gober-nuaren interesen
aurkako filtrazio ugarik iturri polizialetan zutela jatorria. 

Nola jokatu, iturri polizialetan oinarritutako informazioak iristen direnean,
berri-agentzien bidez edo beste hedabideen bidez? Irizpide orokor gisa, ez dira
zuzenean argitaratzeko moduko informazioa izaten; nahiz eta jakin batzuetan
errealitatearekin zerikusi handia izan dezaketela, beti da informazio interesatua,
kutsatua, ez-osoa, eta askotan informazioaren subjektu direnen eskubideak urratuta
lortutakoa da. 

3.2.2.2. Informazio-iturri judizialak

Iturri judizialak edo juridikoak dira euskal kazetaritza politikoko beste
izarretako batzuk. Izan ere, Euskal Herrian lanean ari den kazetari politikoak
Zuzenbideko ezagutzak izatea nahitaezkoa du, gertaera nagusietako asko behar
bezala ulertzeko eta, gero, azaltzeko. Jakin behar da Auzitegi Nagusia, Auzitegi
Nazionala, Auzitegi Gorena edota Auzitegi Konstituzionala bereizten. Jakin behar
da fiskalaren, akusazio partikularraren eta akusazio popularraren zereginak
bereizten. Autoa eta epaia ez direla gauza bera. Inputatzea eta auzipetzea ere ez
dela gauza bera. Alderdi bat legez kanporatzea gauza bat dela, eta beste gauza bat
dela alderdi baten jarduerak etetea. Eta jakin behar da, epaile batek 300 orrialdeko
auto bat ateratzen duenean, oso-osorik irakurri beharrik izan gabe —ez baitago
denborarik— mamia non dagoen antzematen, eta informazio hori guztia irakurleari
ulertzeko moduan ematen. 

Iturriak, funtsean, bi aldetatik etortzen dira gai hauetan: auzitegitik —oro
har— eta defentsako abokatuengandik. Auzitegitik esatean, izan daiteke bide
ofizialetik, auzitegiko prentsa-zerbitzutik —epaiak, autoak, deklaratzeko deial-
diak…—, edo iturri ez-ofizialetatik, epailearen edo fiskalaren bulegotik, edo
poliziarengandik —erabakien aurrerapenak, funtsean—.

Erabaki judizial bati buruzko informazioa emateko orduan, informazioaren
kalitatea asko hobetu daiteke jatorrizko erabakiaren testu osoa eskuratuz gero
—autoa, epaia, akusazio idatzia…—, berri-agentzien bidez iritsi ohi diren laburpe-
nekin lan egitera mugatu beharrean. 

3.3. TERMINOLOGIA-ARAZOAK

3.3.1. Lurraldetasuna

Orain arte aipatu ditugun kasuetan iturriaren kutsadura edo interesa oso
nabarmena da: iturri judizialak, polizialak, alderdi politikoetako iturriak… Baina
beti ez da horren nabarmena izaten. Iturriak, batzuetan, terminologiaren bitartez
ikuspegi konkretu bat, bere ikuspegi propioa, saltzen digu. Eta hor, beti adi egon
behar dugu.

Adibidez, lurraldetasunean. Berria egunkariak lurraldetasunari buruz duen
ikuspegia, adibidez, ez dauka beste inork, informazio-iturri nagusien artean.
Hendaia «sur de Francia» Efe agentziarentzat eta Montreal «ciudad canadiense»,
eta «Pais Vasco» jartzen duenean Arabaz, Bizkaiaz eta Gipuzkoaz bakarrik ari da. 

Egoitza Madrilen duten iturriekin ez ezik, Euskal Herriko iturriekin ere adi
jokatu behar da, zatiketa politiko-administratiboak berak ere bere hizkera duenez,
Euskal Herriaren ikuspegi zatikatua ematen baitute bertako erakundeek ere. 

Adibidez, Eusko Jaurlaritzak eskatutako inkesta batek baldin badio «euskal
herritarren % 20» independentziaren aldekoak direla, ezer argitaratu aurretik
arretaz begiratu beharko dugu arabar, bizkaitar eta gipuzkoarrez bakarrik ari den,
edo benetan euskal herritar guztiez ari den. 

Lurraldetasunari dagokionez, euskarazko hedabide batean ari bagara eta
hedabide horrek Euskal Herri osoan baditu irakurleak eta entzuleak, adi-adi jokatu
beharra dago terminologiarekin, lurralde guztietako irakurleentzako moduko
informazioa emateko. Tratamendu bera eman behar diegu, adibidez, Frantziari eta
Espainiari, kontzepzioz Euskal Herri osoko egunkaria baikara, irakurleak Bilbon
bezala Baionan ere baditugu-eta.

Horregatik idatzi behar dugu, beti, Auzitegi Nazionala aipatzen dugunean,
Espainiako Auzitegi Nazionala dela. Ez da kontua Espainiakoa dela azpimarratu
nahi dugula, gaiztoak espainolak direla azpimarratu nahi dugula nolabait. Futbol-
ligarekin ere berdin egiten dugu: Espainiako Liga idatzi behar dugu. Espainiako
Gobernua. Espainiako Erregea. Eta berdin Frantziako, edo beste edozein herritako.
Markatuko ez bagenu, nongoa den jakina dela adierazten ariko ginateke, alegia,
hemengoa. 

El Diario Vascok —eta Espainiako egunkari guztiek, eta Efek— Espainiako
Gobernuari «El Gobierno» esaten dio beti, eta Eusko Jaurlaritzari «El Gobierno
Vasco». Zer ari da esaten? Gure gobernua, hemengo gobernua, El Gobierno,
Espainiakoa da. Gurea denez, hemengoa denez, ez daukagu esan beharrik nongoa
den. Auzi ideologikoa baino gehiago, ikuspegiaren araberako auzia da: Hendaiako
irakurle batek bere egunkarian «gobernua» irakurtzen badu, besterik gabe, nongo
gobernuaz ari dela ulertu behar du?

3.3.2. Hitzen ideologia

Beste era bateko terminologia ere saltzen digute, noski, berri-iturri nagusiek.
Hitzak, bere horretan, ez baitira esanahirik gabeak, ezta ideologiarik gabeak ere.
Euskaraz ari den kazetariak ez du hizkuntza bakarrik itzultzen, ezta lurraldetasuna
bakarrik ere. Adibidez, Efe agentzian «la banda terrorista» dena, zorrotz jokatu nahi
duen kazetariarentzat «erakunde armatua» edo «talde armatua» izango da, edota
«la cupula de Batasuna», aldiz, «Batasuneko zuzendaritza». 

Baina iturriarekin lotutako terminologia-arazoak ez dira Efe edo informa-zio-
iturri gehienbat espainiarrekin bukatzen. Ilegalizazioarekin lotutako termino-logia-
arazoak ere hor daude, adibidez.

Lehen prentsaurrekoak, edo kontzentrazioak, adibidez, HBk egiten zituen,
gero Batasunak, aspaldian EAE-ANVk… baina orain? Berdin gertatu da gazte-era-
kundeekin ere: lehen Jarrai, gero Haika, ondoren Segi… Oraindik ere, erredak-
zioetara heltzen dira Espainiako auzitegiek legez kanporatutako erakundeen

deialdiak —Iparraldean legezkoak direlako ere bai, besteak beste—, baina beste
askotan deitzailea ez dago, kazetari-ikuspegitik, behar bezala zehaztua.

Demagun ohar bat iristen dela erredakziora: «Zumarragako herritarrek»
elkarretaratzea egin dute herriko preso baten egoera salatzeko. Gutxitan, baina
ailegatzen dira horrelakoak. Kazetariak ezin du idatzi Zumarragako herritarrek
elkarretaratzea egin dutela, ez dauka zertan oharra bidali duenaren terminologia
errespetatu; eta, kasu honetan, ez du errespetatu behar. Zehaztu beharra du:
«herritar batzuek».

Aurreko adibidean irtenbidea erraza zen. Baina beste batzuetan ez da hain
erraza. Adibidez: askotan jasotzen ditugu agiri politikoak «gazte independentisten»
izenean. Iritzi politiko oso zehatzekin. Oharrak dioena bere horretan hartuta, hauxe
idatz genezake izenburuan: «Gazte independentistek uste dute EAJk Euskal Herria
saldu duela». Ohar hori bidali duten gazte independentistek hori uste dute, baina ez
dakigu gazte independentista guztiek zer pentsatzen duten horretaz; badakigu, izan
ere, gazte independentista guztiek ez dutela hori pentsatzen. Zorrotz jokatuta,
«gazte independentista batzuek» jarri beharko genuke. Baina kasu konkretu
honetan ez da irtenbidea, oharra bidali duena antolatutako gazte-taldea dela bada-
kigu-eta, ez gazte solte batzuk. Ilegalizazioaren ondorioz ezin dira erakunde gisa
agertu. Erdibideko irtenbidea eman dakioke: letra larriaz idaztea («Gazte Indepen-
dentistek»), erakunde bat balitz bezala, edo komatxo artean ematea, bestela.

Ezker abertzalea kontzeptuak ere ematen ditu buruhausteak. Batasunak eta
Batasunarekin ados dauden beste mugimenduek beren buruari «ezker abertzale»
esateko ohitura dute, beraiek bakarrik sartuz mugimendu horren barruan. Baina
badira beste batzuk, batez ere Aralarrekoak hegoaldean eta Abertzaleen Batasune-
koak Iparraldean, beraiek ere beren burua ezker abertzalekotzat daukatenak. 

Beraz, ohar bat ailegatzen bada esanez ezker abertzaleak greba orokorrera
deitu duela, zuzena al da idaztea ezker abertzaleak grebara deitu duela, dakigu-
nean, adibidez, Aralarrek eta ABk ez dutela deitu? Ilegalizaziorik gabeko garaian,
garbi erantzungo genuke ez litzatekeela zuzena. Alegia: ez daukagu zertan iturriak
erabiltzen duen terminologia bera erabili, ez gaude behartuta: guk gure termino-
logia erabaki behar dugu, errealitatea gure ikuspegitik zehatzen deskribatzen duen
terminologia, ez iturriari komeni zaion terminologia. Kasu honetan, ezker aber-
tzaleak deitu duela esatea ez da guztiz zehatza: bada zehatza Batasunaren termino-
logiaren arabera, baina ez Aralarren terminologiaren arabera. Biak hartu behar
ditugu kontuan. Zehaztu egin beharko genuke: baldin badakigu Batasunak eta
LABek deitu dutela, haiek deitu dutela jartzea zehatzagoa litzateke. Baina ilega-
lizazioarekin, kasu hauetan malguago jokatu beharra egokitu da, izenik gabe geldi-
tzen ari baitira Batasunaren oinordeko politikoak, eta batzuetan ezker abertzalea
deitu beste modu egokiagorik ez da agertzen, edo ez dugu asmatzen behintzat.

Iturriarekin eta ilegalizazioarekin lotutako terminologia-arazoen beste adibide
bat. EAE-ANVk bidaltzen dituen oharretan, boto baliogabeak kontuan hartuz gero
hautetsi izango liratekeen hautagaiei «hautetsi» esaten zaie. Eta, adibidez, Berriaren
ildo editorialaren arabera —ilegalizazioaren aurkakoa— hautagai horiek hautetsi
izan beharko lukete. «Hautetsi» edo «zinegotzi» direla esan behar du, beraz,
kazetariak albiste informatiboan? Ez. Zorroztasunaren izenean, «boto baliogabea
kontuan hartuz gero hautetsi liratekeenak» direla idatzi beharko litzateke, baina ez
zinegotziak direla, ez baitira. Izan beharko lukete justiziaz, baina ez dira. Beraz,
iturriaren terminologia egokitu egin beharrean gaude berriro.

EAE-ANVko prentsa-bulegoan lanean bageunde, «hautetsi» idatziko genuke
dudarik gabe, baina egunkari batean ari garela, inoiz ezin dugu idatzi prentsa-
bulego batean ariko bagina bezala. Eta arau honek gai guztietarako balio du, noski.

3.4. TEKNOLOGIA BERRIEN ERAGINA

Teknologia berrien garapenarekin errotik aldatu da kazetarien lanbidea, kazetari
guztien lanbidea. Baina ez da atal honen egitekoa aldaketa orokor horiei buruz
mintzatzea, kazetaritza politikoan eragin duten aldaketei buruz baizik. Zertan
aldatu dute, beraz, teknologia berriek, kazetaritza politikoa?

Berriro ere iturriak aipatu behar ditugu: ekarri duten aldaketa esanguratsuena
esaldi batean esatekotan, iturriak eskuragarriago egin dizkigutela esan behar dugu.
Era askotako iturriak, leku askotako iturriak. Lehen inondik inora eskura ez ge-
neuzkan informazio-iturriak ditugu orain eskura. Adibidez: 

3.4.1. Artxibo digitalak

Informazio-artxibo digitalak izan dira aldaketa handienetakoa, hobekuntza
handienetakoa. Hedabideen hemerotekak, berri-agentzien artxiboak, hauteskunde-
emaitzen artxiboak, legebiltzarretako erabakien datu-baseak, lege-artxiboak…
Izugarrizko lan-tresnak dira, egunean eguneko azalkeria baino zerbait gehiago
eskaini nahi duen kazetariarentzat, iragana informazio-iturri agortezina baita,
oraina behar bezala azaldu ahal izateko.

Bereziki prentsa idatzian dira tresna inportanteak, irratiek eta telebistek beren
azkartasunean ematen ez dituzten informazio osagarriak emateko aukera handia
ematen dutelako. Albisteak bere horretan emateko garaiak joan dira. Bezperako
albiste bat bere horretan ematen baduzu, irratiak eta telebistak askoz azkarrago
egin dutena egun bateko atzerapenarekin ematen ari zara. Ekarpenak egiteko modu
eraginkorra eta gaur egun erraza da artxiboarekin osatzea albisteak. Artxiboa izan
daiteke 1977ko datuak ekartzea, edo besterik gabe joan den astean gai horren
inguruan zer gertatu zen gogoraraztea.

3.4.2. Informazio-iturrien dibertsifikazioa

Duela gutxi arte berri-agentzien monopolioa zena, albisteak ematearena,
dibertsifikatu egin da, Interneteko iturrien ugaritasunari esker. Gaur egun ere indar
eta eragin handia dute agentzia handiek eta, adibidez, ziur asko Espainiako estatu
osoan ez da egongo egunkari bakar bat Efe agentziaren zerbitzua hartzen eta
ordaintzen ez duenik. Baina dagoeneko agentziak ez dira horren beharrezkoak,
lagungarriak izaten jarraitzen duten arren. 

3.4.3. Eragileak iturri

Eragile politikoak ere albiste-zerbitzu bihurtu dira, bitartekariaren beharrik
gabe: alderdiak, erakundeak, bestelako elkarte edo mugimenduak, nork bere web
gunean sartzen ditu bere ekitaldien berriak, bere adierazpenen erreferentziak,
kazetariek zuzenean bertatik hartzeko moduan. Oraindik gutxitxo baliatzen dute
tresna berri hau, askoz azkarragoak eta eraginkorragoak dira agentziak eta
hedabideen edizio digitalak, baina aurreikus daiteke joera aldatzen joango dela. 

Sareko emanaldiak. Zenbait ekitaldi politiko —eta bestelako— bertatik
bertara jarraitzeko modua ez duenean, kazetariak sarearen bitartez osorik jasotzeko
aukera izan dezake. Adibidez, Espainiako Kongresuko osoko bilkurak zuzenean
ematen dituzte sarean: Madrilera joan beharrik gabe jarrai ditzake kazetariak
eztabaidak, telebistaz ematen ez dituztenean ere. Oraingoz erakunde handienek
baino ez dute egiten, baina pixkanaka hedatuko da.

3.4.4. Blogak

Blogak ere pixkanaka informazio-iturri garrantzitsu bihurtuko dira. Oraingoz
gutxi daude euskal politikari buruzkoak, politikarien eskutik behintzat. Eduardo
Madina, Iñaki Anasagasti, Rafa Larreina… eta kanpainakoak. Informazio berri
gutxi, formatu tradizionalak jarraitzen duelako lehentasuna izaten: prentsaurre-
koak, adierazpenak, prentsa-oharrak…

3.4.5. Kanpoko prentsa

Lehen ametsa zen, demagun, Quebeceko edo Zeelanda Berriko egunkari
batek argitaratu duenaren berri izatea. Munduko egunkari prestigiotsuenak ere
—The Times, The Guardian edo Le Monde— hartzeko, Donostiako kiosko kon-
kretu batera joan behar zuen kazetariak. Egun bateko atzerapenarekin, gehienak.
Orain mundu osoko egunkariak eskura ditugu, mahaitik altxatu gabe. Euskal
politikan ari den kazetariak ez ditu askotan erabiliko —bereziki nazioartekoentzat
da pagotxa— baina batzuetan bai. Hemengo gaiek kanpoan zer oihartzun duten
neurtzeko, gehienetan.

3.4.6. Eskuko telefonoa

Kazetari politikoei —eta bestelakoei— teknologia berriek ekarri diguten
beste hobekuntza bat, eskuko telefonoa da. Hobekuntza da kazetari guztientzat,
etengabe konektatuta baitzaude. Eta hobekuntza da politikan ari den kazetariaren-
tzat, kontaktu politikoekiko harremana erraztu egiten baitu. Politikari baten eskuko
telefonoaren zenbakia izatea inportantea da, idazkariaren galbahetik pasatu gabe
berarekin zuzenean hitz egiteko aukera ematen baitizu. Baina are inportanteagoa
da politiko horrek zure eskuko telefonoaren zenbakia bere agendan edukitzea, nor
zaren jakitea eta deitzen duzunean, zu zarela jakitea. Bestela, oso posible baita
telefonorik ez hartzea. Lehen, idazkariarengandik pasatu beharra zegoen. Orain,
konfiantza lortu baduzu, ez.

3.5. GOMENDIO BATZUK

1. Norentzat idatzi. Irakurlearentzat idatzi, ez informazioaren iturriarentzat
(alderdi politiko, erakunde politiko edo dena delakoarentzat). Ez ahaztu hedabide
batean ari zarela lanean, ez prentsa-bulego batean. Irakurleari zerbait berria edo
argigarria kontatzea da helburua, ez prentsaurrekoa eman duena edo adierazpenak
egin dituena gustura uztea. 

2. Adierazpen-bidezko kazetaritza huts-hutsa baztertu. Saia zaitez
adierazpen-bidezko kazetaritza egitera ez mugatzen, prentsaurrekoetan politikarien
hitzak jasotzera mugatzen den grabagailu ez bihurtzen, eta gertaerei adierazpenei
baino arreta gehiago jartzen (ez ahaztu, hala ere, borroka politikoa neurri handi
batean hitzezko eztabaidan gauzatzen dela, eta izan zaitez gauza zerbait berria
esaten dutenean konturatzeko, eta zure hedabidean nabarmentzeko). 

3. Ordutegirik ez. Egon zaitez prest eguneko plana edozein mementotan
hankaz gora botatzeko, baita egun osoan egindako lana zakarrontzira botatzeko
ere, beharrezkoa bada. Ez auzitegiek, ez Guardia Zibilak, ez ETAk eta ez inork ez
du zure lan-ordutegia errespetatuko, eta edozein unetan eguneko albistea leher
daiteke, eta tokia egin beharko diozu, lehen tokirik ez zegoen lekuan.

4. Dakizunaz idatzi. Dakizuna baino ez ezazu idatzi. Gertatu dena zuzenean
jaso ez baduzu, zer iturritatik jaso duzun aipatu ezazu. Berdin dio iturriak dioena
goitik behera sinesten baduzu ere: zer dakizun kontatu behar duzu, ez zer sinesten
duzun. 

5. Zeure buruaz fidatu. Gertaera bat edo ekitaldi bat bertatik bertara jarraitu
baduzu, idaztean gehiago fidatu zaitez zeure buruarekin, berri-agentziek edota
bestelako iturriek diotenarekin baino. Iturri fidagarriena zu zeu zara. 

6. Iturriak aipatu. Ez ahaztu informazio-iturri gehienak —edo guztiak—
interesatuak direla politikagintzan, informazio kutsatua ematen dutela azken

66 Kazetari aditua unibertso digitalean



batean. Beste iturriren batekin kontrastatu ezina ohikoa denez, iturria aipatzea da
gutxieneko zeregina.

7. Errepikatuena ez da beti zuzena. Hedabideetan oihartzun handia
hartuagatik, «informazio» batzuk ez dira informazio. Adibidez: inkomunikatuta
dagoen atxilotuak egin omen dituen aitorpenei buruzko filtrazioa ez da
informazioa. Ez dakigulako aitorpen horiek benetan egin dituen, eta egin baditu
ere, balitekeelako tratu txarren ondorioz egin izana. 

8. Argitasuna, xede. Politikari bati elkarrizketa bat egitera zoazenean, ez
zaitez berarekin eztabaidatzera joan. Bere esanetan kontraesanak ikusten badituzu,
kontraesanez galdetu; edo zure galderari ez diola erantzun uste baduzu, egin
galdera berriro; edo errealitatearekin bat ez datorren daturen bat eman duela ohartu
bazara, nabarmendu hori hurrengo galderaren bidez. Baina, zure lana ez da
elkarrizketatua konbentzitzen saiatzea, irakurleari haren argudioak ahalik eta
argien azaltzea baizik. 

9. Harremanak guztiekin. Saiatu alderdietako zuzendaritzetan kontaktuak
izaten, baten edo besteren eskuko telefonoen zenbakiak izaten. Gutxitan kontatuko
dizute ezer berria, argitaratzeko baimenarekin behintzat. Baina baliagarriak izan
ohi dira etor daitekeenari buruz jakinaren gainean egon ahal izateko, edo azaleko
eztabaiden azpian benetan zer dagoen ulertzen laguntzeko.

4. Kazetaritza ekonomikoa: bankari eta
hauteskundeez harago

Joseba Barandiaran

It´s the economy, stupid!

J. Carville, Bill Clintonen 1992ko hauteskunde-kanpainako arduraduna

Ez ezazue idatz bankarientzat soilik; idatzi bankuetako bezeroentzat ere, askoz
gehiago baitira.

Kilgore, The Wall Street Journaleko editorea

4.1. SARRERA

Athletic Club: 1 – Espanyol: 0. 35.000 ikusle Santi Mamin. Milioi bat euroko diru-
bilketa txarteldegian. Horratx ekonomikoak izan daitezkeen hiru albiste edo albiste
baten hiru hari-mutur. Futbola masa-fenomenoa da; negozioa, jendetza, dirutza
mugitzen du Espainiako Ligak batik bat, iragarki, fitxaketa eta komunikabideen
bidez. Duen eragin ekonomikoa, besteak beste, ez da nolanahikoa.

1-0, Athletic garaile. Emaitza batek taldearen ibilbidean eragin itzela izan
dezake: Champions League izan edo Espainiako Ligako bigarren maila izan bada
alderik, erakartzen den diru nahiz jende kopuruari begira. Ekonomikoki, bi mundu
dira.

35.000 ikusle. Areto edo zelai batean arazo edota istilu aipagarririk gabe jen-
detza hori bildu eta, ondoren, sakabanatzea, bada zerbait. Azpiegituraz, segurtasu-
naz eta antolaketa-ahalmenaz zerbait badio. Kontzertu handiak, txapelketa
sonatuak edota Joko Olinpikoen gisako ekitaldiak antolatzeko ahalmenaz zerbait
adieraz dezake. Gisakoen garrantzi ekonomikoa bistakoa da, 1992an Bartzelonan
edo 2008an Txinan antolatu Joko Olinpikoek adierazten duten gisan.

Milioi bat euro kirol-talde baten altxortegira, igande bakarrean eta ordu biko
ekitaldi baten ostean. Asko al da? Gutxi? Zenbatekoa da Athleticen urtebeteko
aurrekontua? Zenbat partida jokatzen ditu urtean Santi Mamin? Zer-nolako kostuak
ditu estadioa ireki eta martxan jartzeak berak? Zenbat dira ikusleen artean txartela
erosi behar dutenak? Zein da txartelen batez besteko prezioa? Zeintzuk dira
bestelako diru-sarrerak?



Kazetaritza ekonomikoa buruan dugunean funtsezkoa da, lehenik eta behin,
ekonomia zer den garbi izatea. Giza zientzia horren definizioak dioenez, gizarte
batek zer, nola eta norentzat ekoizten duen aztertzen duen zientzia da. Zer ekoizten
duen, alegia, zein zerbitzu eta ondasun. Nola ekoizten duen, alegia, zer-nolako
teknologia eta baliabideak darabiltzan, zer-nolako kapital eta lanaren antolaketa,
zein energia-iturri. Eta norentzat ekoizten den, alegia, kontsumitzaileak, helburua,
hartzaileak nortzuk diren. Finean, garbi dago gure inguruko guztia dela ekonomia-
rentzat aztergai, lantegietatik erlijioetara; edozeri aplika dakioke ikuspuntu
ekonomikoa azterketarako eta edozein gizarte aztertzeko garaian ikuspuntu
interesgarria izan daiteke.

4.2. PRENTSA OROKORRA VS ESPEZIALIZATUA

Kazetaritza ekonomikoa, lehen begiratuan, izokin koloreko prentsarekin lotzen da.
Egia da XIX. mendearen amaieran sortu Financial Times (FT) britainiarra eta The
Wall Street Journal (WSJ) estatubatuarra direla erreferente historiko nagusiak eta,
egun ere, itzal handiko hedabideak. Britainiarrari zor diogu izokin kolorearena,
zenbait urtez Euskaldunon Egunkaria eta Berriako ekonomia gehigarrietara ere
iritsi zena, besteak beste. Kazetaritza espezializatua da haiena, Espainian azken 30
urteetan Prisa taldeko Cinco Diasek edo, geroxeago, Expansion edota La Gaceta
de los Negociosek bete duten tartea. Frantzian, Les Echos aipa daiteke eta, asteka-
rien artean, mundu osoan hedapena lortu duen The Economist. Esan gabe doa,
ingelesa da nazioarteko ekonomian hizkuntza nagusia eta, beraz, baita berri ekono-
mikoetan ere.

Prentsa ekonomiko espezializatu horrek populazio hartzaile edo irakurlego
oso zehatza du: heziketa eta errenta-maila ertain edo altuko jendartea, erosteko
ahalmenean ere batez bestekotik gora egon ohi dena. Horrek eragina du, noski,
hedabideon publizitatean, web orrien antolaketan (ordainduzkoak hainbat kasutan)
nahiz albisteen trataeran. Bistan da espezializazio handi horrek analisi-
premia/gaitasun handiagoa, zehaztasun-maila handiagoa eta azterketa sakonagoak
eskatzen dituela. Alde horretatik, Bloomberg eta Reuters agentzien kasua nabar-
mendu behar da, finantza-merkatuen eta enpresen inguruko berrien ordainpeko
zerbitzu arras indartsuak garatu baitituzte, maila analitiko oso handikoak; finantza-
merkatuetako profesionalen artean ezinbesteko izateraino.

Agerikoa da herrialde bateko errenta-maila handitu ahala proportzionalki
are gehiago hazten dela informazio ekonomiko espezializatuaren kontsumoa.
Herrialde anglosaxoietan XIX. mendean abiatutako eredua, Espainiara 1978ko
Konstituzio eta ondorengo garapen ekonomikoarekin iritsi zen. Eta azkartu egin
zen, gainera, 1986an Europar Batasunera sartzearekin (orduko Europako Ekonomi
Elkartea). Aberastasun ekonomikoa handiago, informazio ekonomikoaren kon-
tsumoa handiago.

Dena den, WSJko Kilgore editoreak laburbildu zuen, zinez, kazetariarentzat
gakoa dena: «Ez ezazue idatz bankarientzat soilik; idatzi bankuetako bezeroentzat
ere, askoz gehiago baitira». Prentsa orokorrean ere badu bere tokia informazio
ekonomikoak eta, garrantzi politikoa ere, handia izan dezake; asko dira historian
ekonomiak eragin dituen gatazka, errebolta, iraultza, hauteskunde-emaitza nahiz
eraldaketa politikoak. Ezaguna da, ekonomiaren oinarrizko garrantzia azpimarra-
tzeko (aldaketarenarekin eta osasungintzarenarekin batera), Bill Clintonen bule-
goan James Carvillek idatzi omen zuen «It´s the economy, stupid!» esamoldea.
Kanpainaren lelo ez-ofizial bihurtzera iritsi zena eta Bill Clinton, 1992an George
Bush aita garaituz, Etxe Zurian kokatu zuen.

Prentsa orokorrean, populazio zabalari ari gatzaizkiola, hedabideak, medioak
berak eragin itzela du informazio ekonomikoaren trataeran. Irratiak, telebis-
tak, prentsa idatziak edota prentsa digitalak berezko ezaugarriak dituzte kazetaritza
ekonomikoari begira ere. Grafikoak, zenbakiak, portzentajeak edota taulak oso
lagungarriak izan daitezke hainbat gairen mami ekonomikoa helarazteko garaian.
Betiere neurrian eta egoki erabiliz gero, noski. Irratian, ordea, baliabide horiek
apenas erabil daitezkeen; entzulea zenbaki edo portzentajeekin zorabiatzea ez baita
komeni. Telebistan ere, irudiak grafismoen aukera zabaltzen du baina, ikus-
entzulearen arreta-maila, kontzentrazioa, ez da beti egokiena. Hartzaileak ikusi eta
entzundakotik ezer barneratuko badu, mediora egokituak behar dute izan mezu,
grafismo nahiz datuok. Prentsa idatziak, paperak, irrati edo telebistak baino analisi
sakonagoa ahalbidetzen du. Paperaren beraren azalera muga du, ordea. Beraz,
ahalmenez, aukera zabaltasunagatik, Interneteko agerkari digitalek dute erabateko
nagusigoa. Mugagabeko ahalmena dute estatistikak eskaini edo aztertzeko; link,
grafiko edo taula kopuruan, kasu, ez dute hedabide tradizionaletan parerik.

Dena den, hartzaileari informazio lagungarri eta ulergarria helaraztea
ezinbestekoa da. Gainera, informazio hori erabilgarria bada (berbarako, zergei bu-
ruzkoa), hainbat hobe. Horretarako, informazioa xehe eta mezu argiekin taxutu
behar da eta, batez ere, hedabideari egokitua. Gainerakoan, alferreko lana hartuko
du kazetariak eta ez du komunikatzerik lortuko. Ekonomikoa, hartzaileak ezer ere
ulertu ezin duen irudimenarekin gehien baztertzen den kazetaritza mota izango da,
ziur asko. Eta hori ezin da inoiz hartzailearen errua izan, mezua egokitzen asmatu
ez duen kazetariarena baizik. Eta informazio ekonomikoaz, gehienok, uste baino
askoz gehiago dakigu. Finean, ekonomiaren protagonista gara geroni, gutxien-
gutxienez kontsumitzaile gisa. Eta, bizi dugun kontsumo-gizartean, funtsezko rola
da hori, beharrik!

4.3. INFORMAZIO-ITURRI ESPEZIALIZATUAK

Ekonomia-agenteak modu sinplean sailkatu beharko bagenitu, sektore publikoa eta
pribatua banatuko genituzke lehenbizi eta, azken horren barnean, familiak eta
enpresak.

Hauxe izan liteke, informazio-iturriak ere sailkatzeko oinarri22:

– Sektore pribatukoak:
· Familia, langile edo norbanakoekin zerikusia dutenak (sindikatuak,

fundazioak…)
· Enpresa ez-finantzarioak (enpresen komunikazio-sailak, euren lehia-

kide(en)ak, patronalak, eta abar)

– Finantza-arloa: beronen barruan sektore publikoa eta pribatua hein batean
bereiz litezkeen arren, berezko ezaugarriak dituena.

– Sektore publikokoak (auzitegiez gain):
· Estatu edo herri mailakoak
· Supranazionalak

– Akademia: ekonomiaren ikerketa zientifikoa, nagusiki unibertsitateetan
eta zenbait ikerketa-gune edota fundaziotan ere gauzatzen dena.

4.3.1. Sektore pribatuko informazio-iturriak

Sektore pribatuko agenteetan, familiak (norbanakoak barne) gutxitan dira
informazio-iturri zuzenak. Langileek, ordea, sindikatuetan izena emateko aukera
dute (baina, ohikoan, ez betebeharra), baita kolegio profesionaletan ere (abokatu,
arkitekto, ekonomialari eta abarren kasuan). Nolabaiteko babesa eta antolaketa
ematen diote horiek langileriaren eta profesional liberalen interesen defentsari. 

Herrialde edota sektorearen arabera, ordezkaritza horren esangura nahiko
aldakorra izan liteke. Afiliazio-mailak eta sektorearen berezko ezaugarriek asko
baldintzatzen dute sindikatu eta kolegioen papera eta, beraz, eurek helaraz dezake-
ten informazioa. Teorian, langabetuen nolabaiteko ordezkaritza ere osa dezakete,
gainera, sindikatuek. Hala ere, Euskal Autonomia Erkidegoan (EAE) kasu, enpre-
sen erdiek baino gutxiagok egiten dituzte hauteskunde sindikalak; duten tamaina
txikiak horretara behartzen ez dituelako, nagusiki. 

Espainian 1978ko Konstituzioa onetsi osteko garaian zuen pisu erlatiboa
galdu egin du lan-harremanen arloak, informazio ekonomikoan23. Birmoldaketa-
prozesuek eta lan-gatazkek pisu handia zuten garai batean eta presentzia handia
komunikabideetako ekonomiaren tartean. Frankismoaren ezaugarrietako bat izan

22. Banaketa horretan guztia ez da zuri edo beltz. Erdibidean leudeke, esaterako, Merkataritza,
Industria eta Nabigazioko Ganberak (kudeaketa pribatuko eta Zuzenbide Publikoko erakundeak
baitira), edota aurrezki-kutxak ere, euren nortasun juridiko bereziagatik.

23. Berbarako, 2008ko martxoan Negocio&Financiero egunkari ekonomikoak ondoko atalak
zituen: Finanzas; Banca; Economía; Automoción; Impuestos; Turismo; Energía; Bolsa; Dircom;
Management. Dircom atalak, zuzendaritza komertzialen inguruko berriak biltzen ditu eta
Management izenekoak, zuzendaritzaren ingurukoak, bat-egite eta erosketak, eta abar. Lan-arloaren
arrastorik, beraz, apenas.



zen langileriaren babes erlatibo handia (lan-kontratu finkoak eta kaleratze-kostu
handiak), lan-merkatu zurruna. Landunen babes-maila handiak, ordea, urteak
pasatu ahala lanpostu berriak sortzea zailtzen zuen eta langabezia-tasa handiak
izan ziren, bai Espainian bai Hego Euskal Herrian ere. 

Hainbat lan-erreformaren ostean, ordea, Franco osteko hiru hamarkadetan
kontratazio mota malguagoak, aldi baterako lan-enpresak (ABLEak), ordukako
kontratuak eta abar ohiko bihurtu dira euskal ekonomian; «zabor kontratuak»
esamoldea sortzeraino. Jakina da horiek guztiek langileen egoera ahultzen dutela
eta sindikazio-mailan ere, besteak beste, eragiten dutela. Lanpostu gehien, sektore
pribatuan, enpresa txiki eta ertainek sortzen dute; bost langile baino gutxiago
dituzten enpresek, kasu. Eta lan-merkatu malguagoak, eskulanaren mugikortasun
geografiko oraindik txikiarekin, ahuldu egin du, oro har, sindikatuen ordezkaritza-
maila eta eragin ahalmena.

Ñabardurak ere egin behar zaizkio ordea, sindikatuen balizko ahultzeari24:
sektoretik sektorera aldakorra delako egoera (sektore publikoan afiliazio-maila
altuagoa dago pribatuan baino; aurrezki-kutxetan bankuetan baino; metalaren
sektorean, merkataritza txikian baino, eta abar) eta, nolanahi ere, «bake soziala»
deitua lortze aldera, politikoek eta enpresariek badakitelako langileria «bare»
mantentzea garrantzitsua dela. Finean, elkarrizketa soziala tresna ona dela gizarte-
kohesioa hobetzeko. 

Bestalde, ikuspuntu humanista batetik, giza harremanez ari gara lan-harrema-
nez jardutean eta, hortaz, ekonomia gizarte-zientzia den aldetik, garrantzi kualita-
tibo handiagoa aitortu beharko litzaioke, esaterako, pertsonak ez diren bestelako
gaiez jarduten diren berriei baino. Besterik da plazaratzen den informazio ekono-
mikoan hori islatzen den edo ez. 1996-2007 epealdian —lanpostu-sorrera eta
hazkunde ekonomikoa nagusitu ziren epealdian— prentsa espezializatuan lan-
gatazkak (apurrak) izan ziren lan-harremanez gehien aipatutako berriak; prentsa
orokorrean, lan-gatazkak eta, nola ez, lan-istripuak.

Sektore pribatuan jarraituz baina, enpresa ez-finantzarioen kasuan, enpre-
sak eurak dira sarri informazio ugariren iturri. Prentsa-ohar edo adierazpenez gain,
web orriek egungo komunikazioan duten pisua hazkorra da. Hala ere, ezin da
ahaztu enpresa orok bere interesak dituela eta, hortaz, horien arabera banatzen
duela berak informazioa, banatzen duenean. Eta interesarena aplikagarri zaio beste
edozeini ere, izan enpresa, norbanako edo sektore publiko. Hortaz, enpresa baten
lehiakideak ere informazio-iturri oparoa izan daitezke enpresa jakin baten jardue-
raz edo sektoreaz. Monopolioen kasuan salbu, kontrasterako aukera paregabea
eskain dezake konkurrentziak. Enpresak taldeka biltzen dituzten patronal edo

enpresa-elkarteak, kooperatiba-elkarteak25 edota erakunde profesionalak ere
informazio-iturri dira. Baina lobbiak dira finean, interes jakin batek elkartzen
dituen taldeak.

Enpresen artean, ekonomia erreala dago batetik (ondasunen eta zerbitzu ez-
finantzarioen ekoizleak) eta finantzen mundua bestetik. Harreman ekonomi-
koetan, edozein truke edo salerosketak finantza-eragiketa bat edo batzuk dakartza
berarekin; adibidez, kilo bat sagarren truke euro bat ordain dezakegu. Sagarra bera
ekonomia erreala da; euroaren ordaina, ordea, (berdin txeke, nahiz kreditu- edo
debitu-txartelen kasuan) finantza-arlokoa. Beti komeni da bi arloen ikuspegia
mantentzea; txanpon beraren bi aurpegi izan ohi dira-eta.

Adibidez. Zubiaurre auzia; Athletic eta Reala futbol-taldeak auzitan, epai baten
zain. 30 milioi euroko zigorra ezar diezaiokete Bilboko klubari, Iban Zubiaurre
jokalariak kontratuan zuen etete-klausularen zenbatekoa (Realarekin kontratua
izan arren, Athleticek fitxatu egin baitzuen jokalaria). Ziur asko, zigor kopuru horri
ezingo lioke aurre egin Athleticen altxortegiak (berez zigortua Zubiaurre litzate-
keen arren, Athletic geldituko litzateke erantzule). Tamainako zigorrak porrot
ekonomikoa lekarke Bizkaiko taldearentzat. Iñaki Badiola Realeko presidenteak
epaia ezagutu aurreko eskaintza egin dio Athletici: ehun urtez, urtean behin,
Athleticek Donostian debalde jokatzea. Athleticek hori erraz egin lezake (kontra-
tua sinatu eta ehun urtean bete) eta Realak urtez urte telebista eta txarteldegietan
jasoko lukeen dirutzaren balioa gaurko 30 milioi baino gehiago da. Badiolak
finantzari-sena du. Berri hori, eskaintza ekonomiko hori ulertzeko, kazetariak
finantza-sena garatu behar du.

Antzeko beste adibide bat, XX. mendearen amaierako Europan, Bosman
auzia. Izen bereko jokalari belgikarrak Europar Batasuneko edozein herrialdetan
jokatzeko eskubidea aldarrikatu zuen, naziotasuna zutenen eta ez zutenen arteko
bereizketarik gabe. Ordura arte, ohikoan, kirol-talde bakoitzeko atzerritar kopurua
mugatua egoten zen eta Europar Batasunekoak ere atzerritar legez zenbatzen ziren
(italiarrak Frantzian, daniarrak Italian eta baita lapurtarrak Gipuzkoan ere), euren
lan-aukerak pasaportearen arabera mugatuz. Europar Batasunaren barnean merkan-
tziek eta langileek trabarik gabe mugitzeko eskubidea zuten, legez, baina futbol-
jokalarien merkatuan ez zen horrelakorik aplikatzen; Europako Auzitegiak Bos-
mani eskubide hori aitortu zion arte. Ordutik, ohikoak dira atzerritar andanarekin
jokatzen duten kirol-taldeak eta bestelako sektore ekonomiko baten gisa funtziona-
tzen du futbolak ere. Bistakoa da Champions League deritzon lehiaketaren arrakas-
taren gakoetako bat ere izan zela, futbol-izar handienak aurrekontu handienarekin
biltzea sustatu eta fenomeno mediatiko gisa lehertu baita futbola ordutik.

Hortaz, bistan da auzitegiek (sektore publikoaren barne baina, oro har, sek-
tore pribatuaren arautzaile), legeen aplikazio zehatzaren nondik norakoa finka-
tzen duten aldetik, zeresan handia dutela merkatuen eta harreman ekonomikoen
nondik norakoan. Informazio-iturri bitxi bezain esanguratsua dira. Adibidez, XXI.
mendearen hasieran agerikoa izan da konkurrentzia-auzitegiek isun itzelak jarri
izan dizkietelako hainbat enpresari, praktika monopolistengatik (adibidez Micro-
softi, Europar Batasunean). Baina kasu zehatz baten emaitzari baino gehiago,
epaiak jurisprudentzia sortu eta antzeko egoeretan izan dezakeen eraginari begira-
tzea ere komeni da, aplikazio horren orokortzetik zer ondorio ekonomiko erator
litekeen, alegia. Gainera, auzitegiek legeez asko jakin ohi dute baina, lege ekono-
mikoez, ez hainbeste; alegia, ekonomiaren joera eta funtzionamenduez. Horrek,
zenbaitetan, talka eta tentsioak eragiten ditu logika juridikoaren eta ekonomi-
koaren artean.

Gurera etorrita, beste adibide bat: foru-aldundien arau fiskalek Espainiako
zenbait autonomia-erkidegoren aldetik bizi izan duten auzipetze andana. Oro har,
elkarteen gaineko zerga-tasa (sozietateen zerga) Espainian eta Euskal Autonomia
Erkidegoko herrialdeetan ezberdina izan den aldiro, helegiteak izan dira euskal
arauon aurka. Zerga-tasa zehatza baino gehiago, euskal erakundeek fiskalitate
propioa arautu ote dezaketen jartzen da auzitan edo, kontrara, Espainiako arau
fiskalen «fotokopiatzaile» soil izan behar luketen. 

Ekonomialari izan gabe, kazetariak lehenengo bere buruari eta, ondoren, adi-
turen bati galdetu beharko lioke Muskizen eta Castron indarrean dauden sozietate-
zergak ezberdinak izatea hain larria edo onartezina ote den; batik bat, Irun eta
Hendaia artean (edo Luzaide eta Arnegi artean) alde bera edo handiagoa badago,
tabako edo gasolinaren gainekoak, udal-zergak, eta beste hainbat tasa ezberdinak
diren bezalaxe. Beste askotan legez, gaiotan ekonomiak politika ekonomikora
garamatza eta, ez gutxitan, politika gailentzen zaio ekonomiari. Europar Batasu-
neko harmonizazio fiskala ekarriko duen Bosman auzirik ez da oraingoz izan. Bien
bitartean, zenbateko zerga-tasarekin dabiltzan jakin gabe daude zenbait enpresa,
sektore publikoaren barne-antolaketari dagokion gai bategatik. Lehenaz gain,
ezegonkortasun edo zalantza gehiago sortzen zaizkie horrela enpresei.

4.3.2. Finantzetako informazio-iturriak

Finantzen gaineko informazio-iturri oparo eta etengabea, nagusiki, finantza-
merkatuak dira. Lehengaienak (petrolioa edo garia, kasu), dibisenak eta, nola ez,
baloreen burtsak; akzio-azokak. Horietan ohikoak dira akronimo, anglizismo edota
technicality zenbait; horiek ezagutu eta ulertzea funtsezkoa da, noski. Baina finan-
tza-teorien arabera ere, jakin beharrekoa da ezin dela egon merkatuan agente eko-
nomikorik (tartean iruzurrik edo informazio pribilegiaturik ez bada) erabateko
ziurtasunez lehengai, dibisa edo balore horien prezioari buruzko aldaketak aurresan

ditzakeenik. Hala balego, aberastasun infinitua lortuko luke finantza-merkatuetan.
Beraz, finantza-munduan arituak daude, adituak barik. Beraz, hainbat lehen-
gai, dibisa, akzio, zor publiko nahiz pribaturen prezioak eratzen dira merkatu
horietan une oro; Japonian hasi, Europan segi eta AEBn jarraitu, 24 orduz zabalik
dauden azokak dira horiek eta, beraz, prezio horiek berritzat jo ohi diren heinean
bederen, informazio gisa, iturri oparo eta etengabea dira. Teknologia berrien gara-
tzearekin, globalizazioa azkarren eta indartsuen islatu duen sektorea dira, dudarik
gabe.

Finantza-bitartekari nagusiak, finantza-enpresak, gurean bederen, banku,
aurrezki-kutxa eta mailegu-kooperatibak dira. Ekonomia errealak alderdi finantza-
rioa beti berarekin daraman legez, garrantzi estrategikoa dute. Enpresa ez-finan-
tzario baten porrota, gogorra da baina, sarri gertatzen da, zuzenean enpresari eta
enplegatuak kaltetuz. Enpresa finantzario batena, aurreztaileen gordailuak lehengai
dituen aldetik, ez da batere gauza arrunta eta zehar-eragin (zehar-kalte) oso zaba-
lak izan ditzake. Bankuen porrotak, ohikoan, historia-liburuetan islatzen dira.
Porrot egin aurretik, sarri, bat-egite, erosketa edota moldaketak sustatzen dituzte
erakunde publikoek, balizko kalte nabarmenagoak eragozte aldera.

Adibidez, Espainiako Bankuak 1993ko abenduaren 28an Banesto bankuaren
gaineko kontrola hartu zuen, garaiko ospearen aparretan zen Mario Conde presi-
dentea baztertuz. Sektoreko hirugarren bankua zen orduan Banesto baina, hondoa
jo aurretik, interbentzioa abiatu, irizpide berriak finkatu eta, garbitu beharrekoak
diru publikoz zuzendu ondoren, enkante bidez pribatizatu zuten berriro bankua.
Bulegoak egun bakar batez baino ez ziren itxita egon; bezeroen aurrean, publikoari
dagokionez, apenas ezer igarri zen. Gordailudunek, akziodunek ez bezala, ez zuten
sosik galdu eta interes orokorra nagusitu zen.

Finantza-merkatuen beste adibide bat, «guru» edo jakintsutzat jo ohi denare-
na: George Soros. Finantza-gizon horrek, XX. mendeko 90eko hamarkadan, libera
esterlina Europako Diru Sistematik aterako zela egin zuen apustu. Alegia, beste
txanponekiko balioa galduko zuela (debaluatu egingo zela, zegokion baino kanbio-
tasa altuagoan finkatua zelako); apustu itzela egin ere, liberak mailegutan hartu
(liberatan zorpetu) eta Ingalaterrako bankuari kanbio-tasa ofizialean saltzeari ekin
baitzion Sorosek; liberaren kotizazioa eta Ingalaterrako bankuaren dibisa-erreser-
bak seko presionatzeraino, noski. Azkenean, milaka milioi irabazi zituen Sorosek,
Ingalaterrako Bankuak amore eman behar izan baitzuen merkatuaren presiopean,
liberaren kanbio-tasa askatuz eta debaluazioa onartuz; ez zuen behar beste dibisa,
liberaren kanbio-tasa finko hari eusteko. Une batetik bestera, Sorosen zorrek
(liberatan), askoz gutxiago balio zuten berak Ingalaterrako bankutik eskuratu berri
zituen dibisek baino. 

Ordutik, okerreko hamaika apustu (eta zuzeneko beste horrenbeste) eginak
ditu Soros guru ezagunak. Ospea eta dirutza lortu zituen gertaera harekin eta gizon

aritua da, noski. Warren Buffet milioiduna izan litekeen beste; bere enpresako
akziodunei zuzentzen dizkien gutunak arreta handiz irakurtzen dituzte finantza-
merkatuetan dabiltzanek26. Baina bihar euroak dolarrarekiko gora edo behera
egingo duen, % 50eko aukerarekin asma dezakete guruok; gutako edonork
bezalaxe. Arituak bai, adituak… gutxiago.

4.3.3. Sektore publikoko informazio-iturriak

Sektore publikoa ere, auzitegiez harago, informazio-iturri ekonomiko garran-
tzitsua da. Estatistika-ekoizle dira, kasu, EAEn Eustat (www.eustat.es), Nafarroako
Estatistika Institutua (www.cfnavarra.es/estadistica), Insee Frantzian (www.insee.fr)
edo INE Espainian (www.ine.es). Agerikoak dira, estaturik gabeko nazioek edota
Euskal Herri osoko ikuspegia eman nahi luketen estatistikek, zer-nolako zailtasu-
nak dituzten27. Besteak beste, kontsumo-saski bateratua definitu behar baita, bere
prezioa zenbat aldatzen ari den aztertuko bada28. Europar Batasunerako, KPI
Kontsumo Prezioen Indizeak edota BPG Barne Produktu Gordina oinarrizko
adierazleak bateratzen Eurostat (http://epp.eurostat.ec.europa.eu/) aritzen da.

Adibidez, Euskal Herriko langabe kopuruaren datua lortzea ezinezko da egun.
Langabetuak zenbatzeko, langabea zer den definitu behar baita (bai!) eta, ondoren,
datuak bildu. Esaterako, azken astean lan egin duena langabetua da? 40 orduz edo
4 orduz lan eginda ere? Lanik izan ez eta bila ari dena; ez ote da langabetua? Es-
painian INEMen agentzia publikoan izen emandakoak soilik ote dira langabetu?
Eta izena emandako horiek ere, zenbateraino dira horrexegatik bakarrik langabetu?
Inkesten bidezko Biztanleria Aktiboaren gaineko Inkesta —EPA— langabeziaren
adierazle hobetzat jo ohi da Espainian, INEMen zerrenda baino. Estatu bakoitzak
irizpide ezberdinak finkatzen dituenez eta, zabaltzen duten informazioa sarri
homogeneoa ez denez, gaur gaurkoz ez dago euskal herritar langabetuen zenbaketa
zehatzik. Hego Euskal Herrikoak baino ez, EAE eta Nafarroakoak batuz. 

Estatistika-erakunde «profesional» horiez gain, estatuen gerizpean gober-
nuetako ministerio eta sailak, Gizarte Segurantzak, Europar Komisioa, EBZ Euro-
pako Banku Zentrala nahiz banku zentral nazionalak informazio-iturri garran-
tzitsuak dira Eurogunean. Teknologia berriek informazio asko bildu eta zabaltzea
ahalbidetzen dute eta, udaletatik hasita erakunde supranazionaletaraino, gehienek
baliatzen dute daturen batzuk zabaltzeko aukera.

Estatuez gaindiko erakundeen artean, Gobernuz Kanpoko Erakundeak
(GKE) ere informazio-iturri garrantzitsua izan daitezke. GKE ugari dago, beste
agenteak bezala interes jakin batzuen defendatzaile; ohikoan gobernuek baino
baliabide gutxiago izan arren, hainbat mendekotasuni egiten diete men eta, interes
ekonomikoez gain, beste batzuk ere izan ohi dituzte. Eliza katolikoa edota beste
zenbait erlijio-erakunde ere informazio-iturri ekonomikoak izan daitezke, funda-
zioekin batera.

Adibidez, bistakoa da ezen XX. mendearen amaieran Bilbon Solomon R.
Guggenheim fundazioaren eskutik sustatu zen arte modernoko museoak hirian
eragin ekonomiko itzela izan duela. Arrunt zaila izan daiteke, ordea, eragin hori
modu zientifikoan neurtzen (funts publikoak tartean diren aldiro gertatzen dena,
bestalde), Eusko Jaurlaritzak egitasmo horretan xahutu diruak erabilera alternati-
boak bazituelako. Ekonomian, baliabide mugatuen erabilera edo kudeaketa azter-
tzen da ordea eta, kazetaritza ekonomikoan ere, informazioa ez da ez osoa, ez era-
batekoa, ez debaldekoa. Kazetariak ezin du ikertzaile ekonomikoa ordezkatu. Ge-
hienera, galdera pizgarriak bota diezazkioke; berbarako, «zenbateko errendimen-
dua izan du EAErentzat Jaurlaritzak Guggenheimen xahutu euro bakoitzak?»

Erakunde supranazionaletan ezagunak dira NDF Nazioarteko Diru Funtsa
(nazioartean banku gisa jarduten duena, IMF ingelesez; http://www.imf.org/
external/index.htm), Munduko Bankua (nazioarteko funts gisa jarduten duena, the
World Bank; www.worldbank.org), Mendebaldeko herriak biltzen dituen OCDE
(www.oecd.org), petrolio-esportatzaileen kartel edo elkarte ezaguna den LPEE, eta
abar. Zabaltzen duten informazio ekonomikoa, euren interesen araberakoa betiere,
kontuan hartzekoa da. Besterik da egia bakartzat jotzea, noski.

4.3.4. Akademia

Eta azkenik, baina ez alferrik, Akademia aipatu behar; nagusiki unibertsita-
teetan pilatu ohi diren ikerketa eta pentsalariak. Batzuetan Nobel sariak
nabarmentzen dituenak. Informazio ekonomikoa interpretatzeko garaian funtsezko
zeregina dute eta, epe luzean, eragin handia izan dezakete; politika ekonomikoan
esaterako. J. M. Keynes, R. Lukas edo M. Friedman ekonomialariek, esaterako,
zinezko eskolak edo pentsamendu-korronteak eragin dituzte. London School of
Economics (LSE), Massachussetseko Institute of Technology (MIT), Harvard edo
Chicago unibertsitate ezagunak dira, egun, harrobi nagusietakoak; baina ez
bakarrak, noski. Ondoren aipatzen diren dotrina ekonomikoak informazio-iturri
huts-hutsak baino gehiago ekonomia interpretatzeko bideak eskaintzen dituzten
eskolatzat hartu behar dira.

4.3.4.1. Keynesiarrak

Garai edo herrialde bakoitzean euren eragina aldakorra izan den arren,
Keynesen jarraitzaileen eskolan, politika fiskala eta politika monetarioa sektore

publikoaren eskura dauden tresna bi dira. Ekonomiako eskarian eraginez, estatuak
ekonomiaren martxan eragin ongarria izan dezakeela defendatzen du eta, hortaz,
oro har sektore publikoaren esku-hartzearen aldekotzat jotzen da pentsamendu-
eskola hori. Bigarren Mundu Gerraren osteko Marshall Planak kasu, pentsamendu
keynesiarra islatzen du sakonean: sektore publikoak eskarian eragiten du,
ekonomia-jarduna bultzatze aldera. 

4.3.4.2. Monetaristak

Beste muturrean daude Friedman eta monetaristak (eskariari barik, eskain-
tzari erreparatzen diotenak). Keynesiarren lanabesak ez dituzte onesten: politika
fiskalaz ekimen pribatua ordezkatu eta oztopatzen duela salatzen dute; moneta-
politikaz, aldiz, inflazio-mailan eragiten duela, baina ez produkzioan. Hortaz, euren
iritziz, estatuaren parte-hartzea gutxitzera jo behar da oro har, merkatuaren
legea hedatuz: sektore publikoa pribatizatu eta zergak jaitsiz; produkzioa handi-
tzeko, eskaintzaren gaineko politikak hobesten dira, alegia, produktibitatea
hobetzen dutenak; gainerakoan, merkatua da baliabideen erabilera optimizatzen
duena, laissez faire merkatua: neoliberalismo izena ere jasotzen du joera honek. 

Politika neoliberal honek —NDFren gidaritzapean munduko hainbat tokitan
indarrean jarri izan denak— aldeko eta kontrako sutsuak ditu egun ere. Errentaren
banaketan ezberdintasun are handiagoak eragin ditu, esaterako, Latinoamerikan.
Baina, bestalde, Txina eta Indiaren hazkunde-tasa handiak ere merkatuen liberali-
zatze-joerak eragin dituela eta horrek muturreko pobrezia gutxitu duela argudia-
tzen du askok29.

4.3.4.3. Bestelakoak

Keynesiar eta monetaristen jardun akademikoak hainbat politika ekonomiko
baldintzatu ditu historian eta, datuak interpretatzeko garaian ere, eragin handia izan
dute. Pentsamendu-korronte nagusi direnak eratu dituzte, nahiz eta denborak hain-
bat uste higatu eta moldarazi dizkien, euren eboluzioa eraginez. Hortik at, Latinoa-
merikako zenbait herrialdek, Venezuelako Hugo Chavez buru dutela, neo-marxis-
moa deitu izan den bidea jorratu dute. Baina akademiaren babesa baino, hau da,
teoria matematiko sendo samarretan oinarritutako analisia baino, gehiago da
aurreko garaietako gehiegikeria, ustelkeria eta harrapaketei erantzuna. Bide berria,
ezezaguna, ausarta den edo ausarkeriaz ari diren, denborak esan beharko du. Esan
nahi baita, politikatik dutela asko martxan jarri diren hainbat neurrik, teoria eko-
nomikotik baino gehiago. Ez alferrik, kastristen Kuba du bidaide sendoena
oraingoz.

Horregatik, Friedmanen oinarrietan sakonduz, R. Lukasek plazaratu espekta-
tiba arrazionalen kasuan, agente ekonomikoen aurreikuspenetan eragiteko
ahalmena funtsezko bihurtzen da ekonomiaren bilakaerarako. Hor aitortzen zaie
agente ekonomikoei arrazionalak direla eta kontsumoa maximotzen duen aukera
egingo dutela, oro har. Moneta-politikak (eta fiskalak), eskarian, eskaintzan eta
aurreikuspenetan ere eragin asmo izango du. Self-fulfilling-expectations edo euren
burua egiaztatzen duten aurreikuspenak dira adibide garbi bat: jendeak zerbait
gertatuko dela uste izateak berak (etxebizitzak garestituko direla edo merkatuko
direla, kasu), eragin zuzena du euren portaeran eta, portaera horrek eragina azken
gertaeran bertan; hein handi batean, aurreikuspenak betearazten du bere burua.

Hortaz, politika komunikatiboak (adibidez, banku zentralen kasuan, inflazio-
eta interes-tasen aurreikuspenen gainean, kasu) pisu edo garrantzi itzela hartzen
du; horrek, noski, argitara ematen den informazioa bera izugarri baldintzatzen du
zenbait egoeratan (krisietan, berbarako). Finean, agente ekonomikoen aurreikuspe-
netan eragitea delako asmoa; ez (soilik) informazioa partekatzea. Aurreikuspenak
nolako, azken emaitza halako.

Dena den, badira agenteen arrazionaltasuna mugatua dela oinarri hartuz
egiten diren ikerketak ere, kaosaren teoriak, eta bar. Ekonomian egia absolutuak
existitzen direla esatea, asko da.

Adibidez. Erreserba Federaleko (AEBko banku zentraleko) buru ohi Alan
Greenspanek kazetari bati behin esandakoa: «Ez dakit esan dizudana ulertu
didazun. Baina ulertu badidazu, ez dut ongi adierazi esan nahi nizuna».

Beste adibide hau, akademiaren jardunari behar besteko arreta jartzen ez zaio-
la agertzeko: Harvardeko A. Abadie eta EHUko J. Gardeazabal euskal ekonomia-
ren ikertzaileek burutu zuten, euskal ekonomiaren gainean, ETAren jardun
armatuak izandako eraginari buruzko ikerlan zientifiko ezagunena (beharbada
bakarra). Lan horrek30, harrigarriki, ez du gurean oihartzun handirik jaso. Ikus-
puntu zientifikotik duen sendotasunari, ziur asko, berau informazio ekonomikoa-
ren hartzaile arruntari helarazteko ezintasuna kontrajartzen zaiolako. Komuni-
kazio-zailtasunak eragindako kalteen adibide bakarra ez da.

Zorionez, XXI. mendean Internetek oso eskuragarri jarri ditu hainbat eta
hainbat informazio-iturri, beroriek ezinbesteko tresna bihurtzeraino. Dena den,
ekonomian gehienetan gertatzen da bat(zu)entzat ona dena, beste bat(zu)entzat
txarra dela eta alderantziz. Hortaz, hari-mutur guztiei erreparatu behar zaie.
Gauzak berez ez dira txarrak edo onak.

80 Kazetari aditua unibertso digitalean

30. Abadie, A. eta Gardeazabal J. (2002): The Economic Costs of Conflict: A Case Study of the
Basque Country, <http://ksghome.harvard.edu/~aabadie/ecc.pdf>.



Adibidez. Langabezia egoera gogorra da pertsonarentzat. Langilea kaleratu
beharrean izan den enpresarentzat ere, seinale ona ez da. Baina langabezia
handitzen bada, enplegatu horiek kontratatzeko prest dauden enpresek merkeago
egin ahal izango dute eta aukera zabalagoa ere izango dute. Beraz, onuradunak ere
badaude horrelako egoeretan. 

Beste adibide bat: inflazioa, zergatia azaltzen hain erraza ez den arren,
txartzat jo ohi da. Norberak saltzen duen salgaia garestitzea, ordea, onuragarria da
bakoitzarentzat. Gure gasolinaren garestitzea petrolioaren gorakadak eragiten
duenetan, petrolio-esportatzaileek, findegiek eta abarrek jasotzen dute horren
onura. 

4.4. ESPEZIALIZAZIOAREN ERRONKAK

Ekonomian aditu izan nahi duen profesional batek honako erronka hauek ditu,
besteak beste:

– Prestakuntza ona lortu.
– Sintesi-ahalmena garatu.
– Portaera etikoak errespetatu.
– Datuak egoki interpretatu.

Nagusiak izan daitezkeenak aipatzekotan: kazetariaren prestakuntza, Inter-
neten egin beharreko galbahe-lan edo entresaka, arazo etikoak eta adierazle
ekonomikoen erlatibizatzea.

4.4.1. Prestakuntza

Prestakuntza da, zalantzarik gabe, ekonomia-kazetaritzaren oinarria. Ez da
beharrezko giza zientzia horretan lizentziatua izatea, inondik ere, berri ekonomi-
koen komunikazioan jarduteko. Lagungarria bada, noski, baina J. K. Galbraith31

ekonomialari sonatuak esana da, arrazoiz, ekonomia edonork ulertzeko moduan
azal daitekeela eta azaldu behar dela, gainera. Hainbat jardun, terminologia edo
arrazoiketa konplexuren atzean, sarri, jende arruntak bizitza arruntean darabilen
logika baten errepikapena edo azalpena baino ez dago. Konplexutasun edo zailta-
sunaren klixeak jende asko uxatu egiten du informazio ekonomikotik. Aldiz, jende
arruntaren bizitza islatzen du ekonomiak edo, bestela, jende arruntarengan eragiten
duten hainbat kontu. Gaiok hartzaileari arrotz gertatzea ez da ulergarria; prestakun-

31. Galbraithen The affluent society (1958) da gizarte baten ekonomiaren ikuspuntu aberatsa

tzan oinarrituriko komunikazioa du kazetariak erronka32. Eta ezin ahaztuzkoa da,
Galbraith beraren esana: «Berez, ideia ekonomikoak beti dira garaiaren eta
lekuaren emaitza: interpretatzen duten mundutik aparte ezin dira ikusi. Eta mundu
horrek eboluzioa du…».

4.4.2. Sintesi-ahalmena

Galbahe-lana da kazetari ekonomikoarentzat beste erronka nagusi bat: egun
Internetek dokumentaziogune erraldoiarena egiten du; informazio-zaparrada
bizi dugu. Bistan da informazio ekonomiko garrantzitsuenaren zati handi bat
bertan dagoela; baina baita, informazio oker edota balio eskasenekoa ere. Iturrien
sinesgarritasunaren araberako aukeraketa eta, beraz, galbahea, funtsezkoa da; eta
horren ondotik, sintesi-ahalmena. Kazetariaren ahalegina informazio hori
ulertzera bideratu behar da batik bat, ezer komunikatuko badu, ezinbestekoa baita
lehenik informazioaren mamia barneratzea. Bere buruarengan konfiantza behar du,
hortaz, kazetariak; galdera soilak eginez, arazo ekonomiko konplexuena ulertzera
iritsiko den konfiantza. Hainbat arlotako adituek, estatistikariek, informazioaren
protagonistek eurek, gai izan beharko lukete zentzuzko arrazoiz, argudio sendoak
emateko. Gainerakoan, demagogiarako edota adar-jotzerako bidea ere, zabalik
geldi daiteke. 

Adibidez. Jende arruntak (ere) sarri kritikatzen ditu burtsan salerosten diren
enpresetako buruzagien soldata itzelak. Akziodunen batzarren batean inork azal-
penak eskatzean, antzeko enpresek pareko soldatak dituztelako argudioa entzun
ohi da, sarri. Bidegabekeria den edo ez, milioika euroko soldata horiek justifi-
katuta ote dauden edo ez, etikoki nahiz ekonomikoki zilegi diren, ezin da argudiatu
«besteek ere» hala egiten dutela esanez. 

Egungo kapitalismoaren gatazka-iturri garrantzitsuenetako bat da enpresa
handi hauetan azaltzen den jabetzaren eta kudeaketaren arteko banaketa. Stock
option33 sonatuak ere, horrelako gatazken harira sortu ziren. Zuzendariek hartzen
dituzte enpresa handion34 inguruko erabaki nagusiak, ia guztiak; tartean, euren

32. Herrialde jakin bateko ekonomiaz ideia orokor batzuk garbi izatea komeni da. Adibidez,
lagungarri izan litezke Euskal Herrikoaren kasuan, UEUk 2002an argitaratu Euskal Herriko
ekonomia. Eraldaketa sozioekonomikoak Europako Batasuneko integrazio-prozesuan Y. Jubeto eta
beste zenbaitek koordinatua. Edo laburrago, Alberdaniak, 2006an, R. Zalloren Euskal Herria, gaur
liburuko bosgarren atalean, Antolakuntza Ekonomikoaz (109-126 orrialdeak) bildua.

33. Teknologia berrien boom-aren harira, 2000. urtearen bueltan, burbuila sonatua izan zen
munduko finantza-merkatuetan. Espainiako Telefonicaren buruzagitzaren esku zeuden stock option
edo akzioen gaineko erosketa-aukerek, besteak beste, zeresan handia eman zuten, Juan Villalonga
presidente zela.

34. Handi, hemen, akziodun kopuruari buruzko aipua da. Ohikoan akziodun txiki asko izaten
dituzte enpresa handi gehienek eta, akziodun handienek ere, jabetzaren portzentajea oso txikia izaten
dute askotan. Enpresok, zinezko jabeek baino gehiago, kudeatzaileek zuzentzen eta kontrolatzen
dituzte sarri.



soldatenak, noski. Akziodunak, jabeak, sakabanatuta izan ohi direla profitatzen
dute. Akademiak luze eta zabal aztertu du problematika hori; ekonomia-ikertzai-
leek luze eta zabal jorratu dute gaia, bai maila teorikoan, bai datuen bidez (ikerketa
enpirikoan). Esate baterako, Espainian arlo horretan dagoen aditu entzutetsue-
netako bat Vicente Salas dela jakitera iritsi behar luke kazetariak, haren artikulu,
iritzi edo erantzunak topatze aldera. Soldata itzel horien azpian, soldata ordaintzen
dutenen kontrol eraginkorrerako zailtasunak egon ohi dira: Agency problems;
Salasek eta beste hainbatek, urtetan ikertu dute arazo hori.

4.4.3. Portaera etikoak

Arazo etikoak ere sor dakizkioke kazetariari, ekonomiaz jardutean. Adieraz-
garria da, itxuraz daturik sinpleena izan daitekeen bat, greba baten jarraipena, bi
berri ekonomikok osatu ohi dutela: patronalarenak parte-hartze baxuaren berri
ematen du eta sindikatu deitzaileek, aldiz, altua; bi datu edo portzentajeak ema-
tearekin bukatzen ote da kazetariaren funtzioa? 

Ekonomia globalizatu omen den honetan, multinazionalena da boteregune
eta informazio-iturri nagusietako bat; eta botereak berezkoa du informazioa
kontrolatzeko joera, noski. Multinazional askoren jarduna, lekuan lekuko legeak
betetzen dituena izanik ere, arras ezberdina da lurralde batetik bestera. Legeak
eurak diren beste, noski. Baina enpresek mozkin berri onak sarri aireratzen dituz-
ten heinean, kazetariak ikuspuntu kritikoz azaleratu beharko luke, beharbada,
mozkin horiek adin txikikoak lan-baldintzarik gogorrenetan ezarriz lortu diren, edo
balio ekologiko handiko guneak ustiatuz etorri diren, eta abar. Badira enpresa
etikoetan soilik inbertitzen duten inbertsio-funtsak, zenbait jokabide ez-etikoren
laguntzaile izatea saihesteko asmoz. Erantzun beste galdera sortzen baitu, finean,
egun indarrean den sistema ekonomikoak.

Espainian bada Informazio Ekonomikoko Kazetarien Elkartea (APIE), kode
etikoa plazaratua duena. 1989an plazaratuak bost puntu baino ez ditu eta
http:\\www.periodistasfape.es/apie/ helbidean dago ikusgai. Justifikaziorik gabeko
opariak ez onartzea, kazetarien jarduera profesionala mugatzen duten praktikak
baztertzea edo informazio-iturriekiko independentzia aipatzen ditu, besteak beste.
Baina, ziur asko, publikoki aitortu eta aipatzen direnak baino hari-mutur gehiago
ditu kontuak.

Adibidez. Kubako irlak blokeo ekonomikoa pairatu du urtetan AEBtik,
Castroren erregimenak giza eskubideak errespetatzen ez dituela-eta; harreman
ekonomiko arruntenak ere seko zaildu ditu blokeo horrek, irlako biztanleen ongi-
zate materiala erabat baldintzatuz. Aldiz, Txinako Herri Errepublikari, giza
eskubideen alorrean eredugarri izatetik urrun denari, lehentasunezko erlazioa aitor-
tu izan dio Washingtonek. Eta Tibet okupatua medio, Joko Olinpiko iskanbilatsu
samarrak izan zituen Txinak, munduko manufakturen nagusigoa eskura du.

Atzerriko inbertsio itzela bideratzen da Txinara eta, enpresa ertain askorentzat ere,
diharduen sektorearen arabera, ia ezinbestekoa da bertan produzitzea. Bizi- eta lan-
baldintzez, ordea, ez da berri askorik zabaltzen. Euskaraz, Zigor Aldama kazetari
bilbotarra izan da, bertaratu, bertakotu eta ekonomia-alderditik ere interesgarria
den ikuspuntua zabaltzen, bidegile.

Mendebaldeko ekonomiek ezinbesteko dituzten hainbat lehengai, metal,
erregai eta bestelako ondasun ere, erregimen autoritarioak dituzten herrialdeetatik
iristen dira; giza eskubideen urraketak arrunt izan daitezkeenetatik. Mendebaldeko
ordezkari bidezko demokraziak ere, nahiz batzuetan sistema bera inposatu nahi
izan, sarri ahazten du bazkide komertzialen jarduna, merkataritzaren beraren
mesedetan. 

Historikoki ez bezala, eskulanaren mugikortasuna, munduan, aspaldi izan den
mugatuena da; aldiz, kapitalaren mugikortasuna, gaur egun, ia erabatekoa da.
Tangerretik Algecirasera heltzeko mila eta bat muga eta traba jasan behar ditu lan
bila dabilen afrikar batek; marokoar aberats baten diruak, Londresetik, Tokiora,
Mumbayra, Kaiman irletara eta Londreserako bidea bueltan egin dezake askoz
denbora gutxiagoan eta traba esanguratsurik gabe. Teknologia berriek finantza-
merkatuak mundializatu dituzte; besterik da lan-merkatuen egoera. Historikoki
gertatu izan denaren kontra, gainera: lehen kapitalak (urrea, adibidez) mugitzea
debekatua egoten zen; edonork zuen, ordea, etorkin (joale edo emigrante) izateko
aukera.

Le Monde Diplomatiqueko buru I. Ramonetek idatzi izan du finantza-bote-
reari buruz: immateriala, berehalakoa eta kontrolagaitza izatea aitortu behar
zaio, bederen. XX.eko 90eko hamarkadan Sorosek libera esterlinaren debaluazioa
eragiteak, 2001ean Argentinak bizi izan zuen debaluazioak edo Lula da Silva
Brasilgo presidente bihurtu aurreko hilabeteetan Brasilgo txanponaren kotizazioak
izandako gorabeherek (inkestetan Lulak gora egin ahala, behera egiten zuen errea-
lak), jendearen bizimoduarengan eragin zuzena dute. Hainbat sendi eta enpresaren
erosteko ahalmena berehalakoan, modu zuzenean eta egunero aldatzen duen
merkatua da dibisena. Zenbaitetan, baina, fikzioak, burbuilak, espekulazioak edo
auskalo zerk eragin dezakeen, finantza-mundu immaterial horretan hasi edo
garatutako zerbaitek, jende askoren bizitzan (errealean) eragin zuzen eta, behar-
bada, kaltegarririk izatea. Eta hala ere, Ronald Reagan AEBko presidente zen
garaitik 2007ra, gutxienez, desregulazioa eta botere publikoen parte-hartze geroz
eta eskasagoa sustatu izan dute Mendebaldeko gobernuek merkatu horietan,
akademiaren zati nagusi batek eta finantza-sektoreak berak hala eskatuta. Zer
pentsatua eman beharko luke eta, 2007ko abuztuan lehertu krisiak, ziur asko,
zenbait aldaketa sakon eragingo ditu.

Adibidez, hipoteka-maileguen erreferentzia nagusi bihurtu da euroa sortzea-
rekin batera, Euribor adierazlea35; etxebizitzen garestitzeko joera eta zorpetzea
handitu ahala, kazetari ekonomikoek hitzetik hortzera darabilte. Inork ez al du
galdetuko zenbateraino den zentzuzkoa gazte askoren bizitza, erosteko ahalmena,
familia-plana, eurekin zerikusirik ez duen adierazle arrotz, urrun eta itxuraz
aseptiko bati lotzea? Zorpetzea aukera pertsonal bat dela jakinik ere, tasa aldako-
rreko maileguen proportzioa harrigarri (eskandalagarri?) samarra da (Espainian
% 90etik gora); gehienetan, gainera, jendea hartzera doan interes-arriskuaren
inongo ulermenik gabe. Aldizkako berrikuspen-garaian izaten dira, kontuak…
kuota-igoerak gertatzen direnean, noski. Europar Batasunak 2007an sustatu MiFID
(Markets in Financial Instruments Directive) zuzentarauak pauso batzuk ematen
ditu agenteen sofistikazio-mailaren araberako informazio, produktu eta trataera
emate aldera. Bide luzea dago aurretik.

Arazo etikoen artean azkenik, baina ez alferrik, enpresa editorearen ildo
edo joera ideologikoarena dago, noski, morrontza ekonomikoenarekin batera.
Komunikabidea diru-sarrerak helburu (edo gutxienez behar) dituen enpresa den
kasuetan, publizitate-iturri edo diru-laguntza publikoekiko mendekotasuna duen
heinean, zaila da zenbait enpresa edo erakunde publikoren jardun ekonomikoa
zorroztasunez aztertzea. Jaten ematen dizun eskuari kosk ez egitearen araua, ale-
gia. Ekonomiak interes kontrajarrien azterketa maiz egiten duenez, ekonomialariek
erraz uler dezakete kazetaritza ekonomiko independente eta kritikoak zer-nolako
zailtasunei aurre egin behar dien. Baina hori ez da ekonomia-atalari dagokion
zerbait bakarrik, noski.

Adibidez, argitaratzaile baten hartzekoduna banku bat bada edo, iragarle
nagusia enpresa handi bat bada, komunikabideak tentu handiz jorratuko ditu
enpresa horien inguruko berriak.

4.4.4. Datuak egoki interpretatu

Espezializazioaren beste erronka bat da adierazle ekonomikoek diotena eta
ez diotena, sistemak berak bermatzen duena (eta ez duena), ulertu eta barneratzea.

Sistema politikoen eta ekonomikoen arteko emaitzez egin diren azterketetan
argi ikusi da askatasun politikoak ez duela, nahitaez, hazkunde ekonomiko han-
diagoa bermatzen36. Arabiar Emirerri Batuak, Hego Korea, Txile, Txina, eta abar,
autoritarismo-garaian hazkunde ekonomiko handia lortu dutenen adibide dira.
Bestalde, Barne Produktu Gordinaren (BPG) hazkundea helburu ia bakar legez
plazaratzen da sarri hainbat agente ekonomikoren aldetik; hazkunde horren zerga-

35. EURo InterBank Offer Rate. Ikus www.euribor.org.
36. Emaitza matematikoa konplexuagoa izan arren, bistakoa da ez zirela zuzentasun politikoaren

tiaz eta helburuaz, ordea, zer pentsatua, zer hausnartua, zer informatua badago. Zer
esanik ez, egungo ongizate ekonomikoaren banaketa asimetrikoak eragin duen
immigrazio-tentsioen gainean. Hori gutxi ez eta zoriontasunarekin zerikusi gutxi
omen du, askoren ustez, totem bihurtua den hazkunde ekonomiko horrek.

Adibidez. Etxeko lanak ez du BPGn islarik, ez baita zenbatzen edo kontabili-
zatzen. Ondorioz, emakumea lan-merkatuan txertatu den bezala, euren etxetik
kanpoko produkzio horretaz gain, badago zeharkako bat ere. Haurrak haurtzain-
degietara eramateak BPG handitzen du; haurrak amonen zaintzapean lagatzeak,
aldiz, ez. Haurra etorkin baten zaintzapean lagaz gero, zaintzailea legezko egoeran
badago, BPGn isla zuzena izango du eta kotizatzaile gehigarri bat izango da;
kontrako kasuan, ia ikusezin izaten jarraituko du, harrera-herrian kontsumitzaile
izango delako salbu. 

Absurdorantz joz, A sendi batek B sendiaren etxeko lanak eta haurren zaintza
egingo balitu eta, alderantziz, B sendiak A sendiarenekoak, BPGren hazkunde itze-
la ikusiko genuke aurrez norberaren etxeko lan arruntak (BPGn eraginik gabekoak)
baino ez ziren tokian. EHUko Mertxe Larrañaga irakasleak sakon aztertu izan ditu
emakumeen lanaren gaineko hainbat gorabehera interesgarri eta BPGren hutsuneez
ere ekonomiako liburu oinarrizkoenak jarduten dira. Gizarte-ongizatea BPG baino
gehiago da; aldiz, zenbaitetan badirudi BPGren hazkundea dela helburua eta ez
gizarte-ongizatea. Eta ez da gauza bera gizarte baten BPG misil nuklearrak ekoiz-
teagatik handitzea, edo pailazo profesionalen emanaldiak ugaltzeagatik handitzea.

Hortaz, BPGk adierazle ekonomiko gisa zer jasotzen duen (eta zer ez) ondo
ulertu behar luke ekonomia-kazetariak, ondorio azkarregiak ateratzea saihesteko.
Beste horrenbeste Kontsumo Prezioen Indizearekin (KPI). Prezioen gorabeherak
jaso asmo dituen indize horrek, herrialdetik herrialdera trataera ezberdina ematen
dio, kasu, etxebizitzaren prezioari. Espainiakoaren kasuan, alokairuak baino ez
ditu kontuan hartzen, nahiz populazioaren gehiengoak erosketa hobesten duen.
Baina erosketaren aukera ez da kontsumotzat jotzen eta ez du KPIk jasotzen.

Adibidez, batez besteko erosketa-saski baten prezioak neurtzen ditu KPIk.
Hor pisu jakin bat dute ondasun edo zerbitzu ezberdinek, baina ohitura, adin,
errenta-maila eta gune geografiko ezberdinetan ez dute garrantzi bera tabakoak,
gailu teknologikoek, ogiak, pixoihalek edo eskiatzeko forfaitek. Batez besteko
guztiekin gertatu ohi den bezala, ñabardura asko egin litezke KPIren igoera edo
jaitsieraren ondorio partikularrez.

4.5. AHOLKU PRAKTIKOAK

Aurrez esandako guztiaren osagarri, aholku praktiko nagusia informazioa ulertu,
barneratu eta modu ulerterrazean hedatzea izango litzateke. Gertuko adibide
zehatzekin parekotasunak bilatzearren:

2008. urtearen hasieran, Frantziako Societe Generale (SG) bankuak 4.900
milioi euro galdu zituen, ustez enplegatu bakar batek (Jerome Kerviel izeneko
trader edo salerosle gazteak) burtsan eginiko apustu okerrengatik. Zer gertatu da?

Bi gauza dira agerikoak: batetik, SGren kontrolek kale egin zutela. Enplegatu
bakarrak urte osoko mozkinak galera bihurtu ahal izateak, iruzurrak iruzur, behar
bezalako kontrol-neurririk eza adierazten du. Bestetik, burtsan geroko kontratuak37

erabiliz eragindako galeretan, Kervielek frontoiko artekariarena egin behar zuen.
Aldiz, kolore jakin baten aldeko apustu guztiak onartu zituen (demagun, bikote
gorria: burtsa jaitsi egingo da), kontrako kolorearen alde (gerriko urdina: burtsa
igo egingo da) benetako inor topatu gabe. Apustuen bitartekari ari zelakoan, zentzu
bakarrean hartu zituen apustu kopuru handiak; gorri. Eta gorriak irabazi zuenez
(burtsa jaitsi egin zen 2008 hasieran, Kervielek espero zuenaren kontrara), Ker-
vielek (urdin jokatu zuen, igoeren alde) galdu egin zuen. 4.900 milioi euro galdu
zituen bezala, irabaz zitzakeen. Baldin eta burtsak gorantz egin izan balu

Mendearen hasieran Argentinan, «corralito» sonatuarekin edo 2007an
Northern Rock banku britainiarrarekin, jende ilarak ikusi izan dira banku-bulegoen
aurrean, zain; bezeroak, euren dirua eskuratzeko asmoz.

Bankuetan nahiz diskoteketan, ateak dituzte. Batetik nahiz bestetik, sua piztu
delako edo, hala dela uste izateagatik soilik, jende guztiak aldi berean atetik irten
nahi izango balu (edo bere dirua eskuratu gura izango balu), ezingo luke; istripua
ziurra bezain saihestezina litzateke. Jendeak artalde gisa lasterka egiten ez duen
heinean, lasaitasuna (aurreikuspenak, konfiantza) mantenduz gero, ez da horrela-
korik gertatzen. 

Bestalde, Argentinakoaz beste aipamen bat: diskoteka baten barruko bezero
guztiek (demagun argentinarrak) eskutan dituzten Pirritx eta Porrotxen jokorako
kartak (demagun pesoak) dolarrak direla adostu, sinetsi eta defendatu arren, horrek
ez ditu jokorako kartak dolar bihurtzen. Ezta diskotekako bezero guztiak Txan
magoaren ikaslerik finenak izanda ere. Dolarrak dolarrak dira, Ameriketako Estatu
Batuetako txanpona eta Argentinako pesoak, errepublika horretako txanpona, pe-
soak. Nahiz eta bi dibisa horien parekotasuna urteetan indarrean izan, mugiezin eta
aldagaitz.

Inflazioa. Faltsifikatzaile batek euro-txanpon edo -billete batzuk ekoizten
baditu, jendeak dirutzat hartuko ditu; jendeak erosteko ahalmena onartuko die eta
faltsifikatzailea aberastu egingo da, euro faltsu horiek lagun. Aldiz, txanpon eta
billete guztien kopurua bider milioi bat eginez gero, ekonomiaren ondasun eta

37. Finantza-kontratu eratorri mota bat dira gerokoak. Une batean, aurreragoko salerosketa bat
adosten da, prezioa ere aurrez finkatuz. Gero egingo den salerosketa gaur adostean, prezioaren
gorabeheren arabera galtzaile eta irabazleak egoten dira. Gero indarrean egongo den prezioaren eta
aurrez hitzartutakoaren arteko diferentziagatik, noski.



zerbitzuak lehengo berberak direnez, horrek prezioak milioikoiztea ekarriko luke,
baina ez gintuzke guztiok milioi bat bider aberatsago eginen. Are gehiago, arazoak
eta kostuak ere sortuko lizkiguke ziur asko, prezioak, jatetxeetako menuak, dirua
darabilten makinak eta abarrak doitzen.

Subprime hipoteken krisia. AEBn hasi eta finantza-mundua astindu duen
krisia. Maileguak, sortu, bildu eta titulu bihurtuta saldu izan dituzte bankuek azken
aldian. Mahatsarekin ardoa nola. Berez, abantailak izan badituen ideia da, behar
bezala kontrolatuz gero. Baina kalitate eskaseko mahatsekin egina delako, ardoa
hilgarri suertatzen bada, berbarako, jendeak ardoa edateari utziko dio. Are gehiago,
Arizonako mahatsaren akatsa baino ez zena, Errioxa, Txile edo Hegoafrikako ar-
doetan islatzen hasten bada, jendeak ez du ardorik edan nahiko, ardandegiek go-
rriak ikusiko dituzte eta, mahaspasak edo mahatsekin egindako pastel-saltzaileek
ere, hor nonbait.

Erlatibizatzea. Zenbakiez ari garela, beti komeni da, ahal den neurrian, kopu-
ruen eskala bat hartzen saiatzea. «Toyotak bi mila milioi auto saldu ditu aurten»
idatzi zuenak ez zuen pentsatu planetako hiru laguneko Toyota bat esaten ari zela.
«BBVAk hiru mila milioi euro irabazi ditu» irakurrita, inork ez du zalantzan jar-
tzen hiru mila milioi euro dirutza bat denik. Enpresa horrek milioi bat akziodun
dituela pentsatuz gero, ordea, akzioduneko hiru mila euro «baino» ez direla ohar-
tzen gara; horrek gutxixeago dirudi. Eta 15 euro balio dituen akzio bakoitzeko,
euro bat irabazteaz ari garela pentsatuz gero, ia huskeria dirudi. Hori bai, hiru mila
milioi akzio daude. Munduko bi biztanleko, akzio bat.

4.6. ADIBIDE MAKURRA: GUGGENHEIMEN-EKO BALIZKO 
DIRU-GALERAK

2008 hasieran Guggenheim fundazioak ofizialki jakinarazi zuen aurrerantzean
dibisak erosteari uko egingo ziola. Eta hori jakinarazi zuen, zenbait artelan
erosteko garaian neurri egokitzat eta normaltzat jotzen duen arren, iskanbila
mediatiko eta politiko itzela sortu zelako 2002an Richard Serraren eskultura
batzuk ordaintzeko garaian.

Gertatua, ulertzen erraza da: kontratu bat sinatzen du Guggenheimek, Serrari
artelan batzuk bi urteren buruan dolar kopuru jakin baten truke erosteko. Fun-
dazioak, euroaren eta dolarraren urteko gorabeheren (finantza) arriskuak saiheste
aldera (arriskuak murrizte aldera), finantza-eragiketa batzuk egin zituen. Nolabait
esateko, dolarrak pixkanaka erosten joan zen. Adibidez, kontratua sinatzean
kopuruaren laurdena erosi, handik sei hilabetera beste laurden bat, eta abar. 

Guztiok lasai, eskulturak jaso eta dolarrak entregatzeko orduan, norbaitek
salaketa egin zuen arte: une hartan bertan dolarrak zuen balioa baino gehiago
kostatu zitzaizkiola dolarrak museoari Noski, dolarra depreziatu egin baitzen
bitarte horretan (a priori apreziatu zitekeen bezalaxe, bestalde). Eta buru argiren
batek galerak izan zituela esan zuen. Politiko batek egin lezake, kazetariak ez luke
onartu behar.

Adibidez, norbaiti urtebeterako bizi-aseguru bat kontratatu, urtea pasatu
ondoren hil ez dela ikusi eta dirua galdu duela esango bagenio bezalaxe da. Bada
2007ko urrian, EL PAIS edo Berria egunkariek, baita hurrengo urteko otsailean 20
Minutos doakoak ere, Jaurlaritzaren (Fundazioaren, finean) galera gisa plazaratu
zituzten gertaera horiek. Azalpen mamitsurik ez, titularrak engainagarri.

Eta okerrena dena, zalaparta mediatikoa gelditzerik egon ez zelako, hauxe
gerta daiteke etorkizunean: atzerriko eskultore batekin kontratua sinatuko du
museoak (dolarretan egin ohi diren eragiketak), handik bi urtera salerosketa bat
egiteko. Demagun une horretan euroko bi dolar ematen dituztela dibisa-merkatue-
tan. Bada bi urtez, finantza-arriskua bere gain hartuko du Fundazioak eta dolarra-
ren kotizazioari jaramonik egiteke, ordaintzeko unea iristen denean begiratuko du,
ea dolarrak euroa balio duen edo, alderantziz, euroko hiru dolar jasotzen dituen,
sorpresa gisa; orduantxe deskubrituko du EAEko zergapetuen patrikak eskultura
milioi bat euro edo hiru milioi kostatuko zaion. Labur esanda: komunikabideek eta
ekonomia-kazetariek mezua helarazten asmatu ez zutelako, zer eta (objektiboki
egin daitekeen baino) kudeaketa okerragoa egitea onartu du Fundazioak. Dituen
arriskuak kudeatu ordez, begiak estaltzea onartzen du. Bere buruari harrika egin
diola, alegia; tamalgarria.

Nolanahi den, hilabete gutxiren buruan, hamar urtez museoko Finantza
Zuzendari jardundako R. Zearsoloren lapurretaren berri eman zuen museoko zu-
zendaritzak eta, gertaera horrek, txiki laga zuen dolarren salerosketaren inguruko
nahas-mahasa, berau argitzen lagundu ez zuen arren.

4.7. GLOSATEGIA (EPITAFIOA)

Lan honen osagarri, Euribor, Nikkei, CAC-40, Ibex-35, KPI, ABLE, BPG, stock
option Nasdaq eta bestelako izen arrunt erabilienen zerrendatze eta azalpen labur
bat egitea posible litzateke. Ohikoa ere izan da hori, orain arte, antzeko argitalpe-
netan. Baina, dudarik gabe, teknologia berriek ekarri duten aldaketaren eta eskain-
tzen dituzten aukeren kontrako zentzuan joko luke.

Gaur gaurkoz, kazetariak nahiz informatu nahian dabilen edozein pertsonak,
ohiko paperezko hiztegi terminologikoez gain (euskaraz Ekonomia eta Finantzez
UZEIk kaleratua dugu aukeran), besteak beste, Wikipedia, Elebila edo Google
bilatzaileak esku-eskura ditu. Erraz topatuko ditu, amaraunean, behar dituen
oinarrizko definizio guztiak.

Goian bego, beraz, antzinako Glosategia. Ongi etorri aro digitalera.

5. Nazioarteko kazetaritza: informazioaren 
monopolioa mundu poliedrikoan

Jose Mari Pastor

Ahaleginik gabe gertatuaren berri jakitea ilusioa da (…) Gertatuaren berri jakiteak
nekatu egiten du, eta herritarrak horren truke lortzen du bizitza demokratikoan modu

argian parte hartzeko eskubidea.

Ignacio Ramonet

5.1. WHY MISTERIOTSUAREN BILA

Nork, zerk eragin du gertakari hau? Nori egiten dio mesede? Nori kalte? Zer
ondorio izango du? Nori interesatzen zaio albiste hau horrela aireratzea? Nori ez?
Eta batez ere, zergatik gertatu da hau? Zer dago horren guztiaren atzean? Nazioar-
teko albisteei buruzko kazetaritzan, oro har, kazetaritzako beste atal batzuetan
erabil daitezkeen galderez balia gaitezke gertakari edo albiste jakin baten alde
guztiei heltzeko. Oraina aurkeztea ez ezik, iragana —hau da, haren backgrounda—
azaltzea eta etorkizuna aztertzea ere beharrezkoa baita berriak lantzeko garaian. 

Kontua ez da kazetaritza tradizionalaren ohiko bost W horiek baztertzea, haiek
iraultzea baizik, garrantziaren piramidearen goiko aldean zergatia, why ahaztu hura,
jarriz. Izan ere, arlo hori lantzen da gutxien egungo kazetaritzan, inoiz benetan lan-
du bada. Badirudi nahikoa dugula nork zer non noiz oinarrizko osagaiak agertzea-
rekin eta why horrek ez duela garrantzirik. Ez gara ohartu ere egiten askotan
benetako eragile horiek ezkutatuta, mozorrotuta, etortzen zaizkigula. Batez ere
nor(k) eragilea. Joera hori gero eta arruntago bihurtu da gure lanbidean. Zer esanik
ez, askoz zailagoa izaten da zergatik, why misteriotsu hura atzematea: zenbait
kasutan lekuan lekuko albisteetan zergati hori ikusten zaila bada, are zailagoa
izaten da nazioarteko informazioan. Sarri ez da agertu ere egiten, desagertu baizik.

Eduardo Galeano idazleak hauxe adierazi du Espejos liburuaren harira: 

Egunero, egunkariak irakurriz, historia eskolak hartzen ditut. Egunkariek hezi egiten
naute esaten dutenaren bidez eta isiltzen dutenaren bidez. Kontraesan handian bizi
dira. Horregatik, haien isiltasunek haien hitzek baino gehiago esaten dute eta,
askotan, haien hitzek gezurraren bidez agerrarazten dute egia38.

38. Internet-en eskuragarria: <www.lecturalia.com/libro/19203/espejos-una-historia-casi-universal>.



Esaten dena eta esaten ez dena. Agertzen zaigun who, ustezko nor hori, eta
isilean ezkutatzen zaigun whya. Why isilduaren —ez isilaren— bila joan beharra
dago, eta horretarako adi egon behar da. Zergatia bilatzea beharrezkoa da kazetari-
tzan; areago nazioarteko kazetaritzan: hemen betebehar saihestezina da. Zergatia
bilatzeak ez du esan nahi beti nahitaez aurkituko dugunik, baina horrek ez dio
baliorik kentzen bilatzeari. Inondik inora ere ez. 

Zergatia —edo ustezko zergatia— bilatu beharra dago. Horixe litzateke hel-
buru nagusietako bat, arlo interpretatiboan sartu eta hor subjektibotasunak agintzen
duela jakin arren. Baina nork esan du kazetaritza objektibotasunaren erreinua dela?
Nork sinesten du hori, egungo praxiari erreparatuta?

Nazioarteko kazetaritzan lan egiten dugunok badakigu hori gezur hutsa dela,
edo modu samurrago batez azaltzeko, ez dela benetakoa, ilusioa dela. Eta badaki-
gu, esperientziak zoritxarrez halaxe frogatu baitigu, euren burua independentetzat
jo eta hala agertu gura dutenak direla, sarri askotan, ustezko independentzia hori
gutxien zaintzen dutenak, mamian zein azalean. 

Zergatien atzean joateak ezkutuko arrazoiak argitzeak lana eskatzen du, lan
nekagarria, baina ezinbestekoa nazioarteko kazetaritzan. Munduko agentzia handi
eta boteretsuenek eskaintzen dizkiguten albisteetatik harago joan behar da. Ba-
tzuetan albiste horiek baztertuz eta beste batzuk bilatuz; informazioaren enpresa
horiek inoiz aireratuko ez dituztenak. Beste batzuetan, ordea, teletipoetan irakur-
tzen ditugun albiste horien atzealdea bilatuz. Eta horretarako garrantzitsua zer den
ondo bereizi beharra dago. Hori gero eta zailagoa izan daiteke gauden egoeran eta
dauden joerak direla-eta. Esate baterako, hedabide batek edo kazetari batek
nazioarteko pertsonaia publiko baten arlo pribatuari garrantzi handiagoa ematea
haren jarduera publikoaren erabakiei baino, hau da, haren jokaera politikoaren
zergatiari baino, oso bide okerrean goazen seinale da. 

Adibide batean azaltzeko: zer da garrantzitsuagoa, George Bush herritarraren
alabaren ezkontza ala AEBko presidenteak luku-bonbak erabiltzea debekatzearen
kontra erakutsi duen jarrera. Zer da garrantzitsuagoa: Jenna Bushen ezkontzarako
jantzi dotorea ala munduan barrena bonba horiek sarraskituko dituzten herritarren
sufrimendua?

Zozokeria dirudi, azaleko kontua, baina larri-larria da. Nazioarteko informa-
zioaren muina prostituitzea da, eta irakurleak hara bideratzea. Lehen People
ataletan azaltzen zen informazioa, pixkanaka-pixkanaka World orrietan, nazioar-
teko albisteen sailean sartzen ari da. Prentsa arrosa delakoa nazioarteko orrietan
ere sartu da. Ondorioz, presidente baten alabaren edo semearen bizimodua herritar
xumeek haren aitaren erabakiz zuzenean pairatzen duten sufrimendua baino
garrantzitsuagoa da, antza.

People sail hori nazioarteko orrietan dago jadanik. Jende ezaguna dugu, eta
besteak anonimoak, herritar sinpleak. Beste adibide bat jartzeko, duela gutxi kale-
ratzen hasi den egunkari baten adibidea jarriko dugu: nolatan ireki daiteke Mundua
atala Sharon Stone aktorearen ustezko ustearekin —Sichuan probintziako lurrikara
Txinak Tibeten egindako sarraskien ondorioz etorri delako ustearekin—, txinata-
rrek karma txarra erakarri baitute? Aktore ezagunari mundu-politikan eragile-esta-
tusa emateaz gain, nolatan jo daiteke oinarririk gabeko sineskeria bat oinarrizko
informaziotzat?

Informazio mota hori gero eta gehiago hedatzen ari dira albiste agentziak,
egunkariak, aldizkariak, telebistak, irratiak… Oldar horri aurre egitea ez da erraza
herritarrentzat, ezta kazetarientzat ere. Ba al dago konponbiderik? Bai, baina lana
eskatzen du. Ahalegina. Nekea.

5.2. (DES)INFORMAZIOAREN ZURRUNBILOA

Nola informatu? Nola jaso informazioa? Nola aztertu jasotako informazioa? Nola
osatu informazioa? Nola bereizi informazioa eta desinformazioa?  

Badira zenbait bide. Haietako bat iturri ofizialen morroi ez bihurtzea izango
litzateke, era bateko eta besteko hainbat iturritara jotzea. Ondo dago Berrian
(www.berria.info), The New York Timesen (www.nytimes.com) edo The Washing-
ton Posten (www.washingtonpost.com) murgiltzea; ondo dago The Independent
(www.theindependent.co.uk), Daily Telegraph (www.telegraph.co.uk) edo The
Guardian (www.guardian.co.uk), Le Monde (www.lemonde.fr) edo El Pais
(www.elpais.com) irakurtzea, baita La Repubblica (www.larepubblica.it),
Süddeutsche Zeitung (www.sueddeutsche.de) eta Neue Zürcher Zeitung
(www.nzz.ch) ere, baina ez da nahikoa. Ondo dago EITB, BBC, CNN, TF1 edo
TVE segitzea, baina gehiago egin behar da. 

Beste hedabide batzuei ere egin behar zaie kasu. Hortxe ditugu Rebelión
(www.rebelión.org), Indymedia (www.indymedia.org), Jungewelt
(www.jungewelt.de), The Nation (www.thenation.com), Al Jazeera
(english.aljazeera.net), Telesur (www.telesurtv.net) eta beste. Eta hortxe ditugu
Mendebaldez kanpoko hamaika hedabide, Europako Ekialdean, Hego Amerikan,
Afrikan, Asian, bertako iturriak aipatuz eta bertakoen hurbiltasunetik abiatuz
informazioaren bidezidorretan beste ildo batzuk jorra ditzaketenak. Noski, horrek
ez du esan nahi hedabide horietan aurkituko dugun guztia zuzena eta zehatza
izango denik. Hor ere zerbait agerrarazten digute eta zerbait ezkutatu. Beste atal
ofizial horietan bezalaxe. Kontua da kritiko aritzea, informazioa begirada zorrotzez
aztertzea. Egiaztatzea. Edo egiaztatzen saiatzea. Adi egotea. Adi-adi.

Arlo hau bukatzeko, kontu pare bat iturriei dagokienez:

1. Nazioarteko informazioa biltzeko, bost kontinenteetako estatuei buruzko
datuak, egoera politiko eta sozioekonomikoaren berri jakiteko badago
tresna bat: urtero kaleratzen den Munduaren Egoera gidaliburua. 1980an
hasi zen argitaratzen Frantzian eta 1984tik aurrera Espainian. Frantsesez
hauxe da: L´état du monde (Editions La Découverte argitaletxea, Paris) eta
espainolez: El estado del mundo (Akal argitaletxea, Madril).

Estatu horiei buruz artikulu bana agertzen da, modu ulergarrian idatzia.
Mundu Estatistikak atalean 203 estatu ageri dira, eta haien datuak aztertu
eta konpara daitezke. Bukaeran, gainera, Internet helbide batekin bukatzen
da. Bertan, mota guztietako erakundeak ageri dira, estatuak barne. 

2. Globalizazioaren garaian bada erakunde bat, korronte kritiko ugari biltzen
dituena. Munduko Foro Soziala informazio-iturri ona da eta, batez ere, pen-
tsamendu kritikoaren eztabaidagune aberatsa. Foroa «topagune irekia» da,
«askotarikoa, dibertsifikatua, ez-konbentzionala eta gobernuz kanpokoa»,
bere burua aurkeztean esaten duenez. FSMk berak halaxe definitzen du
politikoki bere zeregina: «Gizarte zibilaren entitate eta mugimenduen
gunea, neoliberalismoaren eta kapitalak eta edozein inperialismo motak
mundua menderatzearen aurkakoa». Haren helbidea: 
<www.forumsocialmundial.org>.

5.3. AGERIKO ETA EZKUTUKO INTERESAK

Bestalde, nazioarteko informazioa kudeatzean ez dugu ahaztu behar mundua
interes geopolitiko eta ekonomikoen arabera banatuta dagoenik, eta informazio-
iturri bakoitzaren atzean interes eta helburu jakin batzuk daudela. Hori halaxe da,
apologista inuzenteek, edo okerrago, maltzurrek kontrakoa sinetsarazi nahi badi-
gute ere. 

Hedabideen inguruan osatutako enpresa-taldeak gero eta handiagoak dira,
gero eta boteretsuagoak, eta gero eta esku gutxiagotan daude. Horrek noski, ez dio
onik egiten informazioaren aniztasunari. Iturri bakarrekoa eskaintzen zaigu, hain-
bat kolorez jantzia, ortzadar faltsu horrek itsutuko gaituelakoan. Informazioaren
monopolioa gero eta handiagoa da. Ez luke hala izan behar, ordea.

Berriz ere albisteen presentziari eta absentziari erreparatu beharko diegu. Eta
horren zergatiak aztertu. Adibide bat: Amnesty Internationalen 2008. urteko txos-
tena. TVEko albistegietan agertu denez, AIk Espainiako Poliziak etorkinei eman-
dako tratu txarrak baizik ez ditu salatu. Bestalde, ETAk hiltzen segitzen duela
adierazi du erakundeak, eta hori ere jaso du Espainiako telebista publikoak. AIk
ETAko kideei ematen zaizkien tratu txarrak ere salatu ditu, baina hori ez dute
TVEko albistegian azaldu.

Interes geopolitiko horiek nonahi ageri dira. Beti. Rafael Pochek, La Van-
guardia egunkariak Beijingen duen berriemaileak ondo azaldu du. Hauxe esan du
Sichuango lurrikararen ondoren Mendebaldeak Txinari buruz argitaratu duen
informazioari buruz: 

Herrialde guztietan, buruzagi politikoak hondamendi lekuetara joaten dira. Hori
karguari dagokio, erantzukizun kontua da. Irudiak ere badu zer ikusia. Hori soilik
Txinan da «propaganda», «erregimenaren legitimazioa» edo «paternalismoa»,
egunotan prentsan argitaratu diren idazkiei kasu egin behar bazaie behintzat. 80.000
biktimarekin ere ez da tregoarik izan Txinarentzat. (…) Txinan, gardentasuna baldin
badago, «propaganda» da; jendea solidarioa bada, eta mobilizatu egiten bada,
«nazionalismoa» da, eta lurrikara bat baldin badago, Richter eskalan 8ra heldu dena,
«ustelkeria» dagoelako izan da. Txinarekin politika da dena. Inor ez da barregarri
geratuko ote den beldur. Ez dago tregoarik39.

Halaxe da. Jokaera eta pentsaera ustez txarrak besteenean daude beti. Gurean
—kasu honetan Mendebaldean— ez dago irudi-garbiketarik, ez marketinik, ez
nazionalismorik, ez faltsukeriarik. Dena borondatez, fede onez, elkartasunez egiten
dugu. Musu truk. 

Onenak gara nonbait, santuak, bizirik kanonizatu beharrekoak. 

Denak balio du arerio ideologikoa gaitzesteko, gerra-adiktoek asmatutako
Gaizkiaren Ardatzean kokatzeko. Gure interesen arabera funtzionatzen dugu eta
interes horiek agerikoak izan daitezke edo, askotan, ezkutuak. Zer interes, zer
helburu zegoen, esaterako, Timisoarako gertakariei buruz 1989ko abenduan eman
zen desinformazioa hedatzeko? Errumanian Nicolae Ceacescu diktaduraren
amaiera azkartzea. Areago, Ignacio Ramonetek zorrotz azaldu duenez: Berlingo
hesia bota ondoren, komunismo izena jarri zioten sistema deabru agertzea, modu
odoltsuan baizik ezin zena bukatu. Halaxe ulertu behar da L’Événement du jeudi
egunkariak albisteari jarri zion titularra: «Drakula komunista zen». 

Baina nor egon zen Timisoaran? Nor izan zen benetan lekukoa? Zenbat lagun
hil ziren benetan hango sarraskian? 4.000tik gora idatzi zuten hedabide askok.
70.000 izan zirela esatera ausartu zenik ere izan zen. Benetan hildakoak 96 izan
zirela jakinarazi zuten gero Errumaniako iturri ofizialek. Ordurako berdin zion
prestatutako muntaiak. Helburua lortuta zegoen.

5.4. ESTATURIK GABEKO HERRIAK ETA INFORMAZIOA 

Estatu gabeko herriak ere hor daude. Betiko ahaztuak. Betiko ahaztuak, ahaztuak
betiko.

Ez dute estaturik; beraz ez dute prentsarik. Salbuespenak salbuespen,
metropolia dei genezakeen botereguneko prentsa baino ez dute. Eta prentsa horrek,
noski, metropoliaren interesak defendatzen ditu. 

Leku eskasa uzten zaie herri horietako gertaerei, eta askotan haien irudia ez
da ondo ateratzen, ez. Urrunegi joan gabe, hor dago, esaterako, ERC Esquerra
Republicana de Catalunyak 2014. urterako proposatu duen erreferendumari buruz-
ko informazioa. Espainiako hedabideek, aho batez, zorakeriatzat jo dute Katalunia-
ren etorkizuna erabakitzeko bozketa-proposamena. Denek kritikatu dute ekimena.
Proiektu hori kritikagarria izan daiteke, beste edozein bezain kritikagarria. Baina,
iritzi guztiak alde bakarretik heltzen badira, soil-soilik egitasmoa kritikatzeko… 

ERCren proposamena nazionalista omen da, baina hori esan duten kazetari
askok ez dute proposamena irakurri. Edo soilik alde negatiboak nabarmentzeko
irakurri dute. Bada salbuespenik, noski. Hona Josep Ramonedak El Paisen
idatzitakoa: 

Europar Batasuna legez kanpoko zortzi milioi etorkin botatzeko modu lotsagarria
prestatzen ari da. Frantzia, Italia eta Alemania sua kitzikatzen ari dira ahulena
ehizatzeko. Europako ezein gobernuk, Espainiakoa barne, ez du ahotsa altxatu siste-
ma demokratikoaren oinarriak hausten dituzten proposamenen aurka. Testuinguru
horretan osasun-txartela onarpen politikorako bidea izatea irekiera positiboa da,
kultura- eta identitate-hesiak apurtzen dituena. Hesi eta mugen garaietan —fisikoak
zein mentalak—.

Caroden proposamenak adierazten duena borondate inklusiboa da. Pertsonei ez die
galdetzen nongoak diren edo nondik datozen. Hor daudela onartzen du. Besterik ez.
Eta hor egote hutsak erabakitzeko eskubidea ematen die, hau da, bozkatzeko esku-
bidea eta, noski, denon artean elkarri inposatu dizkiogun betebeharrak betetzea ere
bai. Demokrazia berdintasuna bada, osasun-txartelean oinarritutako errolda
igualitarioena da beste guztien artean40. (3)

Esan bezala, goikoa salbuespena da. Normalean, maltzurkeria —kasurik
onenean, utzikeria— nagusitzen da estaturik gabeko herriei buruzko informa-
zioaren arloan. Hemen ere adi egon behar da. Eta lan egin behar da herri horiei
buruzko informazioa bilatzeko. Haien iturri propioetara jo beharko dugu, baldin
eta estatu boteretsuenen iturri nagusiek eskainiko ez diguten informazioa lortu nahi
badugu.

Estaturik gabeko herriak informazio gabeko herriak izaten dira. Ez dira
existitu ere egiten, haien alde negatiboak nabarmentzeko ez bada, askotan. Alde
folklorikoetatik azter daitezkeen bitxikeriak dira. Baina haien egitasmoak folklo-
rismotik harago doazenean, akabo. Orduan, isiltasun informatiboa nagusitzen da.

Herri horiek arazo handiak dituzte eurek ekoitzitako informazioa osatu eta plazara-
tzeko euren gune naturalean bertan. Are gehiago, informazio hori nazioarteko
mailako hedabideei helarazteko. Hori nazioarteko albiste-agentzia erraldoien
eskuetan geratuko da beti, eta horiek zer argitaratu eta zer ez aukeratuko dute. 

Zaila da isiltasun ofizialari aurre egiten. Saioak ahalegin handiak eskatzen
ditu, baina beharrezkoa da oso, eta etikoa. Etikoa beste herri batzuk badaudelako,
eta haien ahots ofiziala ez ezik, haien ahots propio ez-ofiziala ere aditu behar baita.
Baina horretarako ahots horiek entzun behar dira. Entzun edo entzunarazi.

Ez da erraza informazio on eta fidagarria aurkitzen arlo hori lantzeko.
Horretarako badira bide batzuk: 

– NBE Nazio Batuen Erakundea (www.unhchr.ch/minorities): NBEren Giza
Eskubideen aldeko Goi Komisionatuaren Bulegoak gutxiengoei, kultura-
aniztasunari, hizkuntzei, herri indigenei eta abarri buruzko informazioa
biltzen du. Oso ofiziala irudi dezakeen arren, baliagarria da munduko
egoera nolakoa den irudikatzeko eta datu fidagarriak jasotzeko.

– Survival (www.survival-international.org): herri indigenen zapalkuntza eta
eskubideei buruzko gunea da.

– CIEMEN (www.ciemen.org): Gutxiengo Etnikoetarako eta Nazioetarako
Nazioarteko Zentroa erakundeak ere informazio egokia ematen du
Europako kultura eta hizkuntzei buruz. 

Hedabideei dagokienez, batzuetan nahikoa izan daiteke hedabide handien
web guneetan begiratzea zenbait gai aurkitzeko. BBC kate britainiarraren orrian,
esaterako, Eskoziak eta Galesek badute haien sarrera propioa, herrialde horietako
albisteak jasotzen dituena. 

Vilawebek (www.vilaweb.cat) Herrialde Katalanetako informazio oparoa
biltzen du eta abiapuntu interesgarria da bertako albisteak jasotzeko. 

Europako beste herriei buruzko informazioa bilatzeko ahalegin handia egin
behar da. Batzuetan, haien iturri propioen bidez, zuzenean haiengana joz. Beste
leku batzuetan «erregioetako prentsa» izango da iturria. Normalean prentsa «ofizia-
la» da bere eragin-eremuko estaturik gabeko herrien informazioa argitaratzen
duena. Ouest-France (www.ouest-france.fr), esaterako, hedabide baliagarria izan
daiteke Bretainiari buruzko albisteak jasotzeko. 

Bestalde, herri horietako kontaktuak ere funtsezkoak dira albisteak ez ezik,
albiste horien interpretazioa ere osatzeko. Berri horien atzean zer dagoen jakiteko.
Zergati misteriotsu hori zein den argitzeko. Sarri, Errusiako krisi politikoaren
benetako arrazoiak zein diren ez badakigu, nolatan jakingo dugu, bada, Faroe
uharteetan izan den ustelkeria-kasua? Nola jakin Flandesko alderdi independentista
nagusiaren baitan dauden tirabirak haren kongresua baino bi hilabete lehenago?

Iturri eta agentzia ofizialek ez dute horren berri emango. Bezperan edo egunean
bertan gogoraraziko digute gaur Flandesen bozak direla, baina besterik ez. Eta guk
hutsune hori estali beharko dugu. 

5.5. ADI IDEOLOGIA EZAREN ENGAINUARI

Ez diegu kasurik egin behar ideologien garaia amaituta dagoela esaten digutenei.
Ideologiak inoiz baino biziago daude orain, hain zuzen ere, haien mezua eta
eragina lehen baino mozorrotuago daudelako. Zailagoa delako haien lana eta
mezua, haien mezularien azpijokoa atzematen. 

Gerra Hotzaren garaia amaitzearekin batera, aldebakartasuna nagusitu da
nazioarteko politikan. Inperio bakarraren agintea ezarri da munduan: AEBrena.
Horrek, Ronald Reagan presidentearen garaietan piztutako neoliberalismo
sutsuarekin batera, berebiziko aldaketa ekonomiko, politiko, kultural eta sozialak
eragin ditu munduan. Oraindik denbora beharko da horren ondorioak benetan eta
behar bezala balioetsi ahal izateko.

Horrek guztiak komunikazioaren munduari ere eragin dio. Egun inoiz baino
agerikoagoa da informazioa merkantzia dela. Business. Baina hori dirua baino
harago doa. Kontrol sozialerako tresna ezin hobea dugu egun (des)informazioa.
Nazioartean gertatu diren fusioak, enpresa handien bateratze-prozesuak ildo
horretan joan dira. Soilik 1993. urtean, Europan bertan 895 fusio izan ziren
komunikazio-enpresen alorrean. Noski, Europan hedabideen merkatuaren % 40
dago; AEBn % 40 eta munduko beste lekuetan gainerako % 20a.

Horrela, eguneroko informazioa gero eta kontrolatuago dator, gero eta
iragazki gehiagorekin. Happy our batean bezala saltzen diguten koktela distiratsua
da, zapore itxuraz ona. Pozoi gozoa.

Pozoi horrek itsuturik, ia ez gara gauza nazioarteko informazioa biltzeko eta
plazaratzeko. Maskara hori kentzeko. Bai, gertatuaren berri jakitea nekagarria
izaten da; zuzen informaturik egotea are nekagarriagoa izan daiteke. Hori ederto
dakite gure egunkarietako orriak eta telebista-kateetako programazioa prestatzen
dituzten enpresa handien jabeek. Badakite zer dugun gustuko, zer ez; badakite hori
ondo makillatzen audientzien aitzakiarekin.

Informazioaren gizartearen paradisua saldu digute. Egun inoiz baino balia-
bide gehiago dago munduan informatzeko, baina horrek askotan ez digu laguntzen,
modu zuzenean, gertatuaren berri jakiten. 

Nekagarria da informaturik egotea. Baina egin beharreko ariketa da gure
gizartearen osasun demokratikoa zaintzeko eta bizkortzeko. Bestela, herritarra,
kontsumitzaile ez ezik, txotxongilo ere bihurtzen baita. Herritar kontsumitzailea
kontsumitzaile txotxongilo bihurtzeko urrats bat besterik ez da behar.

Adi-adi egon beharra dago. Arlo guztietan; bai informazio lokalean, bai na-
zionalean, bai nazioartekoan. Kazetaria gaur ez baita berez libre eta independente
informatu behar duen profesionala. Kazetariok, askotan nahi edo jakin gabe eta
beste batzuetan nahita, boteretsuenen aginduetara makurtutako pioiak gara. Haien
ideologia, modu argi edo ezkutuan, gizartean barneratzen eta finkatzen laguntzen
diegu.

Hori alde batean eta bestean gertatzen da; ez da inoren monopolioa. Irakeko
inbasioa baino hiru hilabete lehenago Euskaldunon Egunkariak Bagdadera bidali
ninduenean, ezin argiago esan zidan Baath alderdiko funtzionarioak Irakera berriro
itzultzeko baimena edo bisatua eskatzeko izapideei buruz galdetu nionean: «Bidaia
honetan zer idatzi duzun ikusi beharko dugu lehenik eta horren arabera erabakiko
dugu gero». Beste batzuk ez dira hain argi mintzatzen «Bai, bisatua eskatu», esaten
dizute, eta haien erantzuna ez da inoiz heltzen. Marokok Sahara okupatura kazetari
bidaiatzeko eginiko eskaeraren kasuan egin zuen bezala. 

Ideologia ezaren engainua hamaika albistetan ikus daiteke. Horrek informa-
zioaren tratamenduari eragin dio eta nekarazi egiten du. Adibidez: Hugo Chavez
Venezuelako presidentea deabrutzeko ahaleginak edo, argiago, Evo Morales
inditoaren kasua. Boliviako presidentea hasiera batean begikotasunez hartu zuten
Europako eta bereziki Espainiako hedabide progre askok. Begikotasun hori kon-
deszendentzia bilakatu zen Morales Espainiako errege-erreginen aurrean gorbata
barik ez ezik, goi-ordokiko jertse bat jantzita ere agertu zenean. Nolabaiteko onar-
pen bortxatu horretatik ezinikusira pasatu da Moralesek enpresa handien irabaziak
moztu eta haien etekinak gizarteratu nahi izan dituenean. Amaitu egin da Mora-
lesen xarma. Noski, Boliviako presidentearen jarduera defendatzen duen oro Hiru-
garren Munduko filokomunista omen da. Baina zer dira enpresa estatal edo pribatu
handiak zaintzen dituzten hedabideak? Nola deitu hedabide progre horiei? Horiek
ez al dute ideologiarik? Bukatua da haientzat ideologien garaia? 

5.6. MUNDUA POLIEDRIKOA DA

Globalizazioak, eredu ekonomiko jakin bat hedatzearekin batera, lekuan lekuko
kulturak eta bizimoduak desagerrarazteko arriskua areagotu du. Horrek kontrako
mugimenduak sortu ditu, dela munduaren kontzepzio horren aurka, dela arriskuan
dauden herri, kultura eta identitateen aldekoak. Mundua, askori gustatu ez arren, ez
baita homogeneoa. Hamaikatxo herri, kultura, hizkuntza, pentsamolde eta bizi-
modu ditu oraindik.

Nola jakin mundu oso horren guztiaren berri? Nola informatu horri buruz?
Eta garrantzitsuena: nola eta non bildu datu eta abiapuntu zuzenak, irizpide zintzo
eta koherenteak finkatu eta behar bezalako iritzi osatua agertzeko?

Mundua ez da uniformea. Aurpegi asko ditu. Baina norberari kosta egiten
zaio aurrekoaren aurpegia ikusten, neba-arreba ezezagun horiengana aurreiritzirik
gabe hurbiltzen.

Adibide interesgarria agertu berri da Documentos TV programan, Espainiako
telebistan, beloa janzten duten emakume espainiarrei buruz. Normalean hedatzen
denaz bestelako iritzia ematen zuten emakume horiek. Gazteak ziren, eta inork ez
zituen behartu beloa janztera. Eta hortik haien kexua: «Nire borondatez jantzi
badut, zergatik kendu behar dut?». Eta gure espiritu eurozentrista agerian uzten
zuten: «Menpekoa naizela esaten dute. Ni menpekoa banaiz, jainkoaren aurrean
naiz menpekoa. Eta beste era batera janzten diren emakumeak ez al dira menpe-
koak, haren itxuraren menpekoak, onarpen soziala lortzeko? Ez al daude besteen
begiradek eta besten hitzek esango dutenaren menpe?». Eta kazetariak galdetu
zienean zergatik senargaiari ez zioten ilea ikusten uzten, ez ote ziren ezkondu
aurretik utziko ote zituzten beldur, hauxe erantzuten zuten: «Ez naiz burusoila.
Senargaiak ilea ikusi ez didalako utzi nahi banau, horixe bada maitasun-froga
ezinbestekoa, hobe du joatea…».

Horrekin guztiarekin ez da nahitaez ados egon behar, baina argudioak inte-
resgarriak dira. Ezin dira hobeto islatu, hain esaldi bakan eta xumeetan, diferentzia
kulturalak, munduaren ikuskera desberdinak. Edo gure ustezko nagusitasun kultu-
ralaren engainua.

Hedabideek erantzukizun handia dute. Hedabideek, gaur egun utopikoa ema-
ten badu ere, funtzio didaktikoa ere izan dezakete. Berez, haien oinarrizko fun-
tzioetako bat izan zen hori, baina zeregina baztertu egin dute. Hedabideek errea-
litatea eta, batez ere, errealitatearen ikuskera askotarikoak agertzeko lekua izan
behar dute. Eztabaidagunea.

Hori guztia nazioarteko informazioari ere badagokio. Nazioarteko kazetariak
aurreiritzi horietatik askatu behar du bere burua. Ez da erraza, baina merezi du.

Giza eskubideen arloan ere badago zer esanik. Guk, Mendebaleko kazetariok
lasai asko hitz egiten dugu giza eskubideei buruz. Lezio ederrak ematen dizkiogu
munduari. Giza Eskubideen Aldarrikapen Unibertsala 1948an onartu zuen Nazio
Batuen Erakundeak. Guztira 30 artikulu ditu. Nor gara gu deklarazio horretako
eskubide batzuk beste batzuk baino garrantzitsuagoak direla esateko? Nor da
Mendebaldea gainerako herrien irakaslea izateko?

Kuban ez dira giza eskubide batzuk errespetatzen. Baina munduko beste leku
batzuetan? Bada inon estaturik, herritar guzti-guztien giza eskubide guztiak une
guztietan errespetatzen dituenik? Zergatik soil-soilik Kubari (edo Txinari) egin
kritika, inguru hurbilagoan ditugun adibide lazgarriak kritikatzen ez ditugunean,
edo ez behintzat aurreko bi herrialdeak kritikatzen ditugun moduan, ez hain sarri
eta ez hain gordin?

Arlo horretan, zerrenda luzea osa liteke egunero hedabideek kaleratzen duten
informazioaren adibideetan oinarrituta. Noski, Kuban ez dira zenbait giza eskubide
errespetatzen. Beste batzuk bai. Ala ez al da giza eskubidea ume guztiek euren
etxean aterpea izatea, osasun eta hezkuntza bermatua izatea jaiotzatik? Zergatik
Marokori buruz informatzen dugun bakoitzean ez dugu gogoratzen Saharan egiten
ari den genozidioa edo hango pobrezia? Zergatik ez gogoratu hori beti, nahiz
albisteak, funtsean, Sahararekin edo pobreziarekin zer ikusirik ez duen? Ez al da
egiten hori beti Kubarekin, edozein albisteren aitzakia aprobetxatu hango
erregimen politikoa kritikatzeko? 

Zergatik ez egin berdin-berdin India, «Asiako demokrazia handiena»,
aipatzen dugun bakoitzean? Zergatik ez esan milioika lagun kalean bizi direla, eta
milioika ume ere lan egitera behartuta daudela, pobreziak jota daudelako? Zergatik
ez esan hori, herrialde erraldoia aipatzen dugun bakoitzean? Esaterako: «Indiako
lehen ministroa Europan dago. Estatu ume-esplotatzaile handieneko goi-agintariak
teknologia arloko kontratu bat sinatuko du Londresen…». Zergatik? Non daude
ume horien giza eskubideak? Noski, kazetariok beti salaketa hori egingo bagenu,
editoreak hauxe esango liguke: «Nahikoa dugu, ez errepikatu hainbeste aldiz
umeen kontu hori». Baina zergatik Kubarekin bai? Zer da kritikagarriagoa:
kubatarrek uhartetik irteteko izan ditzaketen zailtasunak ala Indiako sustrai
pobreenetako ume asko txikitan hiltzera edo txikitatik esplotaziora kondenatuta
egotea? 

5.7. DATORREN HAMARKADA GOGOAN IDATZI 

Eta idazteko garaian, zer? Hau ez da kazetaritza-eskoletan eskaintzen diren arau
eta aholkuak gogoratzeko lekua, nazioarteko kazetaritzari buruz hausnarketa
egiteko espazioa baizik. Aholkuen arloan, hasieran bost W klasiko horiek aipatu
ditugu. Baita iturri ofizialen morroi ez bihurtzeko aholkua, eta alde bien iritziak
jaso beharra ere. Hori gutxieneko sinesgarritasuna lortu nahi bada, behintzat. Baina
bada besterik. 

Inor elkarrizketatu aurretik, esaterako, ondo jorratu gaia eta ondo aztertu
aurrez aurre izango duzun pertsonaia. Eta galdera bat egin zeure buruari, elkarriz-
keta hasi aurretik: pertsona horri, zer galdera ez litzaioke gustatuko? Zergatik?
Nola egin beharko nioke nik galdera hau, ahalik eta errespetu handiena erabiliz
ahalik eta emaitza onena lortzeko? 

Horrek distantzia eskatzen du, hoztasuna. Ez du esan nahi kazetariek ez
dutenik inorenganako sinpatiarik izan behar. Ez. Kazetariok ere humanoak gara,
nahiz eta batzuetan hori ez iruditu. Baina sinpatiatik maitasunera urrats bat egon
daiteke, eta maitasunetik itsutasunera beste bat.

Kazetaria boterearen, erakundeen eta eragileen ezaguna izan behar da, ez
boterearen laguna. Boterearen fiskalizazioa egin behar baitu. Distantziari eusten
jakin behar du, laguna den unetik askotan bozeramaile bihurtuko baita eta
boteretsuaren menpeko. Bidea egingo dio boterearen xantaia emozionalari. 

Bestalde, zuk jakintzat jotzen duzuna ez dute besteek jakin behar. Zure
artikuluaren mamia zure hizkuntza menderatzen duen munduko edozein irakurlek
ulertu beharko luke gaur egunkaria esku artean izango balu. Zure artikulua ez da
soilik adituentzat idatzia. Kontestualizazioa inon beharrezkoa bada, nazioarteko
kazetaritzan da. Kazetariok geure zurrunbiloan murgilduta bizi gara eta, askotan,
arriskua dago beste herritarrek munduari buruz duten pertzepzioa ez ulertzeko. 

Denboraren presioaren pean lan egitea ere oztopoa izaten da informazio
zuzen eta zehatza biltzeko. Horrek «gertakarien, iritzien eta arazoen sinplifikazio
demagogikoa» dakar, Pierre Bourdieuk ondo zehaztu zuenez. Baita, soziologo
frantziarraren iritziz, lehiakortasunak bultzatuta primizia informatiboak izaten
duen lehentasuna, nagusitasuna. Faktore horrek albistea bere testuinguruan
ulertzeko analisia baztertzen du

Har dezagun gogoan Daniel Cornuren gogoeta hau: 

Kazetariaren zereginetako bat, kontrol-funtzioari lotua, zeina demokraziak onartzen
dion, botereen funtzionamendua gardentasunez agertzea da, dela botere politikoa,
ekonomikoa, soziala… Lan zaila izaten da, oztopo asko baititu. Izan ere, botereak ez
du makineria argi-argi agerian uzten; alderantziz: makineria horren
funtzionamenduaren opakutasuna bermatzen du41.

Hotzean idatzi beharra dago. Edo horretan saiatu, behintzat. Gertaera larriena
izanik ere, burua eta begiak lausotu barik idatzi. Beti izan gogoan etorkizunean
denboraren perspektibak artikuluari eman edo ken diezaiokeen balioa. Hauxe
pentsatu: «Artikulu hau hamar urte barru eskuetan izango banu, ezer aurkituko nu-
ke, lotsaraziko nindukeenik?». Eta horri eutsi, etikaren esparrutik alde egin gabe. 

Kazetari lotsatiak? Bai. Kazetariak ausarta izan behar du, baina ez lotsagabea.
Ezagun ausart baina lotsatia izan behar du. Lotsati etikoa. Lotsaren muga zein den
haren buruak haren barrenak agindu behar dio. Ez da zaila lotsa etikoaren muga
gainditzen, eta behin hori gertatuz gero, are zailagoa da atzera egitera. Gehienetan
jokaera horrek no return point batean kokatzen gaituelako.

6. Kultur kazetaritza: sortzea aberasgarri delako
Arantxa Iturbe

Saiatu publikoari ezagutzera ematen ezagutzen ez dituen eta ezagutu nahi ez dituen
balio berriak: horra kultur eragile baten eginkizun garrantzitsu eta ederrena.

Samuel Fischer, editorea
(A. Lertxundiren Mentura dugun artean liburutik lapurtua)

6.1. KULTUR KAZETARITZA ZER DEN

Kultur kazetaritzak berak arte-ekimena behar duela baieztatzen du zenbait adituk.
Beste muturrean, kazetaritza guztia kulturala dela defendatzen du beste hainbatek,
eta, ondorioz, kultur kazetaritzak ez duela existitzen. 

Hori du definizio bila hasteak: definitzaile adina definiziorekin topo egitea.
Eta ez da harritzekoa kontuan izanik kultura bera dela definizio bakarrera
mugaezina. Gutako bakoitzak du kultura ulertzeko eta bizitzeko, eta ondorioz,
definitzeko modu bana. Batzuen iritziz, kultura artea sortzeko helburuz garatzen
den sormen-ekintza da. Beste batzuen aburuz, kultura tradizioari lotutako edozein
ekimen da. Adierazpide klasikoetatik kanpo kulturarik ikusten ez duenaren eta
adierazpide klasikoa ez den guztia kulturatzat jotzen duenaren artean, kultura-
mundu oso bat dago. Eta denen artean osatzen dute kultura. 

Kultura zenbat eta zentzu zabalagoan ulertu (K larriz edo k txikiz idatzitakoa
kultura dela onartuz), orduan eta aberasgarriagoa bihurtuko da gaiari buruzko
kazetaritza. Espezializazioa zenbat eta esparru handiagora iritsi, orduan eta erakar-
garriago eta oparoagoa izango da kazetariaren lana (betiere, onarturik, kultura zaku
zabal eta malgua bezala ulertzeak espezializazioaren espezializaziora behartuko
gaituela gai bakoitza sakondu nahi izatera). 

Arte-adierazpide guztiak kultura dira. Baina, arteaz gain, gizarte jakin bateko
kideok elkarrekin harremanak izateko ditugun moduak, elkarrekin sentitzeko eta
izateko ditugun moduak kultura dira. Izandakoak ere bai, eta izango direnak edo
izatea nahi genukeenak beste hainbeste. Ohiturak kultura dira, jakina. Ohiturei
aurre egin nahia, ohiturak hautsi nahia ere bai. Atzera begirakoa kultura da eta
aurrera begirakoa ere bai. Nondik gatozen eta nora goazen, non gauden ahaztu



gabe. Dena da kultura. Eta pertsona edo pertsona-talde bezala gugan eragina duten
pentsamenduak eta hausnarketak kulturan elkartzen dira. Eta zer jaten dugun eta
zer jantzi, eta nola dibertitzen garen edo zerk kezkatzen gaituen. Kultura. 

Horretaz guztiaz arduratzen den kazetariak egingo du kultur kazetaritza. Eta
bere tresna nagusia, hizkuntza, eta bere baliabide guztiak (jakinduria, ikerketa,
sormena, denbora, gogoa eta indarra) horretara jarri beharko ditu. Eta denbora
hartuko du ezagutzeko eta ikertzeko, eta galderak egingo ditu etengabe, beti;
zenbat eta gehiago espezializatu, orduan eta gehiago. 

Ez da espezialitate erraza gaur egun puri-purian dagoen kazetaritzan txokoa
aurkitzeko: gaur egun albisteak garrantzitsua izateko behar du azken orduko. Eta
kulturan apenas dagoen azken ordukorik. Eta gaur egungo kazetaritzaren
parametroetan dena kontatu behar da azkar, arin eta erraz, eta kulturaz horrela
aritzea ere posible da, noski: baina izugarri irabazten du, ez bada hain azkar eta ez
bada hain arin (erraz bai: hori erraza da horretara jarriz gero).

Bada uste oker bat: kulturari buruzko informazioa «txapa» da berez. Eta kul-
turari buruzko informazio asko «txapa» dira; beste edozein alorretako informazio
asko bezala. Eta «txapa» izaerak ez du zerikusirik gaiarekin. Bai, ordea, albistea
landu duen kazetariarekin edo kazetari-taldearekin. Uste oker horri aurre egiteko
formulak bilatzea da gaur egun kultur kazetari konbentzituaren zereginetako bat.
Kultur kazetaritza ez da beste edozein kazetaritza mota baino aspergarriagoa
edukiari dagokionez. Are gehiago, kultur kazetariarentzat beste edozein kazetaritza
da dezente aspergarriagoa. Behin ulertu ondoren kultur kazetaritza egoki landuak
lagun dezakeela informazioa jasotzen duen edonorengan sortzeko eta egiteko
ahalmena esnatzea eta munduari begiratzeko gogoa piztea, nekez aurkituko du
zeregin atseginago eta aberasgarriagorik.

Lehendabizi, jakina, kazetariak berak onartu behar du hori. Bestela, nekez
transmitituko du. Kazetaria denbora askoan izan da pertsona bat jendeari zer ger-
tatzen zaion kontatu izan diona gainerako jendeari. Azkenaldian gehiago da
jendeaz berak zer pentsatzen duen jendeari kontatzen dion pertsona. Jarrera horrek
jakin-mina itzaltzen du, ikasteko gogoa hiltzen du, zer gertatzen ari den galdetzeko
grina zanpatzen du, eta ondorioz, ezinezko egiten du harritu eta liluratzeko gaita-
suna garatzea: eta gaitasun horiek indargabetuta ez da erraza jendeari pasioz kon-
tatzea, kontatzen ari zarenak merezi duela sinetsaraztea. Jarrera gero eta zabal-
duago horren eraginez kazetariak ahaztu egin du berak ere ikasi egin beharra dau-
kala gauzak esateko eta gauzak esaten, ikastea amaigabeko prozesua dela bizitzan,
eta, ondorioz, irakurtzeari utzi dio, eta ikertzeari. Eta batez ere, galdetzeari. Eta
elkarrizketa ere kultura da; elkarrizketa euskarazko zentzuan ulertua: elkarrekin
hitz egitea: ez batek besteari galdeketa egitea edo azterketa jartzea.

Kultur kazetariak maite behar du bere espezialitatea, eta errespetatu behar
ditu sortzaileak. Eta sinetsi kulturak egiten gaituela pertsonago. 

Eta beste atal oso bat beharko genuke kulturaz ari beharrean «euskal» kulturaz
ariko bagina. Oraindik ez gara ados jarri «euskal» kulturaren definizioan. Ez
dakigu euskaraz egiten den kultura den, euskaldun-euskaradunek egiten dutena
bakarrik, beste hizkuntzatan egin arren euskal gaiak jorratzen baditu zaku honetan
sar litekeen edo sortzailearen jatorria nahikoa den euskalduntasun-ziurtagiria
emateko. Lanbide honetan hasi nintzenean geunden toki berean gaude urte batzuk
(dezente) geroago. Hautsak harrotzen dira oraindik bazterretan gaia mahai gainean
jarriz gero. Niri kultura interesatzen zait. Zakurik gabea. Bertakoa eta ez dena;
bertakoaz eta bertakoaz ez dena; bertakoek egina eta ez dena. Baina zorionez
buruhausteari daukadan lanbidearen praktikak jarri dizkio mugak: euskaraz egiten
dut lan Euskadi Irratian. Beraz, euskaraz egin dezakeen mintzakideak bakarrik du
tokia gure saioan, lehendabiziko pertsonan. Ondorioz, eta logikoa denez, euskaraz
sortzen denak du toki gehien gurean. Hizkuntza unibertsalean egiten diren lanek
(pinturatik performance-etara, pelikula mutuetatik pasatuz) presentzia dute
horietaz hitz egin dezakeenak euskaraz dakien neurrian. Beste hizkuntza batzuetan
sortzen denaz hitz egiteko, sortzailea euskalduna ez bada, ezin dugu lehendabiziko
pertsonan testigantzarik eskaini. Bai, ordea, jaso, eta geure hitzetan eskaini. Horixe
gure muga, eta horixe aberastasuna (muga horri esker ez gaituelako erabat
harrapatu bere sarean globalizazioaren mundu-ikuspegi zabal eta bateratuak).

6.2. KULTUR KAZETARITZA NOLA BEREIZI

Kokapen hutsagatik bereiz liteke une honetan kultur kazetaritza: irrati nahiz tele-
bistetako albistegietan azkeneko albisteak dira kulturalak. Ez dira beharrezko
albistegian; polita egiten dute, hori bai, baina sartu ezean, ez da ezer garrantzitsu-
rik galtzen. Albiste garrantzitsuak kontatzeko toki edo denbora gehiago behar iza-
nez gero, kentzen errazenak dira, eta hori kokapenari esker lortzen dute. Berdintsu,
egunkarietan. 

Albistegietako kultura-kazetaritzak ezer gutxi ekartzen du, ordea: kontua da
minutu-erdian kontatzea kulturarekin zerikusia duen zerbait (normalean izango da
sortzaile kontsakraturen baten heriotza, sortzaile ezagunen baten lanik berrienaren
aurkezpena, edo politikoei kultura ere axola zaiela frogatzeko inbertitu duten
dirutzaren baten berri).

Albiste orokorretatik kanpo lantzen da normalean kultura. Izan liteke gehiga-
rri berezietan, prentsa idatzian, edo ez-ordutan, irrati nahiz telebistetan (albistegi
orokorrak lantzen dituzten lankideek kulturakoei sarrien egiten dieten galdera izan
ohi da: «Esan al du zerbait inportanterik?»; eta kultura sailekoek gustuen eran-
tzungo luketena eta sarri isiltzen dutena da: «Esan duen guztia da inportantea»).

Interneten gero eta atari gehiago, gero eta web orri gehiago kabitzen da
kultura-gaiekin. Komunikabide jeneralistak iristen ez diren maila guztietako
kultura-ekimenei tartea egiteko oso gune egokia da. Ekimenik kopuruz txikienak
ere izan dezake oihartzun zabala sarean zintzilikatuta. Kulturaz ari den kazetariak
adi egon beharko du horietara ere, eta orain arte aipatu ez badugu ere, bereziki
«euskal» kulturaz ari denak ahalegin berezia egin beharko du kultura globali-
zatuaren sarean galduta geratzen diren ekimenak azaleratzen. 

Kultur kazetaritzak badu abantaila beste edozein sailekin konparazioa eginez
gero: hartzailea, hartzaile interesatua da printzipioz. Bila dabilena. Eta ez ematen
diotenarekin konformatzen dena. Kultur kazetariak badaki hori. Bere eginkizuna
izango da, hala ere, bila ez dabilenarentzat ere amu erakargarriak osatzea. Eta
tentatzea. «Proba ezazu lehendabizi, eta gero esango didazu».

Eta hau guztia, kultura nori interesatzen zaio? galdera egin ohi dutenei eten-
gabe aurre eginez. Komunikabide nagusiak etengabeko konpetentzian bizi dira.
Handiak egiten duena errepikatuko du denbora batera txikiak, hartzaile kopuruan
neurtzen den arrakastaren arrastoari segika. Komunikabide nagusiek konpeten-
tziaren morrontza osagarritasunaren kontzeptuagatik aldatzen ez duten bitartean
(eta ez dirudi joera hori denik, oraingoz), nekez aurkituko du kulturak bere toki
propioa. Deigarria da, hala ere, kultura inori ez interesatuta, nolako ahaleginak
egiten dituzten politikoek «albiste garrantzitsuen alboan», ustez kultura-kutsua duen
edozein argazkitan ateratzeko. Seinale, kultura inori axola ez zaion arren, oraindik
(eta ez beharbada denbora askorako) prestigioa edo antzeko zerbait eransten duela. 

Beharbada kultur kazetaritzak azkeneko urteotan izan duen garapenak kalte
egin dio espezialitateari: itxuraz jende jantzia (jende jantzia den itxura egiten
duena, behintzat) kulturaz sermoia botatzen, ikus-entzulea zuzentzen, leziatzen,
iritzia ematen: «Zu, gizagaixo hori, ezjakina zara, nik asko dakit, egidazu kasu»,
mezua lau haizetara zabalduz. Kultura lau azkartxoren kontua balitz bezala.
Kultura edozeinentzat eskuragarri ez balego bezala. Kultura, denon kontua ez
balitz bezala. Kultura, bizitzaz eta bizitzan benetako garrantzia duten gauzez ari
den zerbait beharrean, ez dakit zer dohain berezi duen jendearen pribilegioa balitz
bezala. Edo lau zororena. Edo lau alferrena. Edo lau iluminaturena. Edo lau
intelektualena. Edo lau aukeraturena. Hortik dator seguru asko, kulturarenganako
erreparoa. Hortik, eta pentsatzen ez duen gizartea askoz ere komenigarriagoa eta
erabilerrazagoa dela sinesten duten arduradunengandik.

6.3. KULTUR KAZETARITZAREN INFORMAZIO-ITURRIAK

6.3.1. Prentsaurrekoak

Gaur egun iturri bakarra erabiltzen du kultur kazetaritzak, oro har (eta zori-
txarrez, beste edozein alorrek ere antzeratsu): prentsaurrekoak. Baliabide asko
dituzten erakundeek prentsaurreko handiak antolatzen dituzte (ahalik eta deigarrie-
nak, kazetariarentzat ahalik eta gustagarrienak), baliabide gutxi dituztenen kalte-
tan. Kazetariei deitu egiten zaie halako ordutarako halako tokitara azaltzeko, han
berria eman behar duenak ematen du berria nahi duen erara, kazetariak grabatu edo
oharrak hartzen ditu, eta bakoitza bere erredakziora itzultzen da han esandakoa
ahalik eta erarik txukunenean moldatzera (dela hitzez, dela ahotsez edo dela
irudiz). Kazetariak gero eta gutxiago galdetzen du (dena erantzuna ematen zaio)
eta kazetari batek landutakoak gero eta alde gutxiago du gainerako kazetariek
lantzen dutenetik. Albiste inpertsonalak eta motibaziorik gabeak sortzen dira. 

Beste iturri bat gero eta erabiliagoa posta elektronikoa da. Prentsaurrekoak
bezalatsu funtzionatzen du, baina lana oraindik gehiago (?) errazten zaio kazeta-
riari. Mugitu beharrik ere ez dagoen tokitik! Bidali dioten informazioa hartu eta
berridatzi (kasurik onenean; zenbaitetan, hori ere ez da beharrezko, «kopiatu eta
itsatsi» egitearekin nahiko). 

Emaitza? Albistea interesa duenak sortzen du, berak nahi duen erara.
Horregatik bihurtzen dira kultura-tarteak berdintsuak komunikabide guztietan, eta
bi lerro nagusi dituzte:

– Agenda: zer, non eta noiz eskainiko duen nork (hau ere beharrezkoa, noski,
baina ez hau bakarrik).

– Zer dagoen salgai: zein argitaletxek zein liburu, zein diskoetxek zein disko,
zein dantza-taldek zein ikuskizun, zein pintorek zein erakusketa, zein kultur
etxek zein mahai-inguru eta abar eta abar (hau ere beharrezkoa, baina ez
nahikoa).

Kultur kazetariak ez du Indiana Jones bihurtu beharrik eta albistearen bila
bizitza arriskuan jartzeko moduko abenturetan sartu beharrik. Baina, hortik eskue-
tara datorkionaren berri bakarrik ematera aldea dago. Kultur kazetariaren iturri
garrantzitsuak dira prentsaurrekoak. Ados. Kazetariari joatea egokitzen bazaio,
galderak egitea bere lanetako bat da (ebidentzia bat dirudi, noski; baina prentsau-
rrekoetarakoa egokitzen bazaizue jabetuko zarete, kazetari dezente dagoela pren-
tsaurrekoa lehenbailehen amaitzea beste helbururik ez duena; ez zaio galderarik
bururatzen, eta ez dago galderarik bururatzen ez zaion kazetaria baino gauza
tristeagorik). Eta hala ere, bere benetako lana behin prentsaurrekoa amaitutakoan
hasten da. Ez memento horretan, juxtu. Azken ordukoa izango da aurkeztu duten
hura. Albistegietan tartea izan dezake. Baina kazetariaren lana ez da inondik inora

hor amaitzen. Hor hasi besterik ez da egiten. Liburu bat baldin bada aurkeztu
dutena, liburua ezagutzea izango da bere lanetako bat, eta idatzi duenak orain arte
zer idatzi duen ikertzea; mahai-inguru baten berri eman badiote bere lana izango
da, mahai-inguruan aztertuko duten gaiaz ahalik eta gehien janztea, eta parte
hartuko dutenek gaiarekin zer lotura dituzten jakiten saiatzea. Adibidez. 

Horrez gain, kultur kazetariaren eginbeharretako bat behar luke, emaitzen
berri emateaz gain, sormen-prozesuaz arduratzea. Gauzak ez dira egun batetik
bestera sortzen. Sortzaile askok urteak behar izaten dituzte zerbait sortzeko, eta
kazetariaren ardura behar luke, prozesu horren jarraipena egitea ere. Ez kontrola-
tzeko, ez presionatzeko… jakinaren gainean egoteagatik, besterik ez bada ere.
Horrek, hala ere, sekulako ahalegina eskatzen du, banan-banan sortzaileekin
harremanetan jartzea eskatzen duelako (eta sortzaileak sortzen ari diren bitartean,
kazetariekin hitz egitea ez gainerako guztia dute buruan, eta gogoan). 

6.3.2. Sarea

Komeni da prentsaurrekoez gain, tarteka sareari ere erreparatzea. Web orri
interesgarri dezente topa liteke jolasean hasiz gero. Sortzaile gehienek dute berea
gaur egun (batez ere, gazteenek eta kultura-arlo klasikoetatik kanpo edo aurrerago
dabiltzanek); erakunde bakoitzak du berea, museo bakoitzak, kultur etxe bakoi-
tzak, talde bakoitzak… Tarteka nabigatzeak ez du lan asko ematen eta sorpresa
politekin topo egiteko balio dezake. 

Beti eskueran edukitzea merezi dutenen artean, armiarma.com (ez azken
orduekin topo egiteko; alderantziz: orain arteko euskarazko literatura guztiarekin
topo egiteko baizik), edo Sareko argia, euskal gaien nondik norakoari errepara-
tzeko. Aipamena merezi dute zenbait aldizkari digitalek ere: Bazkak esate
baterako, eztabaidagaiak nondik nora ibil litezkeen aurreikusteko, edo Volgako
batelarien web orriak, irribarre gaiztoren bat edo beste egiteko. Hauek, betiere,
literaturaren inguruan mugitu nahi duenarentzat.

Paperezko aldizkarien artean Thebalde eta Entzun aipatuko nituzke; joera
berriak topatuko dituzu batean; musika-munduan zer den albiste ikusteko, bestea. 

Aholkurik onena, hala ere, bila ibiltzea. Paperean edo sarean, hori da gutxie-
nekoa. Baina begiratu, ikusi, miatu, ezagutu, inguratu, aztertu parean egokitzen
den guztia, eta ezer interesgarririk topatu ezean, bila segi.

6.4. KULTUR KAZETARITZA EGITEKO OHAR PRAKTIKOAK

6.4.1. Gaiaren bila

Aurreko atalean aipatutakoak edo beste edozein izan liteke gaia bilatzeko bi-
dea. Ez dugu aipatu telefonoaren erabilera. Pleistozenokoa dirudi, baina telefono-

dei egokiak garai egokian, gai asko azalera ditzake. Eta, batez ere, telefonoaren
oinarrian dagoenak: hitz egiteak, eta behin eta berriro azaltzen zaigun galdetzeak.
Edo hormetan erantsitako kartelak (baliabide gutxi duten taldeek asko erabiltzen
dute oraindik sistema hau, eta oso proiektu interesgarrien berri izateko bidea da).
Edozein bidetan topa liteke kultura-albistea, bide estandarretatik aparte. 

6.4.2. Lehendabiziko harremana

Behin gaia aurkitu eta erabakitakoan kazetariaren lana da protagonistarekin
edo protagonistekin harremanetan jartzea. Izugarri urrats erraza ematen du. Eta
hala da, berez. Azken batean, da adieraztea zerbait egin duenari, zuk, kazetari
zaren horrek, interesa daukazula egin duen horren berri beste batzuei adierazteko,
formatu batean edo bestean. Formatua, berez, sortzaileari ez zaio hainbeste
axolako, kazetariaren hitzetan sumatzen badu bere lanarekiko interesa, eta batez
ere, errespetua. Bai. Badakit. Oso termino zaharkitua ematen du. Hala bada,
errekuperatu beharrekoa. 

Kaixo,
Elkarrizketa bat egin behar dizut … argitaratzeko. Galderak hauek dira.
(1, 2, 3, eta 3 baietz baldin bada, 4. Ere erantzun)
Mesedez, erantzun labur eta lehenbailehen. 

(Errealitatetik jasotako adibidea. Izenak kenduta. Ez da asmatua. Ondorengoa
ere berdin):

Aupa,
Uste dut nobela bat-edo idatzi duzula. Estimatuko nizuke kontatuko bazenit hamar
lerrotan zertaz den eta zergatik jarri diozun izenburu hori. Beste zerbait garrantzitsua
iruditzen bazaizu, erantsi lasai. 
Biharko beharko nuke. 
Eskerrik asko zure adeitasunagatik.

Zenbaitena ez da adeitasuna. Hori baino askoz ere gehiago da. 

Posta elektronikoak lan asko erraztu dizkigu. Hori ukaezina da. Baina
harremanei kalte handia eragin die. Tira. Ez da erabat egia. Mail-ez aurreko mezu
horiek horrela idazteko gai den kazetariak, berdintsu hitz egingo luke telefonoz,
eta beharbada, baita aurrez aurre ere. Beti geratuko zaio denbora gutxi daukala eta
zeregin gehiegi eta gaizki ordainduak esateko aukera. Eta, seguru asko, ez da
gezurretan ari, zoritxarrez. Baina batek ez du bestea kentzen.

Errespetua aipatzen dudanean ez naiz «berorika» hitz egiteaz ari, edo agurrak
era tradizionalean jartzeaz, edo adeitasunez, edo besarkada bat idazteaz, edo
sortzaileari miresmen itsu eta inkondizionala eskaintzeaz ere. Ez. Sortzaileari
errespetua esaten dudanean benetako errespetuaz ari naiz: «Nik, kazetaria naizen
arren —inor ez da perfektua—, errespetatzen dut zuk egiten duzun lana, eta lan

hori egiteko inbertitu dituzun indarrak, gogoak eta orduak, eta horrexegatik
bakarrik bada ere —eta ez da horrexegatik bakarrik—, errespetu osoa dizut, eta
ahaleginduko naiz zuk esateko daukazuna ahalik eta erarik errazenean eta
erakargarrienean eskaintzen gure ikus-entzule-irakurleei, horretarako nire esku
dagoen guztia —nire lana— eginez». 

6.4.3. Prestaketa

Behin protagonistarekin hitzordua egin ondoren, erabaki asko hartu beharra
dago.

6.4.3.1. Formatua erabaki

Ez da gauza bera elkarrizketa, erreportaje, mahai-ingurua edo albiste soila
lantzea. Ez kultur kazetaritzan eta ez gainerako alorretan. Ez da gauza bera prentsa
idatzian, irratian edo telebistan aritzea. Ez dago formatu idealik gai
bakoitzarentzat. Edozein formatutan landu liteke edozein gai. Are gehiago, gai
berdintsuak formatu desberdinetan lantzeak aberastu egiten du eskaintza. 

6.4.3.2. Dokumentatu 

Aztergai izango dugun gaiaz, protagonistaz, haren lanaz ahal den guztia
jakiteko ahalegina ezinbestekoa da. Eta ez protagonistak berak baino gehiago
dakigula frogatzeko (tentazio hori handiegia izan arren zenbaitentzat). Galdera
egokiak egiteko baizik. 

Interesgarria da gure aurretik beste kazetariren batek zer galdera egin dizkion
jakitea ere. Inoiz ez kopiatzeko. Handik aurrera egiteko baizik, eta protagonistek,
beti galdera berak erantzuten ari diren sentsaziorik izan ez dezaten.

Horretarako irakurri egin beharra dago. Eta begiratu. Eta adi egon. Eta
inguruak eskaintzen digun guztia zurrupatu.

Hitz eginez ere asko ikasten da. Ez izan erreparorik gehiago dakienari, gaia
menderatzen duenari deitu eta galdetzeko.

Galdetzetik galdetzera alde izugarria dago. Galderak pentsatzea ere lana da,
eta lanaren zati garrantzitsua. Nor-nori-nork-zergatik-nolaz gain landutako
galderek emaitza harrigarriak ematen dituzte erantzule egokiaren aurrean.

6.4.3.3. Zer esan

Zer esan nahi dugu? Zertan jarriko ditugu indarrak? Zer azpimarratuko dugu?
Zeri emango diogu garrantzia? Zein da gure helburua gaiaz hitz egiteko orduan? 

Galdera horiek egin behar ditugu lanean jarri aurretik, baita iritzirik emateko
asmorik ez denetan ere (iritzia ematea lehendabiziko helburu duen kazetaritza-

jarreraren kontrakoa naiz; kazetariak informatu egin behar du; eta entretenitu; eta
gozarazi; eta harritu; eta pentsarazi; eta abar amaigabea. Baina, abar amaigabe
horretan ez dut «iritzia ematea» sartzen: iritzia ikus-entzule-irakurleak osatu behar
du, ematen zaizkion argibideekin).

6.4.3.4. Nola esan

Hizkuntza lantzea nahitaezkoa da kultur kazetariarentzat. Landu, ez zaildu.
Landu, tresna ondo menderatzen ikasi ondoren, jolas egin ahal izateko; esan nahi
duzuna esan nahi duzun eran esateko, zehatza izateko hala izan nahi duzunean, edo
bigarren zentzua erabili nahi duzunean modu eraginkorrean erabiltzeko. Ikus-
entzule-irakurleari memento jakin batean irribarrea pizteko. Edo beste batean,
hunkitzeko. Edo zer pentsa uzteko. Edo gehiago jakiteko gogoa sortzeko.

Irudimena erabili. Beti. Lan bakoitzak desberdina izan behar du. Eta
bakarra. Eta berezia. Ez dago esaterik non dagoen hartzailea harrapatzeko amua.
Baina edozer kontatzen duzula ere beti era berean, era gris eta erabat estandarrean
kontatuta, errazago galduko duzu hartzailea, ezusteko txiki eta distiratsuz harrituta
baino. 

Ez baztertu umorearen erabilera. Bada joera bat kultura eta umorea
aldentzen dituena, kulturarekin zerikusia duen guztiak serioa behar balu bezala. Ez
egin kasurik. Umorea sanoa da. 

Estilo pertsonala landu. Horretarako ez dago trukurik. Horretara jarri eta
saiatzea besterik. 

6.4.4. Duda parea

6.4.4.1. Sortzaile mediatikoak

Arrazoi desberdinengatik badira sortzaile batzuk erabat mediatikoak: medioek
maite dituzte, eta normalean, baita hartzaileek ere. Eta badira beste batzuk, batere
mediatikoak ez direnak. Eta batzuen gaitasunak eta besteen gaitasun ezak ez dute
gehienetan zerikusirik batzuen talentuarekin eta besteen talentu faltarekin. Ez doaz
lotuta talentua eta komunikatzeko gaitasuna. 

Hori kontuan izatea garrantzitsua da. Kazetariaren laguntza ezinbestekoa
duelako komunikatzeko graziarik ez duenak, eta, aldiz, zer komunikatua baino
komunikatzeko ahalmen gehiago duenari neurria hartzea ere, kazetariaren esku
dagoelako.

6.4.4.2. Edukia da garrantzitsuena

Ez du argibide gehiago behar. Eta tarteka gogorarazi egin behar izaten da, kea
eta hutsaltasuna saltzeko izugarrizko makineria erangikorrak sortu dituen gizarte
honetan. 

6.5. ZERGATIK MEREZI DUEN

Hona hemen Anjel Lertxundiri lapurtutako beste gogoeta bat:

Bitxia da maitasunak eta adiskidetasunak ikasketekin edo irakurketarekin duten
antza: zeuk emandako neurrian jasotzen duzu.

Aldatu «ikasketak» eta «irakurketak» kultur kazetaritzagatik, eta emaitza
berbera da. 

Horregatik merezi du. 

BIBLIOGRAFIA LABURRA, HASTEKO

Irakurketak pentsamendua aberasten du: idazketak pentsamendua zehazten du (nahiz
ez batak ez besteak ez nauten hobetzen: idazle handienek sentitzen dituzten emozio
eta sentimendu berdintsuez idatzi zuen Hitlerrek Mein Kampf).

Anjel Lertxundi

Abdou, A. (1980): “La didactique de II. generation. Des hypothèses aux projects”,
Etudes de Linguistique Appliquée, 37, 5-21.

––––––––––, (1996): Activité langagière, textes et discours, Delachaux et Niestlé,
Paris.

1. Lertxundi, A. (2001): Mentura dugun artean, Alberdania. 

2. Aranbarri, I. (2006): Hizlandia, mundua prentsaren judasetik, Susa. 

3. Gartzia, J. (2008): Jendaurrean hizlari (Ahozko) komunikazio gaitasuna
lantzeko eskuliburua, Alberdania

4. Segurola, I. (2008): Nere gorringotik, Alberdania.

5. Aranbarri, I. (2008): Zulo bat uretan, Susa.

ZERGATIK HAUEK ETA EZ BESTE BATZUK

1. Liburu honetatik lapurtuak dira testuan erantsi ditudan aipu bakanak. Ez naiz
bereziki zitak lapurtu zale. Gehiegi erabiltzen den amarrua iruditzen zait:
norberak esan nahi duen hura, beste norbaitek lehenago esan izanak sinesgarri-

tasuna eta emozio berezia ematen dizkion ustetan. Baina, abusatzeak kalte
egiten dio edozein testuri. Eta gainera, batzuetan, susmoa piztu dezake irakur-
learengan: zenbat dakien eta zer irakurria den frogatu nahi ote dit? Edo: berak
ez ote du zeresanik? Zitak, beraz, neurrian. Baina irakurri, ahal den guztia. Beti.
Anjel Lertxundiren lan hau bezalakoek beste hamaika lanetara joateko gogoa
pizten dute. Eta pentsarazi ere bai; garrantzitsua edozein kazetarirentzat.

2. 2004. eta 2006. urteen artean Berria aldizkarian kazetaritzari buruz, albisteei
buruz, kazetariei buruz, komunikabideei buruz argitaratutako artikuluak biltzen
ditu Aranbarrik liburu honetan. Nahitaezkoa, gauzak nola eta zergatik egiten
diren ikasteko edo gutxienez, zenbait erabakik zergatia dutela konturatzeko.
Edo ez. Edozein kazetaritza mota egiten hasi aurretik gomendagarria.

3. Komunikatzen ikasteko. Kazetaritzan, eta ez kazetaritzan bakarrik, ezinbeste-
koa. Gartziak jarraitu beharreko proposamenak aurkezteaz gain, ariketak
planteatzen ditu. Eta aritzea bezalakorik ez edozertan ikasteko.

4. Segurolak Euskadi Irratiko «Arratsaldekoa» saioan 2006 eta 2008an egindako
parte-hartzeak, idatziz bilduak. Hizkuntzarekin era pertsonalizatuan jolas egitea
posible dela ikasteko. Eta zer esana eta nola esana lantzeko. Eta edozer, edonon
eta edonoiz zalantzan jar litekeela frogatzeko.

5. Nobela da. Ez dira normalean nobelak aipatzen ikasketetarako bibliografietan,
baina kultur kazetaritzaz ari den testua toki paregabea da nobela batentzat. Eta
bereziki honentzat. Kazetaria du protagonista. Kultura sailean ibilitakoa.
Kazetaritzaz, kazetari izateaz hausnartzeko aproposa. Eta gainera, irakurriz
gozatzeko bidea. 

AHOLKUA

Bibliografia labur hau hasteko da. Hauek irakurri eta gero, ez bazaizu liburu
horietan aipatzen direnei buruz gehiago irakurtzeko gogorik sortzen, beste batzuek
gaiaz zer eta nola esan duten ikertzeko irrikarik pizten, hobe duzu kultur kazetari-
tza ez den beste edozein arlotan espezializatzea. Denbora eta indarra aurreratuko
dituzu, garrantzitsuak biak ala biak, lanbide honetarako. Eta lan honekin eta
honetaz, eta honetarako bizi nahi duen beste bakarren bati aukera paregabea utziko
diozu. 

7. Kirol-kazetaritza: ikusgarritasuna eta askatasuna
Andoni Basabe eta Txema Ramirez de la Piscina

Futbolean, gerraren errito sublimatua den horretan, galtzamotzetan dauden
hamaika gizon euren auzo, hiri edota nazioaren ezpata dira, armarik eta korazarik

gabeko gerrillariak, alegia.

Eduardo Galeano (1998)

7.1. IKUSGARRIA

Kirol-kazetaritzak garapen nabarmena izan du azken hamarkadotan. Berorren
ezaugarri nagusietakoa ikusgarritasuna da. Gaur egun, inork ez du hori zalantzan
jartzen. Kirol-kazetaritzaren susperraldiak lotura zuzena du irudiaren munduak bizi
izan duen garapenarekin. Azken urteotan teknologia-alorrean izandako aldaketek
mesede egin diote. Gaur egun, satelite eta kable bidez zuzeneko konexioak egin
daitezke eta kirol-emanaldiak ikusgarriagoak bihurtu dira. Esaterako, satelite
bidez, Himalayan den espedizio batekin zuzeneko konexioa egiteko modua dago.
Ikusgarritasunaren faktoreari —irudiaren indarrari— bete-betean emana dago
gainera. Adibide xume bat jartzearren, aipa dezagun zer gertatu den Frantziako
Tourrarekin. Gaur egun eskaintzen diren emanaldiek ez dute zerikusirik 80ko
hamarkadaren hasieran emititzen ziren programekin. Teknologikoki ez dago arazo-
rik Tourreko etapa bat oso-osorik zuzenean eskaintzeko. Horretarako, lasterketan
doazen motoen eta helikopteroaren seinaleak etengabe jaso beharra dago. Aurrera-
pen teknologikoak direla-eta, ez dago arazorik hori lortzeko. Ikus-entzunezko
sektorearen teknologiak asko egin du aurrera eta kirol-kazetaritza ez da atzean
geratu. Ikus-entzunezko hedabideei esker egin du gora neurri handi batean kirol-
kazetaritzak.

Izan ere, pare bat hamarkadaren buruan, kirol-kazetaritza informazioaren
ahaide pobrea izatetik lehen mailako gaia izatera pasatu da. Susperraldi ikaragarri
horretan beste faktore batzuek ere esku hartu dute: kirolaren munduan garatu den
esponsorizazioak eta merkaturatzeak, besteak beste, gaur egun kirol profesiona-
laren inguruan mugitzen diren merkataritza-interesak izugarriak baitira. Fenomeno
horren erakusle garbia da, aspaldion, Espainiako estatuan futbol-ligaren inguruan
dabilen milioi-dantza astronomikoa.



Kirolak betidanik izugarrizko lehia eta jakin-mina piztu ditu gizakion artean.
Fenomeno honen handitasuna deskribatu nahian sortu ziren lehen kirol-kazetariak.
Kontuan izan behar dugu hartzaileen zati handi bat kirolzalea dela, batzuk amorra-
tuak gainera. Horren ondorioz, kirol-informazioa da, uneon, audientzia gehien
lortzen duen kazetaritza mota. Telebista eta bere inguruan mugitzen den dirutza
izugarria da, gaur egun, kirol-ekitaldien egitura bera aldarazteko. Horren adierazle
da AEBko NBAko liga bera: partidako lau laurdenak telebistek erabaki zituzten,
publizitate gehiago sartzeko aukera izan zezaten, alegia.

Alabaina, hasiera-hasieratik esan beharra dago kirol-espezialitate guztiek ez
dutela tratu berbera jasotzen komunikabideetan. Batzuek presentzia ikaragarria du-
te: futbola, saski-baloia… beste batzuek, berriz, oso txikia: judoa, emakumezkoen
txirrindularitza… Harrigarria bada ere, kirol handien eta txikien arteko muga ez da
espezialitate bakoitzak duen lizentzien arabera erabakitzen. Tratu hori kirol
bakoitzaren ikusgarritasun-mailaren arabera ebazten da. 

Era berean, kirol-espezialitate batek zenbat eta presentzia handiagoa izan
hedabideetan, telebistan gehienbat, askotan, ikusmin handiagoa lortzen du. Har
dezagun golfa; kirol honen ikusgarritasuna, berez, ez da handia. Egia esan, erritmo
gutxi eskaintzen du eta telebistarako aproposa ez dela esan genezake. Horrela
izanik, zerk egiten du erakargarri ikusleentzat? Gure kasuan, dudarik gabe, Txema
Olazabalek. Munduko onenen artean dago kokatuta gipuzkoarra eta gustura
jarraitzen dugu «gure» kirolaria. Bere garaipenak direla-eta, golfean aditu bihurtu
gara. Ezagutzen ditugu bere arerioak, zelai jakin batzuen zailtasunak eta jokoaren
arauak ez dira guretzat arrotzak.

Antzera gertatzen da Olinpiar Jokoekin. Gure ordezkariak jarraituko ditugu
nahiz eta horietariko askoren kirol-espezialitatea inondik inora ezagutu ez. Beraz,
alde batetik badira ikusgarri diren kirolak, gehienbat telebistaren ikuspuntutik, eta
kasu horietan presentzia handia izango dute kirol-emanaldietan, baina, beste hain-
bat kasutan, nahiz eta kirol-espezialitate arras ezezaguna izan, gertuko kirolariren
bat badugu, goi-mailakoa noski, oihartzun mediatiko altua izango du gure artean.

Egia da ikusgarritasun-mailak erabakitzen duela neurri handi batean kirol-
espezialitateen presentzia hedabideetan, baina ez da faktore bakarra.

OJD Espainiako Hedapena (saldutako aleak) Egiaztatzeko Bulegoak dioenez,
Marca eta As kazeten arteko aldea gutxituz doa. EGM Komunikabideen Azterketa
Orokorra erakundeak audientzia neurtzen du, irakurle kopurua, alegia. Berorren
arabera, Espainiako estatuan, 2007an prentsa orokorreko irakurle kopurua, egu-
nero, 14 milioikoa zen, eta kirol-kazetek, ostera, 4 milioi irakurle zituzten. Ez da
marka txarra.

Espainiako estatuan, kirol-kazetaritzak merkatu handia duela begien bistakoa da.
Horrela, 2007an, kirol-kazetei dagokienez, hauexek dira datuak:

Irratian ere osasuntsu dago kirol-kazetaritza. Horrela, SER irratiko Carrusel
Deportivo zen, orduan (2007an) Espainiako estatuan gehien entzuten zen astebu-
ruetako programa. Larunbatetan milioitik gora entzule zituen, eta igandeetan bi
milioi eta erdi pasa. COPEko Tiempo de Juegok 500.000 entzule zituen larun-
batetan eta 360.000 igandeetan. Onda Ceroko Radio Estadio programak 350.000
jarraitzaile zituen larunbatetan eta beste horrenbeste igandeetan. Radio Nacional
de Españako Tablero Deportivok 200.000 entzuletik gora zituen larunbat eta
igandeetan. Aipatzekoa ere da Radio Marca. Kirol-irrati bakarra da, eta egunero
430.000 entzule ditu, horietariko % 96 gizonezkoa.

Garbi dago: euskarria edozein dela —prentsa, irratia, telebista edo Internet—
kirol-kazetaritza masa-fenomenoa da; gustukoa izan edo ez izan. Eta hain masiboa
denez gero, espezializazioa inoiz baino beharrezkoagoa da. Izan ere, gaur egun ba-
dirudi edonor dela gai kirolaz mintzatzeko eta, orobat, informatzeko: epaile ohiak,
jokalari ohiak… Iduri du, futboleko edo saskibaloiko araudiak denok dakizkigula.
Baina, kirol-informazio ona egitea, beste edozein kazetaritza mota bezain zaila da,
edo zailagoa. Kontuan izan behar da informazio horren hartzailea, normalean
modalitate horretako ohiko jarraitzailea dela eta, askotan, aditua ustez. Beraz,
zerbait gaizki egiten baldin badugu, hartzailea berehala ohartuko da. Alde horre-
tatik, kirol-informazioaren jarraitzailea beste sailetakoa baino zorrotzagoa eta
kritikoagoa da.

Nazioarteko Federazioek ehun bat kirol mota onartzen dute. Kirol bakoitza-
ren barruan, berriz, hainbat espezialitate eta kategoria egon daitezke. Bakoitzak
badu bere arautegi eta konplexutasun-maila propioa. Kirol, espezialitate eta kate-
goria guztietan aditua izatea ezinezkoa da. Kazetariak eta medioak berak ere
nolabaiteko hautaketa egin behar dute. Kirol-kazetaritzan aditua izatea oso ga-
rrantzitsua ez ezik, nahitaezkoa da, beraz. Horregatik, kirol-kazetariak, normalean,
bizpahiru modalitate behar den sakontasunez menderatzen ditu bakarrik, eta beste

Kazeta100 Non argitaratua EGM
(Audentzia)

OJD
(Hedapena)

Marca (1938)
(Recoletos taldea)

Madrilen 2,3 milioi irakurle 269.000 ale

As (1967)
(Prisa taldea)

Madrilen 1.000.000 irakurle 240.000 ale

Sport (1980)
(Zeta taldea)

Bartzelonan 625.000 irakurle 104.000 ale

El Mundo Deportivo
(1906) (Godo taldea)

Bartzelonan 576.000 irakurle 96.000 ale

batzuk, nola edo hala, ezinezkoa baitzaio espezialitate guztiak behar bezala
ezagutzea.

7.2. HISTORIA

Antonio Alcoba irakaslearen esanetan, jokoa eta kirol-komunikazioa garaikideak
dira; hau da, gizakiak kontzeptuok aldi berean deskubritu zituen, kirolaren
arrastoak haitzuloetako lehen pinturetan antzeman baitaitezke. Aipatu irakaslearen
ustetan, Homero izan zitekeen lehen kirol-kazetaria, Iliada eta Odisea idazlanetan
ederki asko, zehaztasun handiz, deskribatu baitzituen Ehorzketa Jokoak deituriko
froga haiek.

Dena den, kirolaren praktikari buruz, egunkarietan idatzi zuten lehenak ez
ziren kazetariak izan, garaian garaiko idazleak baizik. Kirolaren praktika maite
zuten idazleak ziren. Apaingarriz beteriko estiloa erabiltzen zuten, oso hanpatua eta
kanpolarrosa, oso erretorikoa. Hasiera batean, oso jende gutxik irakurtzen zituen
albiste horiek. Kirolaren praktika zabaldu ahala, berriz, irakurleak ere ugalduz joan
ziren. Kazetaritza-enpresak ere fenomeno honen garrantziaz ohartu ziren eta gero
eta garrantzi handiagoa ematen hasi ziren. Arrakasta erabatekoa izan zen. Horren
adierazle ondorengo datua: XX. mendeko lehenengo hamarkadetako egunkari
garrantzitsuenek orrialde bat eskaintzen zioten egunero kirolari (Bizkaiko La
Gaceta del Norte kasu, 1910ean sortu baitzuen kirol-saila).

Munduan ezagutzen den lehen kirol-argitalpena XIX. mendearen erdialdean
agertu zen Erresuma Batuan (Londresen): Sportsman zuen izena, gerora Sporting
life izenarekin ezagunagoa egin zena. Gogoangarriak ere dira garai hartan jaio
ziren beste hauek: Journal des Haras, Le Sport eta Le Vélo (Frantzian) eta El
Cazador eta El Sport español (Espainian). Beranduago plazaratu ziren beste
hauek: La revista ilustrada del Sport (1900) eta El Mundo deportivo (1906).
Azken hori astekari bezala jaio zen eta 1926an egunkari bilakatu zen.

Nolanahi ere, Joko Olinpikoak kirol-kazetaritzaren tranpolin ezin hobea izan
dira beti. 1896an Atenasen ospatu ziren Aro Modernoko lehen Joko Olinpikoetan
70.000 ikusle bildu ziren. Haien artean ziren Le Figaro eta Times egunkarietako
berriemaileak. 1906an izan ziren Joko Olinpikoetan — Atenasen ere— garai har-
tako egunkariak argitaratzen hasi ziren kirolariek egindako balentriak eta lortutako
markak zehatzago eta zabalago. 1908tik aurrera, Olinpiaden informazioak, telegra-
foari esker, izugarrizko abiada hartu zuen. Urte horretan Londresen izandako
Jokoen oihartzuna mundu osoko egunkari guztietara zabaldu zen. 1912ko Jokoetan
(Stockholm hirian) berrikuntza nabaria agertu zen: argazkia kazetetan, zenbait
egunkaritan behinik behin, garrantzitsuenetan alegia. Hura lortu ahal izateko,
egunkari haiek beren artean pool bat osatu zuten.

1928ko Jokoak ere (Amsterdam) historikoak izan ziren, irrati bidez emanda-
ko lehenak izan baitziren. Gertaera hark egunkarien eta irratiaren arteko gerra piztu
zuen. Ordukoa ere da irrati-emankizunen eskubideak lortzeko irrati-difusioaren
historian piztu zen lehenengo lehia. Bi izan ziren lehiakide, biak estatubatuarrak:
NBC eta CBS konpainiak.

1964an Tokion ospatutako Olinpiadetan, telebistak behin betiko hartu zion
aurrea prentsa eta irratiari. Haiek izan ziren mundu osorako telebista bidez eman
ziren lehendabiziko Jokoak. 1968an Mexikon izan ziren Olinpiadetako irudiak
telebistak zuzenean eta kolorez zabaldu zituen. Handik aurrera, lau urtetik lau
urtera eratu diren Olinpiadetan aurkeztu diren aurrerapen teknologikoak etenga-
beak izan dira.

Beste batzuetan, masa-hedabideak kirol-ekitaldien babesle izan dira. Esate-
rako, eta txirrindularitzaren arloa soilik kontuan hartuz, L’Equipe, La Gazetta dello
Sport, Informaciones eta El Diario Vasco egunkariek Tour, Giro, Espainiako
Vuelta eta Euskal Herriko Itzulia, hurrenez hurren, eratu dituzte, noiz edo noiz.
Partaidetza horri esker, kirol-ekitaldi horiek luze eta zabal agertu dira masa-
hedabideetan, ez aipatu egunkari horietan soilik, baizik eta beste guztietan ere.

Dena den, kirol-kazetaritzaren hazkunderik garrantzitsuena azken urteotan
gertatu da eta, neurri handi batean, telebistari zor zaio. Zenbait kirol-ekitaldiren
emankizunak hiri edo herri oso baten bizitza geldiaraz dezake. Noiznahi,
Legebiltzarreko jarduera bera ere bertan behera gelditu da, behin baino gehiagotan,
futbol-partida bat dela medio. Neurriz kanpo hedatzen ari al da fenomeno hori?,
botere politikoak etekinik ateratzen al die kirol-emankizunei?, ba al du futbolak
efektu narkotizatzailerik?, kirol-emankizunak herritarren kontzientziak lokarra-
razteko bide al dira?, ala masa-hedabideak kirolak berak duen handitasunaren isla
baino ez dira? Hor duzu, irakurle, eztabaidarako gaia. 

Eztabaida horretan lagungarri gerta daiteke, zalantzarik gabe, futbolzale
amorratua den Eduardo Galeano (1995: 25) idazle uruguaiarrak idatzi duen liburu
eder hau: El futbol a sol y sombra. Bertatik atera dugu gai honi hasiera ematen
dion aipu hau: «Kirol-profesionalaren teknokraziak abiadura hutsezko futbola
ezarri du; indar handikoa bai, baina alaitasunari uko egin, fantasia atrofiatu eta
ausardia galarazten duen eredua da hori».

7.3. ARGITALPENAK EUSKAL HERRIAN

Euskal Herrian ere kirol-kazetaritzak badu bere historia, oso emankorra, gainera.
Ezin ahaztu daiteke Bilboko Excelsior egunkaria izan zela bai Euskal Herrian baita
Espainiako estatuan ere sortu zen lehendabiziko kirol-egunkaria (1924). Lehenago
sortua zen (1906) El Mundo deportivo, baino hura astekaria zen eta ez egunkaria.
Bartzelonako kazetak jauzi hori geroago egin zuen, 1926an hain zuen.

Izan ere, Excelsior kazetaz gain, gure artean kirol-prentsak beti izan du
harrera ona. Jesús Castañon Rodríguez irakasle gaztelauak aipatutakoaren arabera,
Euskal Herria kirol-argitalpen ugariren sorlekua izan da beti. Aurrenekoak XIX.
mendearen amaieran plazaratu ziren. Hona hemen garai hartan kaleratu ziren
argitalpen garrantzitsuenen zerrenda:

Izan ere, garai hura —XIX. mendearen bukaera eta XX.aren hasiera— oso
emankorra izan zen euskal prentsarentzat, baita kirolezkoarentzat ere. Guda
Zibilak ekarritako harrabotsak bortizki zapuztu zuen, ordea, loraldi hura.

Kirol-argitalpenen susperraldi horretan futbolaren etorrerak berak izan zuen,
nola ez, zerikusirik. Zeregin horretan, Euskal Herria aitzindari izan zen. Kirol hura
XIX. mendearen bukaeran etorri zen gure artera ingelesen eskutik, alegia. 1894.
urtean, maiatzean hain zuzen ere —Areetan— izan zen lehendabiziko futbol-
partida ofiziala El Noticiero bilbaíno egunkariak zekarrenez. Kirol hura berehala
sustraitu zen euskal gizartean. Euskaldunon eta ingelesen arteko merkataritza-
harremanek (ikatza eta burdina zirela medio) ahalbidetu zuten futbolaren sarrera
hori. 

Aipatu irakaslearen aburuz, futbolaren ezaugarriak bat zetozen euskaldunok
omen dugun izaera bereziarekin: indarra, kemena, talde-lana… Gainera, kirol hura
ezin egokiagoa zen, orobat, gizarte-harremanak lantzeko eta, hori, euskaldunok beti
izan dugu gogoko. Denetarik ei zeukan eta dauka (gaur egungo panorama ikusita).
Are gehiago, batzuek batu egiten zituzten euskal etniaren balorea eta futbola bera:
Bizkaitarra egunkari jeltzalea kasu (ik. 1910/3/26ko alean Campeonato de fútbol
izenburupeko iruzkina). 

Kontuak kontu, argi dago Euskal Herrian futbolaren sarrerak testuinguru oso
berezia izan zuela, aldaketa soziologiko eta politiko oso sakonak eta garrantzitsuak

Noiz Argitalpenaren izenburua Non argitaratua
1886 La Ilustración gimnástica Bilbon

1887 El Pelotari Bilbon

1911 Vida deportiva Donostian

1911 Los Deportes Bilbon

1911 Norte sportivo Donostian

1911 La Información sportiva Donostian

1915 Hércules Bilbon

1923 La Ribera deportiva Barakaldon

1924-1931 Excelsior (lehen kirol-egunkaria) Bilbon
1927 Gymnasium Gasteizen

1931-1937 Excelsius (egunkaria) Bilbon



gertatzen ari baitziren garai hartan: foruak desagertu osteko etsipena, abertzaleta-
sunaren susperraldia, industriaren garapena, euskaltzaletasuna, katolikotasuna…
Futbolak pizten zuen ikusmina eta grina berehala zabaldu zen, harik eta ohikoak
ziren herri-kirolak baztertu arte. Hainbat historialariren aburuz (Castañon, 1993:
42), masa-ikuskizunen inguruan jazo zen aldaketa hura euskal nazionalismoaren
baitan gertatzen ari ziren mudantzen isla izan zen; abertzaletasunak
modernitatearen ildotik abiatzeko zuen beharraren erakusle, alegia.

Testuinguru horretan, Athletic de Bilbao futbol taldea sortu zen, euskal taldeen
artean lehena (1898). Ordurako nabaria zen euskal gizartean kirolak zuen arrakasta
eta pizten zuen grina. Are gehiago, Castañon Rodriguez-en irudiko, euskal kaze-
taritzaren historian izan diren kirol-argitalpenek berebiziko garrantzia izan zuten
fenomeno honen garapenean. Bere aburuz (1993: 70), nabaria da kirol-kazetaritzan
euskal estiloak utzi duen arrastoa. Berak lau fase antzeman ditu, honako urtealdi
hauei dagozkienak: 1894-1924, 1924-1938; 1938-1950 eta 1950-gaur arte.

– 1894-1924 urtealdia; hots, lehen futbol-partida ofiziala izan zenetik
Excelsior egunkaria plazaratu artekoa, alegia. Bitarte horretan, kirol-
emankizunen berri emateko erabiltzen zen idazkera oso teknikoa zen.

– 1924-1938, hots, Excelsior eta Excelsius kirol-egunkariak kalean egon
ziren garaia. Bitarte horretan, Europako ereduak aintzat hartzen dira euskal
kirol-kazetaritzan: Frantziatik kronika generoa, Ingalaterratik euren termi-
nologia (anglizismoz beteak azaltzen baitira kirol-kronikak) eta ironia fina.

– 1938-1950 urtealdia, frankismoaren lehen zatiari dagokiona. Urte horretan,
1938an, sortu zen Donostian Marca astekaria (egunkari bezala 1942an
argitaratzen hasi zen, baina Madrilen). Garai hartako kirol-orrietan, frankis-
moak kirola kontsigna modura erabili zuen bere mesederako. Hartara,
gaztetasunaren balioak behin eta berriz goraipatzen ziren. Marca astekaria
frankismoaren tresna izan zen Espainiako Futbol Federazioaren esanetara
jarri baitzen hasiera-hasieratik. Kontuan izan behar da garai hartan Euska-
diko selekzioak eta F. C. Barcelona futbol taldeak hasiak zituztela atzerrian
(Euskal Herrikoak Mexikon) beren gobernu autonomoen aldeko nazioar-
teko kanpainak. Frankistek horregatik aukeratu zuten Donostia Futbol
Federazioa berrosatzeko, normaltasunaren irudia emateko asmoz, alegia.

– 1950-gaur arte. Urtealdi horren hasieran berebiziko garrantzia izan zuen
L’Equipe egunkari frantziarrak, hark plazaratutako ereduak jarraitu beha-
rreko irizpide bilakatu baitziren Europako argitalpen espezializatu gehie-
nentzat. Eredu horri jarraiki, kirol-kroniketan kultur elementuak agertzen
hasten dira: gastronomia, musika, zinema, mitologia…

Batzuen esanetan futbola bera ere euskal nortasunaren adierazle bihurtu da.
Horra hor, bestela, Athletic-ek eta Real-ak 1919an eta 1962an (hurrenez hurren)

hartutako erabakia: Euskal Herrian jaiotako jokalariak erabiltzeko konpromisoa,
alegia. Gerora donostiarrek aldatu dute irizpidea, eta bilbotarrek leundu egin dute
betebeharreko baldintza hori (Euskal Herrian jaiotzeaz gain, badute zuri-gorriekin
jokatzerik bertan hasitakoek futbolean jokatzen).

Bestalde, bitxikeriazaleok, eta Athletic-zaleok bereziki, hemen duzue hizpi-
derako gaia: katedraleko jokalariei lehoiak esan ohi zaie, baina noiztik eta zer
dela-eta? Kontu hori zaharra da, El Liberal izeneko egunkariak 1929an erabili
baitzuen lehendabiziko aldiz ezizen hori Athletic-eko jokalariak izendatzeko.
Bilboko taldeak lortu berria zuen garaipen bat ilustratzeko, partida jarraitu zuen
berriemaileak honela titulatu zuen: Volvió a rugir el león de San Mamés (‘Lehoia-
ren orroa berriz ere entzun da Santi Mamin’). Kontua da Athletic-en zelaiaren
ondoan zegoen baselizan martiri kristau haren irudiari kultua ematen zitzaiola, eta
hortik dator gaur egun aski ezaguna egin zaigun lehoiaren irudi hori. Legendaren
arabera, kristau hura lehoietara bota zuten, baina animaliok ez zuten gizakia hiltzea
lortu. Hortik dator mitoa.

Bitxikeriak alde batera utzita, gaur egungo panoramari dagokionez, hauxe da
azpimarragarriena: kirol-egunkaririk ez badago ere, Euskal Herrian argitaratzen
diren informazio orokorreko kazeta guztiek gero eta garrantzi handiagoa ematen
diote sail honi, urterik urtera berari eskainitako tartea gehituz baitoa. Espainiako
futbol-liga profesionalak hartu duen abiada bizi eta zorabiagarriak izango du,
seguru asko, zerikusirik fenomeno horrekin.

Dena den, euskal kazetaritza espezializatuaren historia ezagutzeko ezinbes-
tekoa zaigu Excelsior eta Excelsius egunkarien inguruko xehetasun gehiago ematea.

7.3.1. Excelsior eta Excelsius

Arestian aipatu bezala, Excelsior dugu bai Euskal Herrian, baita Espainiako
estatuan ere, sortu zen lehen gaztelaniazko kirol-egunkaria, El Mundo deportivo
eta Marca kazeten aurretik, alegia. 1924an jaio eta 1931n desagertu zen. EAJren
laguntza ekonomikoa izan zuen eta Euzkadi kazeta jeltzalearen babespean plaza-
ratu zen. 

Garairik onenean 20.000tik gora ale saltzeraino iritsi zen. Horrek argiro
erakusten du euskal herritarren artean kazetak lortu zuen oihartzun zabala. Jazinto
Mikelarena eta Jose Olivares Tellagorri izan ziren bere zuzendariak. Izara tamai-
nako kazeta zen hura, lau orrikoa eta kirol-albisteez gain, azken orrian gizarte- eta
kultura-arloko berriak ere agertzen ziren. Lehen orrialdean bertan, Excelsior
izenburupean eta azpititulu gisa hauxe agertzen zen: Deportes, información,
cultura. Orduko idazgelan Gernikako frontoiari lotutako pertsonak ageri ziren:
Gerrikaetxebarria, Juan de Irigoien, Pedro Rico eta Castor Uriarte, besteak beste.

Excelsior hartan era guztietako kirolen berri ematen zen: atletismoa, boxeoa,
herri-kirolak, futbola, hipika, pilota… Estilo erraz batean azaldua, baina, hori bai,

anglizismoz josia plazaratzen zen egunkaria. Horren adierazle, hona hemen
1929ko apirilaren 3ko edizioko lehen orrialdean La liga inglesa izenburuko albiste
laburrean —14 lerro besterik ez— agertzen ziren neologismoak zerrendatuta:
leader, team, foot-ball eta goal-keeper. 

Nolanahi ere, garai hartako albisteetan, kronika zen genero nagusia. Beraietan
objektibotasuna eta subjektibotasuna eskutik helduta agertzen ziren etengabe; hori
bai, ezin falta ukitu ingeles ironiko eta bereizgarri hura. Nabaria zen oso editoreen
asmoa: euskaldun senaren betiko balioak berpiztearekin batera, kanpotik zetozen
estimulu berriei ateak irekitzea, era horretan, herriaren garapen intelektuala eta
afektiboa landu ahal izateko.

Horren harian, Excelsior egunkariaren ildo editoriala ere garbia zen: kirolak
haurraren kultur bidea izan behar zuen, eta, beraz, soin-hezkuntzaren derrigorrez-
kotasuna galdegin zuen, eskolatik hasita unibertsitateraino; kirol profesionalaren
eta afizionatuaren arteko bereizketaren aldekoa ere bazen; federazioen arteko koor-
dinazioa ere bultzatu zuen; baita gazteen bizitza «higienizatzeko» plan baten
beharra ere, harik eta bainu-etxe, dutxa eta igeritoki publikoen beharra defendatu
arte. Horrek guztiak helburu garbia zuen: kirolaren praktika zabaltzea, ez hainbeste
garailearen kultura zabaltzeko asmoz, baizik eta gizakion garapen fisiko eta
psikikoa bilakatzeko bidean.

Dena den, Excelsior kazetaren asmo eder haiek ezerezean gelditu ziren 1931n,
ez ale gutxi saltzen zituelako, baizik eta familia nazionalista desberdinen arteko
desadostasunek kazetaren iraupena oztopatu zutelako. Excelsior desagertu eta urte
berean jaio zen Excelsius kirol-egunkaria. Berorren bizitza tropa faxistek Bilbo
hartu zuten urte berean amaitu zen, hau da, 1937an. Urte horretan agortu ziren
beste hainbat euskal argitalpenen asmo eta ibilbideak ere.

7.4. INFORMAZIO-ITURRIAK

Gaur egungo kirol-kazetaritzara etorrita, garbi dago informazio-iturriek sail
honetan ere duten garrantzia oso handia dela. Beren jatorriaren arabera, kirolezko
informazio-iturriak bi motatakoak izan daitezke: zuzenak (kirol-ekitaldiak, beren
protagonistak, klubak, albiste-agentziak, federazioak eta liga profesionalak, batik
bat) eta zeharkakoak (erakunde publikoak: udalak, foru-aldundiak, Jaurlaritza…
eta etxe babesleak: sponsorrak, markak…).

7.4.1. Zuzenak

– Kirol-ekitaldiak eta beren protagonistak. Garrantzitsuenak dira, ezbairik
gabe. Egunkarietan espazio gehien eurek betetzen dute. Kazetaria kirol-
ekitaldia jokatzen den tokira abiatzen da (estadiora, frontoira…) eta bertan
gertatzen dena kontatzea du helburu bakarra. Berriemaileak kirolariekin ere
hitz egin behar du. Ekitaldi horien aurretik eta ostean prentsaurrekoak

egitea edota kirolarien adierazpenak jasotzea oso ohiko bihurtu da gaur
egun, eta berdin dio zein den espezialitatea.

Nolanahi dela, kazetariak bereizi beharko lituzke benetan esanguratsuak
diren azalpenak eta espazioa betetzeko bakarrik balio duten berba multzoak.
Hau da, printzipioz baztergarriak izan beharko lirateke —behar gorririk ez
badugu bederen— ezer gutxi ekartzen duten adierazpen merkeok. Adibidez,
partida baten atarian jokalariek esaten dituzten topikoak: «Gu saiatuko gara
irabazten, baino ez dakigu zer gertatuko den» edota, partida amaieran en-
tzuten diren tenore honetako esapideok: «Futbola horrelakoa da, bada-
kizue… batzuetan galdu, besteetan irabazi». Kazetari profesionalak, ordea,
esanguratsuak diren adierazpenak erabili beharko lituzke soilik; hots,
partidaren gakoak azalarazten dituzten adierazpenak, porrota edo garaipena
zertan oinarritu den argitzen duten esapideak. Dena den, eta kontuan izanik
kirol-kazetek lau bat orrialde betetzen dutela egunero Bizkaian Athletic-i
buruzko berriekin eta Gipuzkoan Realekoekin, argi dago edozein adieraz-
pen berri bihurtu beharra dutela, eta garrantzitsua dela askotan, orrialdeak
betetzearen alde, kirolaria luze mintzatzea nahiz eta ezer interesgarririk
adierazi ez; gauza bera esan genezake entrenamendu-saioei buruz; egunero
jarraitu beharra dago eta edozein huskeria (entrenatzaileak luze hitz egin
duela jokalari batekin, beste bat zertxobait lehenago erretiratu dela, hiruga-
rren bat berandu iritsi dela lan-saiora…) berri bihurtzen da. Antzeko zerbait
gertatzen ari da telebisten kasuan. Gero eta kate gehiago daude, eta askori
etxeko taldearen jarraipen zabala egiteak ematen die audientzia. Egunero
futbol-taldeari buruzko mahai-inguruak eskaintzen dizkigute. Bertan,
forofoak diren kazetari, esatari, jarraitzaile eta adituen analisiak entzungo
ditugu. Jarraitzaile sutsuentzat egindako programak dira, baina gainerako
hedabideak kutsatzeko gai izaten dira. Hau da, auskalo nongo tokiko
telebistak zabaldu duen sasiberriren baten jarraipena egitera behartuko ditu
gainerako hedabideak, emandako berria gezurtatzeko baino ez bada ere.

– Kirolarien ordezkariak. Aipatzekoak dira iturri zuzenen artean, gero eta
profesionalagoak diren kirolarien ordezkariak. Merkantzia hutsa balira
bezala erabiltzen dituzte kirolariak, talde batetik bestera mugituz, betiere
dirua tarteko dela, eta normalean, horrelako tratuak egin aurretik, kirolaria
bera merkatuan jarri beharra izaten da. Askotan, ordezkariek filtratu egiten
diote sasiberria konfiantzazko kazetariren bati, eta berak informazioa kale-
ratu ostean, gainerako hedabideek jarraipena egiten diote, berria egiaztatuz
edo gezurtatuz. Sarritan ez da jakiten nondik atera den berria, baina ordez-
kariak merkantzia (kirolaria) merkatuan jartzea lortu du; hortik aurrera,
negoziazioaren garaia da. Futbolean gertatzen da askotan, baina beste
hainbat kiroletan ere gerta daiteke. Har dezagun txirrindularitza; orain urte
dezente, Dabid Etxebarria txirrindulari bizkaitarra ONCE taldean zegoen,

eta kontratu luzea zuen Manolo Saizen taldearekin. Halako batean, Espai-
niako Vuelta korritzen ari zela, Banestok fitxatu nahi zuela zabaldu zen, eta
txirrindulariak ONCErekin zuen kontratua eteteko dirua ordaintzeko prest
zegoela Etxabarri eta Unzueren taldea. Txirrindularia merkatuan jarri zuen
berri horrek, eta ONCErekin lotzen zuen kontratua hobetzea lortu zuen
Dabid Etxebarriaren ordezkariak; inork ez daki egia zen ala ez Banestoren
interesa. Kontu handiarekin hartu behar du, beraz, kazetariak holako
informazioa, askotan erabiltzen da-eta errealitatea kutsatzeko.

– Klubak. Kirolariekin batera, klubak dira gaur egun protagonista nagusiak.
Nonahi ditugu, espezialitate mota guztietan. Gaur egun, kirol profesionala-
ren barruan, klub gehienek badute komunikazio-kabinete bat edo, besterik
ez bada ere, harreman informatiboez arduratzen den pertsona bat. Pertsona
horiek —kazetari ohiak normalean— klubaren alde onak eta irudi korpora-
tiboa neurriz kanpo ustiatzen ahaleginduko dira ziur aski, alde txarrak eta
porrotak gutxiesten edo «makillatzen» saiatuko diren neurri berean. Kabi-
nete horietatik sorrarazten den informazioa handia da. Berriemailearen lana
bestelakoa izango da, jakina: informazioa eta propaganda merkea bereiztea,
hain zuen. Sarritan, kabinete horiek kazetarien lana oztopatzen dute, kluba-
ri interesatzen ez zaion gairen bat ikertu nahi baldin badute. Hortik aparte,
kazetariak presionatzeko ere tresna aproposak dira, gustuko ez duten berri
baten aurrean, informazioa kaleratu duen kazetaria deitu eta azalpenak
eskatuz, eta klubaren haserrea modu ez-ofizialean helaraziz. Kabineteak
lana errazteko sortuak dira, baina sarritan, talka egiten dute kazetariekin,
berauen lana oztopatuz.

– Albiste-agentziak. Sarritan, agentzietatik etorritako albisteok bide-erakusle
gertatzen dira; alegia, nork bere aldetik landu behar duen berriaren atari
izaten dira. Kirol-sailetan kazetari bakoitzak bere espezialitateak ditu.
Horietan eurak dira jaun eta jabe eta eurek ere erabaki behar dute zer egin
teletipoekin: datorren moduan argitaratu ala berregin. Normalean, teletipo
gehienei «ukitu» edo «orraztu» bat ematen zaie erredakzioetan. Arrazoia
oso sinplea da: agentziek darabilten estiloa oso aseptikoa da (horrela behar
du izan gainera, kontuan hartuta haien bezeroen artean Real Madril eta
Bartzelonaren aldeko eta kontrako egunkari sutsuak daudela, esaterako).
Baina aseptikotasun hori ez dator bat gaur egun kirol-kazetaritzan nagusi
den estilo gartsu eta bero horrekin. Aipagarria da telebistarako albiste-
agentzien kasua. Telebistan irudien ikusgarritasuna da balio preziatua eta
agentziak eskainitako irudiak ikuslearen arreta pizteko gauza badira, nahiz
eta berria hirugarren edo laugarren mailakoa izan, sartu egingo da kirol-
tartean, betegarri bezala.

– Ligak eta federazioak. Kluben interes orokorren alde egiteko federazioak
sortu ziren (arautegi komunak erabakitzeko, besteak beste). Aldiz, klubek

dituzten merkataritza-interesak defendatzeko ligak sortu dira (telebistako
emankizunen eskubideak negoziatzeko, besteak beste). Batzuek eta besteek
protagonismo itzela hartu dute azken urteotan. Batzuk zein besteak kirolak
izan duen erakundetze- eta garatze-prozesuaren isla dira.

7.4.2. Zeharkakoak

Berez, informazio-iturri hauek normalean ez dute albisterik sortzen, ez zuzen-
zuzenean behintzat; baina zeresan ugari sorrarazten dute beraiei esker eratzen diren
edo babesten diren ekitaldiek.

– Erakunde publikoak. Azken urteotan gero eta nabariagoa da erakunde
publikoek kirolaren garapenean hartu duten protagonismoa. Askotxo dira
instituzioei esker antolatzen diren kirol-lehiaketak edota laguntzen diren
kirol-erakunde pribatuak. Euskal Herrian udalek, foru-aldundiek, Jaurlari-
tzak berak… denek dute beren menpe —modu batera edo bestera— kiro-
laren kudeaketa, arautegia eta bultzada, batez ere, maila ez-profesionaletan.

Erakunde horien guztien asmoak, askotan, ederrak eta txalogarriak izan
arren, garbiro esan behar da, orobat, mundu osoko gobernuak saiatu direla,
noiz edo noiz, kirolari balio «erantsia» ateratzen; alegia, norberaren mesede
politikorako erabiltzen. Azken buruan, hori guztia gertatzen da agintari
politikoak ere jabetu direlako kirolak —eliteko kirolak batik bat— gaur
egungo gizartean betetzen duen funtzioaz. 

– Etxe babesleak: sponsorrak, markak. Nekez sortzen dute albisterik; oso
gutxitan deitzen dute prentsaurrekoren bat. Hala ere, kirol-ekitaldi asko eta
asko beraiei esker egiten dira. Futbol-partida edo jokalari askoren elasti-
koetan ageri dira: marka pribatuak, sponsorrak… Hauek ere azkar asko
jabetu dira kirolak, masa-ikuskizuna den aldetik, jendearengana iristeko es-
kaintzen dituen posibilitateez. Albiste-iturri baino gehiago ikuskizun-iturri
direla esan genezake. Batez ere, errentagarritasuna dute abiaburu eta helburu.

7.5. ESATARIEN DRAMATIZAZIOA

Kirol-kazetaritzaren arloan, kazetariez gain, nabarmentzekoak dira esatariak.
Askotan biak elkartuta doaz eta esataria kazetari ere bada, baina beste hainbat
kasutan, esataria ikuskizunaren protagonista bihurtzen da, ekitaldiaren kontakizuna
ez dator bat informazio soilarekin, emozioa da nagusi eta objektibotasun falta
nabarmena izaten da. Entzulea edo ikuslea harrapatzea da helburua eta zale
amorratu modura beteko du bere lana esatariak. Esatariari dramatizazioa eskatzen
zaio. Ez da aski hurbilekoa izatea. Entzulea harrapatu eta hunkitu egin behar du.
Kasu hauetan, ez da aztertzen kirolariaren gaitasuna eta trebezia; esataria bere
taldearekin (nabarmenago selekzioen arteko jokoa denean) edo bere nazio-estatuko
kirolariekin lerrokatuko da, gainerako lehiakideak areriotzat hartuz. Nazionalistak

ez omen diren estatuetako kazetari-esatariek argi uzten dute beraien nazioetako
ohorea jokoan dela ordezkariren batek jokatzen duenean. Nork ez ditu gogoratzen
futboleko azken Eurokopa Espainiak irabazi zuenean entzun eta irakurritakoak?
Kontua ez da berria. Maila batean edo bestean eremu guztietan azaltzen den
fenomenoa da42. 

Horrelako jarrerak kazetaritzaren etikaren kontra doaz. Ez dago objektibota-
sunaren aldeko apusturik, kontrakoa baizik. Ez da inongo mugarik errespetatzen,
etxekoen alde egon beharra dago, eta ahal den neurrian, sutsu.

Hauxe da kirol-kazetaritzak duen erronka handiena, forofismotik alde egitea,
baina, bizi garen gizarteak entzun edo irakurri nahi duena ematea da biderik
errazena eta salmentak eta audientziak puztuko ditu jarrera horrek. Zenbatetan
entzun izan ditugu kazetariren baten kontrako erasoak etxeko taldearen jarraitzailea
ez dela esanez? Era berean, kirol-taldeen jarraipena egiteko orduan, taldeekiko
zaletasuna hartzen da kontuan hedabide gehienetan; Athletici buruzko informazioa
Athletic-zale den kazetari batek eskainiko digu egunkari, irrati edo telebistan. 

Egoera honetan, ez da erraza kazetariak nork bere lana objektibotasunez
betetzea. Ikusgarritasunarekin lotuta dago bere eginbeharra. Emozioa transmititzea
da eskatzen zaiona sarritan, eta emozioa eta objektibotasuna nekez ezkon daitezke.
Nolanahi ere, kazetariak muga garbi bat errespetatu beharko luke: gauza bat da
etxeko taldearen alde jotzea, eta beste bat, oso bestelakoa forofismo itsu eta
merkean erortzea. Marra hori bereizten ez dakienak ez luke kirol-kazetaritzan aritu
beharko. Norberaren sinesgarritasuna zaintzea funtsezkoa baita auzi horretan.

Futbola errito askoren sublimazioa da. Hona hemen Eduardo Galeanoren
gogoeta interesgarria (1998: 09):

Futbolean, gerraren errito sublimatua den horretan, galtzamotzetan dauden hamaika
gizon euren auzo, hiri edota nazioaren ezpata dira, armarik eta korazarik gabeko
gerrillariak, alegia. Jendetzaren deabruak exortizatu eta euren fedea berresten dute.
Norgehiagoka bakoitzean, gurasoengandik heredatutako maitasun eta gorroto
zaharrak dantzan sartzen dira. Estadioak dorre eta estandarteak ditu, gaztelu baten

42. 1985ean, Espainiako Vueltan gertatu zena da horren adibide gardena. Urte horretan, Robert
Millar txirrindulari eskoziarra zen Vueltako liderra itzulia amaitzeko etapa bi falta zirela, bazirudien
irabazita zuela Vuelta. Perico Delgado sei minutura zegoen sailkapen nagusian eta Pepe Reciorekin
batera erasora jo zuten, Delgadok lidergoaren bila eta Reciok etapa irabazteko asmoarekin; akordioa
zuten, beraz, eta kirol-legeari jarraitzen zioten biek. Atzean, inork ez zion laguntzarik eskaintzen
Millarri. Horraino logika betetzen ari zen. Sei minutu eta 13 segundoko aldea ateratzen zion Mi-
llarrek Delgadori eta bazirudien lidergoari eusteko moduan izango zela. Bi txirrindularien arteko
borroka zen beraz, baina halako batean, Recioren taldekide batek Millarren lana oztopatzea erabaki
zuen, bere aurrean jarriz behin eta berriro eta jarraian abiadura motelduz. Kirol-legearen kontrako
jarrera nabarmena zen, baina irrati eta telebistako esatariek txartzat hartu beharrean txirrindulari
espainiar horren jarrera, txalotu egin zuten, Delgadori mesede egiten ziolako eta helburua horixe
zelako, txirrindulari espainiar batek irabaztea Espainiako Vuelta.



antzera. Hobi sakon eta zabalak inguratzen du zelaia. Erdi-erdian marra zuri batek
borrokan diren lurraldeak bereizten ditu. Mutur bakoitzean zain daude baloikadez
bonbardatuko diren ateak. Berorien aurrean dagoen esparruari arrisku-eremua esaten
zaio. Erdiko zirkuluan, kapitainek banderatxoak eta agurrak elkarri trukatzen
dizkiote. Erritoak agintzen duen modura.

Dena den, kirol-kazetaritzak badu gainerako espezialitateek ez duten ezauga-
rri garrantzitsu bat: askatasuna, hain zuzen ere. Kirol-kazetaria askoz ere askeagoa
da bere iritzia emateko, protagonisten alde ala kontra egiteko, pentsatzen duena
esateko. Ez beti, baina bai normalean, kirol-kazetari batek esan dezake lasai asko
talde bateko entrenatzailea, jokalaria edo arduraduna oker dabilela, gaizki jokatzen
ari dela edo kluba txarto zuzenduta dagoela, eta hartu beharreko neurriek zeintzuk
behar duten izan botatzeko ez du inongo oztoporik izango; aske da kasu gehienetan
entrenatzaile edo presidentearen dimisioa eskatzeko, jokalarien kontra hartu beha-
rreko neurriak zehazteko edo egoera txar baten aurrean irtenbidea zein den aipatze-
ko. Argi dago kazetaritzako beste arloetan pentsaezina dela horrela jokatzea;
esaterako, politika-arloan alderdien buruzagiez hitz egitean edo gobernu baten lana
aztertzean. Kasu horietan, hedabide bakoitzak argi du zein den bere soka eta bete
beharreko morrontza, eta kazetariak badaki zein den bere enpresak duen ildo
editoriala eta nondik jo behar duen bere lana betetzeko orduan. Kirol-kazetaritzak
besteek ez duten freskotasuna eskaintzen du, eta kazetariak askoz ere askeago dira
iritziak eta berriak lantzeko garaian. Egia da askatasun honen ordaina, askotan,
kazetari batek objektibotasunari zor dion errespetuaren kontra doala, baina, bes-
talde, kritika zorrotzerako aukerak freskotasuna ematen dio kirol-kazetaritzari.

7.6. BEREZKO EZAUGARRIAK

Kirol-kazetaritzak baditu berezko ezaugarriak: estetikoak, alde batetik eta linguis-
tikoak, bestetik.

7.6.1. Estetikoak

Kioskora joan eta begi-bistakoak dira kirol-egunkarien eta bestelako kazeten
artean dauden desberdintasunak. Kirol-egunkarien diseinua bera ere guztiz
adierazgarria da. Bertan erabiltzen diren baliabideak harridurazko kazetaritzak edo
sentsazionalismoak erabiltzen dituenak baitira askotan: tamaina handiko titularrak
eta argazkiak, kolorearen erabilera oparoa eta infografiaren presentzia nabarmena,
besteak beste. Egun, Espainiako estatuan argitaratzen diren lau egunkariek
ezaugarri horiek betetzen dituzte (As, Marca, El Mundo Deportivo eta Sport). 

Kontsumo errazeko egunkariak dira, eta irakurleak ez du zergatik burua
nekatu behar informazioa jasotzeko. Titularrek eta azpititularrek laburtzen dute
askotan informazioaren mamia. Titularrek erakargarriak behar dute izan, eta hitz-
jokoak erabiliz jartzen dira askotan. Estilo honek sinplifikazioa dakar eta hori,

askotan, objektibotasunaren aurka doa; baina halako kazetetako kontsumitzaileak
ez du besterik espero. Kirol-egunkarien arteko borrokak salmentetan gora egiteko,
noski, lekuan lekuko futbol-taldeari merezi duen baino askoz ere arreta handiagoa
jartzea eskatzen du; horrek dakar ergelkeria ugariz betetako orrialdeak eskaintzea
askotan.

Europara begiratuz gero, berriz, L’Equipe, Times Sport eta La Gazzetta dello
Sport egunkariak, esaterako, zertxobait desberdinak dira. Ez asko. Lehen orrialdee-
tan Espainiako egunkarien eta europarren artean ez dago ia bereizketarik, alde
grafikoak ikaragarrizko garrantzia baitu kasu guztietan. Barneko orrialdeetan ageri
diren albisteen trataera, aldiz, desberdina da. Europarrak ez dira hain «deigarriak»,
askoz serioagoak, baizik.

Bi hitz argazkiei buruz. Azken urteotan argazkigintzak aparteko tokia bete du
kirol-kazetaritzan. Argazkiak hautatzean, kazetariak izan ohi du —eta ez argazki-
lariak— azken hitza. Egokia al da joera hori? Zenbait egunkaritan editore grafi-
koaren postua sortuta dago aspaldi. Berak hartzen ditu erabaki nagusiak.

7.6.2. Linguistikoak

Kirol-kazetaritzan nabaria da anglizismoen presentzia izugarria (foot-ball,
offside, corner, volley-ball…), gaur egun aski ezagunak egin zaizkigun hainbat
kirol-modalitate Erresuma Batuan arautu baitzituzten.

Beste ezaugarri bat —batere onuragarria, gainera— topiko eta esamoldeen
gehiegizko presentzia da. Gaztelaniazko kazetagintzan oso nabaria da fenomeno
hori. Zenbat aldiz entzun/irakurri ditugu honelakoak?: partido del siglo, duelo de
titanes, epopeya inenarrable, heroico partido, defender el honor, campo de batalla,
sentenciar el partido, perforar la portería, el resultado hace justicia, escandalosas
declaraciones, salida fulgurante, baluarte defensivo, marcar a placer… Gainera,
konturatzen bagara, kirol-kroniketan erabiltzen diren termino askok eta askok
—Galeanoren azken aipua da horren adierazle garbia— gerra-mintzairatik aterata
daudela dirudite: tiro, heroia, ohorea, kapitaina, garaipena, erasoa, kontraerasoa,
arerioa, etsaia, taktika, setioa, giza hesia… Gure ustez, kirolezko berriemaileak
topiko horietatik ihes egin beharko luke, esamolde horiek ez baitakarte inolako
aberastasunik kirol-informaziora, pobretasuna baizik. Euskarazko kazetagintza ez
da, agian, hain menpekoa izango maila horretan; baina beste morrontza batzuk
ditu, larriagoak seguru asko, bere gaztetasuna dela medio. 

Esaterako, erregistro faltarena izan daiteke horietako bat, hagitz gorria, gaine-
ra. Adibidez, erdarazko derrota / défaite / defeat nola esan behar dugu euskaraz?
Derrota / azpiratze UZEIk proposatzen duen bezala (1994: 37), desegigo Ibon
Sarasola euskaltzainak aholkatzen digun legez (1997: 56), ala porrota? Asko dira,
ezbairik ere, zalantza-eremuak. Hutsuneak eta hanka-sartzeak badira ere, oro har,
eskertzekoak dira UZEIk eta Gasteizko Soin Hezkuntzako Euskal Erakundeak

kaleratu dituzten kirol-hiztegiak. Berorietatik ateratako zenbait termino bildu
ditugu gai honen amaieran doan glosategiak izeneko atalean.

7.7. GLOSATEGIAK

Aipatu berri dugunez, kirol mota guztietan aditu izatea ezinezkoa da. Jarraian
zenbait iturritatik jasotako glosategiak.

7.7.1. Futbola

Hauxe Euskal Telebistako Euskara Sailak kirol-kazetarientzat prestatutako
futboleko terminoen zerrenda, lau hizkuntzatan:

Euskaraz Gaztelaniaz Ingelesez Frantsesez
(jira-)biraka eraman caracoleo

21 urtetik beherakoen
Europako txapelketa,
21 pekoen Europako 
txapelketa

Campeonato europeo 
Sub-21

European Under 21 
championship

Championnat 
d`Europe des moins 
de 21 ans

aldaratze rechace rebound rebond

ate atzeko harmaila fondo (sur / norte)

ateko sake saque de puerta goal kick coup de pied de but = 
renvoi de but

atezain Guardameta, portero goalkeeper gardien de but

atezaina gainditu batir al portero to beat the goalkeeper battre le gardien de but

atzeko lerro línea zaguera defence ligne défensive = 
défense = arrière-garde

atzelari defensa defender arrière

atzelariak = atzelari 
taldea

zaga defence = defense défense

atzerako pase pase de la muerte

atzetik eman / falta
egin

entrar por detrás tackle an opponent 
from behind

charger un adversaire 
par derrière

azpitik jaurti / behetik 
jaurti

tiro raso low shot tir à ras-terre

baloikada balonazo coup de ballon

banan banako 
markaketa = buruz 
buruko markaketa

marcaje individual b individual marking =
man-to-man marking

marquage homme à 
homme = marquage 
individuel

barneraldi = sarraldi incursión = internada

barneratu = sartu internarse

baselina / buruz gain 
jaurti

vaselina lob shot lancer lobé = tir en lob

behi-buztan cola de vaca = rabo 
de vaca

bizikleta bicicleta

bizkarra bilatu buscar la espalda del 
defensor

bizkarrera sartu / 
bizkarra hartu

tomar la espalda del 
defensa

buru-joko juego de cabeza jeu de tête

burukada cabezazo = remate de 
cabeza

header coup de tête = tête

desmarkatu desmarcar to shake off one`s 
attacker = to get clear

se démarquer

driblatu = izkin egin regatear to dribble dribler = feinter

driblatzaile regateador dribbler dribleur

dribling labur regate (en) corto

dribling luze regate largo

elastiko elástico / elástica

eman = pasatu = utzi =
-rekin jokatu

asistir to assist

erdilari centrocampista = 
medio

midfielder = linkman 
= midfield player

joueur du milieu = 
demi

erdilari aurreratu media punta demi-pointe

erdiraketa centro centre centre

erdiratu = erdiraketa
egin

centrar to centre = to center centrer

errekorte recorte

errematatu = bota =
jaurti = jo

rematar to kick at goal frapper = tirer au but

erremate remate kick at goal tir au but = frappe

eskorpioi escorpión

Eskualdeen Kopa Copa de las Regiones Regions` Cup Coupe des régions de 
l`UEFA

eskuin/ezker hegaleko
erdilari

interior inside forward inter = intérieur

espaldinha espaldinha

Eurokopa Eurocopa
(=Campeonato de
Europa UEFA)

UEFA European
Football
Championship

Championnat d`Europe
de fottbal (`Euro`)

folha seca = trivela folha seca

Futbol Elkarteen
Europako Batasuna

Unión Europea de
Asociaciones de
Fútbol

Union of European
Football Associations

Union des associations
européennes de
football

futbolari = futbol
jokalari

futbolista footballer = football
player = soccer player

footballeur = joueur de
football

geldikako jokaldi jugada a balón parado

gol-aukera ocasión de gol goal scoring
opportunity = chance
of scoring

occasion de but

gol-pilo / festa /
zaparrada / jasa…

goleada hammering =
thrashing

carton

hanka-joko juego de piernas

hankapetik pasatu =
hankartetik sartu

hacer caño = hacer el
túnel

to nutmeg faire le pont

hastapeneko futbol futbol base

jaurtiketa disparo = chute frappe tir = shoot

jaurtiketa ez-zuzen tiro libre indirecto indirect free kick coup franc indirect

joko-antolatzaile organizador de juego organisateur de jeu

jokoz kanpo fuera de juego offside hors-jeu

korner = ertzeko sake saque de esquina =
córner

corner-throw jet de coin

langa larguero crossbar barre transversale

libero líbero = hombre libre
= defensa de cierre =
defensa escoba

freeback = libero =
sweeper

libéro = bétonneur =
balayeur = homme
libre = verrouilleur

maila división division division

markaketa marcaje marking marquage

markatu = zaindu marcar to mark = to shadow =
to tackle

marquer

marrazain linier = juez de banda
= juez de línea

linesman juge de touche

orpoz de espuela

orpoz pasea eman pase de tacón heel kick passe du talon

ostikadaka jokatu jugar a pelotazos

palanka palanca

paradinha paradinha

pase pase

pikatu pique

plantxa jarri =
plantxan sartu

hacer plancha = entrar
en plancha

tackler en faute =
attaquer pieds en avant

7.7.2. Pilota

Futbola «kirol erregea» omen da. Euskal Pilota gurea da. UZEI institutuak eta
SHEE-IVEF Soin Hezkuntzaren Euskal Erakundeak 1994an, Kirol Hiztegiak
bildumaren barruan, Pilotari buruzko atala kaleratu zuten. Hona hemen handik
ateratako laburpena (xehetasunak eta guztiz).

Aholkulari, botilero, laguntzaile. Partidak irauten duen bitartean, pilotariari
egin beharreko jokoaz eta taktikez aholkuak ematen dizkion kirol-teknikaria,
atsedenaldiak eskatzeko ere epailearengana jotzeko baimena duena [es ayudante,
botillero, consejero; fr assitent technique, conseiller].

Aire! airez! bolea! boleaz! Pilotari batek bere lagunari pilota boleaz jo dezala
adierazteko erabiltzen duen esamoldea [es ¡aire!; fr à la volée!, de volée!].

Atxiki, joko zikin. Pilota eskuarekin edo zestarekin hartu eta beharrezkoa edo
legezkoa baino denbora luzeagoan gorde ondoren («atxiki» eginez, alegia) berriro
bueltatuz egiten den jokoa. [es retención, atxiki, agarrada, juego sucio; fr atxiki,
rétention, retenue, jeu incorrect].

Banakako esku, eskuz banaka, eskuzko banakako [es mano individual; fr
main-nue individuel].

Baztertu, arrimatu. Pilota bat ezker-paretara hurbiltzea, hura eraman edo
errestatzea zailduz [es arrimar; fr coller au mur].

Bi paretak egin, horma biak egin, horma bikoa egin. Pilota ezker-paretaren
kontra botatzea, ondoren frontisa jo eta zabalera ireki dadin [es hacer dos paredes;
fr caramboler, faire un deus-murs].

sarrera entrada tackle entrée = tackle

tribuna tribuna

txapel sombrero

txapela jarri poner el sombrero

Txapeldunen Liga Liga de Campeones Champions League Champions League

txartel gorri zuzen tarjeta roja directa direct red card carton rouge direct

txilena = atzerako
artazi

chilena

UEFAko Kopa Copa de la UEFA UEFA Cup Coupe de l`UEFA

zangotrabatu zancadillear to trip faire un croc-en-jambe

zazpiko futbol futbol a siete football à sept

zelairatu entrar en juego =
entrar en el campo

enter the court entrer sur le terrain (de
jeu)

zona[kako] markaketa marcaje por zonas zone marking marquage par zones

Boleaz. Horrela esaten zaio pilota lurra ukitu aurretik errestatzen den jotzeko
moduari [es de volea; fr à la volée, de volée].

Botibolea. Botea eman bezain laster pilotari emandako kolpea [es botivolea].

Eraman, erantzun, sakea ondu. Pilota altxa eta paretara ekartzea, ona egiteko
moduan [es llevar].

Erremonte. Pilota-modalitatea, frontoi luzean jokatzen dena, binakako
partidetan eta 35-40 tantora. Zesta-puntarekin duen alderik nagusia hauxe da:
pilota kolpean erantzuten da, batere geratu gabe eta txistera duen forma kurboan
irristatzerakoan hartzen duen indarrarekin bueltatuz [es remonte; fr rémonté].

Esku betean jo, bete-betean jo. Pilota esku-ahurrarekin jotzea. [es empalmar;
fr empaumer].

Fraile, izkin-motz. Trinketean, frontisak eta eskuin-paretak osatzen duten
45°-ko alaka edo txaflana [es fraile, tambor; fr pan coupé].

Frontoi labur, frontoi motz. 30-36 m luzeko kantxa duen frontoia, eskuzko
partidak eta baita pala motz, paleta eta frontenisekoak ere jotzeko izan ohi dena [es
frontón corto; fr fronton court].

Frontoi luze. 54 m luze dituen frontoia. Bertan jokatzen dira zesta punta,
pala luze eta erremonteko partidak [es frontón largo; fr fronton long].

Frontoiko esku-pilota. Larruzko pilota, 101-107 g-ko pisua duena [es pelota
de mano en frontón; fr pelote de main-nue en fronton].

Gantxozko bolea. Besoa guztiz luzatuta eta goitik beherako mugimendua
eginez ematen den bolea [es volea de gancho; fr volée en crochet].

Pala luze, pala handi. Frontoi luzean jokatzen den pilota-modalitatea,
binakako partidetan eta 40 tantora. Hauek dira bere ezaugarriak: luzeran gehienez
52,5 cm; zabaleran 10,5 cm; 2,5-3 cm-ko lodiera eta 800-900 g-ko pisua [es pala
larga; fr grosse pala].

Pala motz. Frontoi motzean jokatzen den pilota-modalitatea, binakako
partidetan eta 40 tantora. Honatx bere ezaugarriak: luzeran gehienez 51 cm; zaba-
lera 10,5; 2,5-3 cm-ko lodiera eta 650-750 g-ko pisua [es pala corta; fr pala corta].

Paleta. Pago-egurrezko erreminta, luzea eta mazizoa, baina betiere pala baino
zabalagoa eta lodieraz meheagoa. Modalitate asko dago: larruzko paleta eta
gomazko paleta edo paleta argentinarra dira aipagarrienak [es paleta; fr palette].

Pilota pikatu. Horrela esaten zaio goitik beherako efektua daraman pilotari,
kantxako zoruan botea egin ondoren oso gora igotzen dena. Jokaldi hori zesta-

puntan eta erremontean erabiltzen da asko [es pelota picada, pelota clava; fr pelote
piquée].

Sake zitala, sake bihurria. [es saque venenoso].

Sotamano, besagain. Besoa zabalduta eta eskua beherantz dagoela pilota
jotzeko modua. Pilotarekin kontaktua egiten denean besoaren palanka osoak eman-
dako indarra aprobetxatzen da. Normalean, era honetan, airez hartutako pilotak
eramaten dira, defentsa nahiz erasoko boleaz [es sotamano; fr frappe par dessus].

Trinkete. Frontoi itxia, normalean estalia, jokorako lau pareta baliagarri
dituena: aurrekoa edo frontisa, ezkerrekoa, eskuinekoa eta atzekoa edo errebotea.
Beste hainbat berezitasun ere baditu: galeria, bere sare eta teilatuarekin eta frailea
(azkenengo hori ez da agertzen trinkete berrietan). Bertan eskuzko, goma, nahiz
larruzko paletazko eta xarezko partidak jokatzen dira [es trinquete; fr trinquet].

Txokora dejada, dejada txokoan. Pilota txokotik edo ezker-paretatik ahalik
eta hurbilen uzten saiatzen den dejada mota [es dejada al txoko; fr amortie dans le
coin, lâché dans le coin].

Xare. Egurrezko uztai obalatu baten barruan dauden soka ez oso teinkatuen
sare-moduko batek osatutako erreminta, kirten edo heldulekuduna. Honatx bere
ezaugarriak: luzeran 55 cm gehienez eta zabaleran 16 cm. Raketa argentinarra ere
esaten zaio, herrialde horretan lortu baitzuen arrakastarik gehiena joko horrek.
Trinketeko frontoian jokatzen da, binakako partidetan eta 40 tantora [es share,
sare, raqueta argentina; fr sharé, xaré, raquette argentine].

Zesta, txistera. Kanal-formako erreminta; gaztainazko listoi kurbatuz
osatutako egitura besterik ez da eta listoi horiek zumez elkartuak daude. Goiko
partean, zestak badu esku-larru bat eskua sartzeko. Erreminta horrekin hainbat
pilota modalitate jokatzen dira. Zesta-puntako txisterak 62-68 cm ditu luzeran eta
13-15 cm-ko sakonera duen poltsa edo sabela [es cesta punta; fr chistera].

8. Zientzia-kazetaritza: zientzialarien eta herritarren
artean zubiak eraikiz

Bego Zubia Gallastegi 
Beñar Kortabarria Olabarria

Ulertzeko, zehaztasunez aritzeko eta zientzia-komunitatearen barruan eta kanpoan
iritzi kontrajarriak aurkitzeko ahalegina egiten duen kazetariak iritzi ezin

baliotsuagoa eman dezake, bere zentzu kritikoan eta heziketan oinarrituta.

Alfredo Marcos

8.1. ZIENTZIA-KAZETARITZAREN DEFINIZIOA ETA HELBURUAK

Zientzia-kazetaritzaren ezaugarri, zeregin eta berezitasunak aztertu aurretik,
zientzia-kazetaritzak zer izendatzen duen argitu beharko da. 

Zientzia hitzak gizarte-zientziak zein natura-zientziak izendatzen ditu. Azter-
gaian dago gizarte-zientzien eta natura-zientzien arteko desberdintasun nagusia:
lehenengoek gizabanakoen eta kolektibitateen arteko elkarrekintza aztertzen dute;
bigarrenek, berriz, osagai fisikoak eta izaki bizidunen eta haien ingurunearen fun-
tzionamendua ikertzen dituzte. Natura-zientzietan aztergaia eta ikerketa-subjektua
bereizita agertzen dira; gizarte-zientzietan, aldiz, aztergaia eta ikertzailea bat datoz,
eta desberdintasun horren baitan aurki daiteke kultura zientifikoaren eta kultura
humanistikoaren arteko banaketa. 

Zientzia-kazetaritzak natura-zientziak bakarrik ditu hizpide; izan ere,
kazetaritzaren beste alor batzuek jorratzen dituzte giza zientziak, hala nola
kazetaritza ekonomikoak edo kazetaritza politikoak. 

Zientzia-kazetaritza, beraz, natura-zientzien alorrean —fisika, kimika,
biologia, geologia eta matematika— sortu ohi diren informazio, gertaera edo
berrikuntzak aztertzen dituen kazetaritzaren adarra da. 

Baina, natura-zientzien alorreko gertaeren berri dibulgazioak ere ematen du.
Zientzia-kazetaritza eta dibulgazioa harreman zuzena duten jarduerak dira.
Jarduera berbera direla ere pentsatu izan da. Aitzitik, autore askok desberdintzen
ditu, eta guk ere horrela egingo dugu.



Dibulgazioa, oro har, zientziak dioena era ulerterrazean plazaratzea da. Di-
bulgazioa iturriak berak (zientzialariak) egiten duela esan daiteke eta, beraz,
iturriaren (zientzialariaren) mesedetan egiten dela. (Elías, 2008: 16)

Kazetaritzaren helburuak zein diren edo kazetaritzak nori egiten dion mesede
aztertzeak luze joko luke, eta ez da lan honen helburua. Edonola ere, oro har, esan
daiteke gertaerak testuinguruan kokatzen dituela kazetaritzak, eta, hortaz, ez dela
iturrien mesedetan ari, gizartearen mesedetan, baizik. 

Espainiako estatuan, zientzia-kazetaritzaren alorrean aitzindaria izan da
Manuel Calvo Hernando. Autore horren ustez, zientzia-kazetaritzak hiru helburu
nagusi betetzen ditu:

– Informatzea: zientzia modu ulergarrian igortzea ez ezik, publikoaren jakin-
mina, sentsibilitatea eta ardura morala piztea.

– Interpretatzea: oinarrizko aurkikuntzen esanahi eta zentzua zehaztea. 

– Kontrolatzea: erabaki politikoak zientzia eta teknologiaren aurrerapenak
kontuan izanda har daitezen, pertsonen bizi-kalitatea hobetzeko. 

Kazetaritzak betetzen dituen funtzioak —edozein izanik ere jorratzen duen
alorra—bete behar ditu, beraz, zientzia-kazetaritzak. 

Dibulgazioaren helburu nagusia informatzea izanik, kazetaritzak berezko
dituen beste helburu batzuk ditu zientzia-kazetaritzak. Informatu ez ezik, interpre-
tatu eta iritzia ere ematen du, landuko duen gaia natura-zientzien alorrekoa izan
arren. 

Kazetaritzaren berezko ezaugarri horiek zaildu egin izan dute zientzialarien
eta kazetarien arteko harremana. Hala ere, gero eta maizago azaltzen dira zientzia-
albisteak komunikabideetan. 2003. urteaz geroztik, Elhuyarrek urtero aztertu ditu
Araban, Gipuzkoan eta Bizkaian argitaratzen diren egunkariek kaleratzen dituzten
zientzia-albisteak. Azken neurketaren arabera, egunkariek beren azalera osoaren
% 1,96 eskaintzen diete mota honetako albisteei. Beste alor batzuetako gaiekin
konparatuz datua txikia da, baina, urtetik urtera gorantz doa.

8.2. ZIENTZIA-KAZETARITZAREN EZAUGARRIAK

Zientzialarien eta herritarren arteko zubi-lana egitea da zientzia-kazetariaren zeregin
nagusia: zientzialariek azaldutakoa ulertu eta era ulerterraz eta zehatzean aurkeztea.
Zientzialariek beren aurkikuntzen berri emateko idazten dituzten testuak eta kaze-
tariek idatzitakoak oso ezberdinak izan ohi dira. Ondorengo koadroan azaltzen dira
zientzia-artikuluen, dibulgazio-artikuluen eta kazetaritza-artikuluen arteko desber-
dintasun eta antzekotasun nagusiak.

8.2.1. Zehaztasuna

Zehaztasuna ez da zientzia-kazetaritzaren berariazko ezaugarria. Kazetaritza
Fakultateetako ikasleek jasotzen duten lehen ikasgaiak hauxe dio: kazetaritza-
mezua zehatza, laburra eta naturala dela. Natura-zientziak ere oso zehatzak
direnez, kazetariari ere zehatza izatea eskatuko zaio. Askok kontrakoa pentsatu
arren, puntu hau ez da edo ez luke izan behar arazo-iturri, zientzialarien eta
kazetarien lanaren berezko ezaugarria baita zehaztasuna. 

Artikulu
zientifikoak

Zientzia-
dibulgazioko
artikuluak

Dibulgazio-
artikuluak

Artikulu
periodistikoak

Helburua Ikerketaren
emaitzak
erakustea
lehendabizi.

Ikerketa baten
edo batzuen
emaitzak
zabaltzea.

Ikerketa baten
edo batzuen
emaitzak
zabaltzea.

Ikerketa bati edo
batzuei buruzko
oharrak
zabaltzea, eta
ideiak edo iritzia
plazaratzea.

Publikoa Arlo bereko
adituak.

Adar bereko
adituak eta
ikasleak.

Berezko interesa
duen jendea,
oinarriduna.

Publiko orokorra.

Oinarrizko
estiloa

Zehatza, teknikoa
eta formatu jakin
bati lotua.

Zehatza, teknikoa
eta formatu jakin
bati lotua.

Argia, baina
arinagoa eta
azalpenetan
gehiago geratzen
dena.

Laburra, argia eta
zehatza.

Zorroztasuna Logika zorrotza. Logika zorrotza. Logika zorrotza. Oinarrizko
logika.

Jakintza nagusia Zientzia. Zientzia. Oinarrizko
zientzia.

Orokorra.

Froga Ezinbestekoa. Beharrezkoa. Beharrezkoa. Komenigarria.

Jatorria Egilearen
ikerketa.

Egilearen
ikerketa bat edo
batzuk.

Argitaratutako
zientzia eta
zientzia-
dibulgazioko
artikuluetan
oinarritu daiteke.

Zientzia edo
dibulgazioko
artikuluetan eta
beste hainbat
iturritan
oinarritua.

Arauak Zehatzak. Oinarrizkoak. Malguak. Malguak.

Egitura Finkoak, arloen
arabera.

Aldakorrak,
arloen arabera.

Aldakorrak,
euskarriaren
arabera.

Aldakorrak.

8.2.2. Hizkuntza arruntean idatzia

Kazetarien lan-tresna hizkuntza da; zientzialariena, ere bai. Hizkuntzaz balia-
tzen dira zientzialariak aurkikuntzen berri emateko. Talde biek, ordea, ez dute
hizkuntza bera erabiltzen. Zientzialarien aurkikuntzak eta ondorengo berrikuntza
teknologikoak hizkuntza arruntean azaltzen ditu kazetariak, nahiz bere lanaren
oinarria zientzialariek zientzialarien hizkuntzan aurkeztutako informazioa izan.
Natura-zientzien alor bakoitzak hizkuntza jakin (berezitu) bat erabiltzen du, eta
herritar arruntek, oro har, ez dituzte hizkuntzok ezagutzen, arrotzak egiten zaizkie.

Zientzia-kazetaritza lantzen duen kazetariak hizkuntza zientifikoa ulertu eta
hizkuntza arruntera itzuli beharko du. 

Zientzialarien ustez, zientzia-gaiak lantzeko ezinbestekoa da hizkuntza
zientifikoa erabiltzea. Hots, zientzialarien ustez, ezinezkoa da berariazko hizkuntza
erabili gabe zientzia-kontzeptuak zuzen azaltzea. Baina, ingelesetik euskarara
testuak itzul daitezkeen moduan, zientziaren hizkuntzatik hizkuntza arruntera ere
egin daitezke itzulpenak, eta, egin egin behar ditu zientzia-kazetariak, bere lana
gizarte osoari zuzentzen baitzaio. 

8.2.3. Berariazko lexikoaren erabilera

Zientziaren hizkuntza hizkuntza arruntera itzuli arren, beharrezkoa izango da
zenbait hitz tekniko erabili eta ezagutzea. Horren adibide dira komunikabideetan
bolo-bolo entzun eta irakurtzen diren hitzak, hala nola klonazio, gene edota
mutazio. Baina, kazetaritza espezializatuak, edozein izanik ere lantzen den alorra,
badu berariazko terminologia. Ekonomia-kazetariak barne-produktu gordina
(BPG), cash flow eta euribor hitzak erabili ohi dituen bezalaxe, zientzia-kazetariak
Alzheimer, zelula ama eta berotegi-efektu hitzak erabiliko ditu. 

Kazetariak termino zientifikoen esanahi zehatza ezagutu, eta irakurle, entzule
edota ikusleei azalduko die. Edonola ere, termino horiek adierazten dituzten
prozesu fisiko, kimiko eta naturalak ez ditu ezagutu behar kazetariak, edo ez du,
behintzat, horren beharrik. Hori zientzialariaren lana da. Kazetariak aurkikuntzak
eta horien ondorioak azalduko ditu —hau da jendearengan izango duten eragina—,
horretarako kazetaritzaren berezko tresnak erabiliz. 

8.3. ZIENTZIA-KAZETARITZAREN ITURRIAK

Beren kideen onarpena lortzeko eta ikertzen jarraitzeko beharrezkoak izango
dituzten diru-baliabideak eskuratzeko, zientzialarientzat ezinbestekoa da egiten
duten lana ezagutzera ematea. Baina, zientzia-lanak zientzialarien onarpena
lortzeko, foro akademikoetan ezagutzera eman behar dira, kongresu eta aldizkari
espezializatuetan, hain zuzen. Kongresu eta aldizkari espezializatuetara bidaltzen

diren lanak adituek gainbegiratzen dituzte. Beraz, horietan argitaratzen diren lanei
kalitatearen bermea onartzen zaie. 

Beren lanerako ezinbesteko izanik kongresu eta aldizkari espezializatuak,
zientzialariek albo batera utzi izan dituzte informazio orokorraz arduratzen diren
hedabideak. 

Baina, hori aldatzen ari da. Administrazioek eta, oro har, zientzia-ikerketak
ordaintzen dituztenek gero eta maizago eskatzen diete zientzialariei haien lana
gizarteratzeko. Kontuan izan behar da teknologia-berrikuntzen erabiltzaileak
herritarrak direla, eta ezinbestekoa dela informazioa, proposatutako teknologia
berriak herritarrek onar ditzaten. Are gehiago, teknologia jakin baten kontrako
jarrera zabaltzen bada (elikagai transgenikoak, esaterako) iritzi publikoa aldatzea
oso zaila da. Herritarren kontrako jarrera berrikuntza-agenteentzat arazo izan daite-
ke, haien helburua berrikuntzok gizarteratzea baita. Horrela, bada, etorkizuneko
arazoei aurrea hartuz, informazio-ahaleginak biderkatu egin dira, informazioak
berrikuntzen onarpena ekarriko duelakoan. Zientzialariak ere gero eta jakitunago
dira gizarteari informatzeak duen garrantziaz. Hainbat ikerketak agerian utzi dute,
bestalde, informazio orokorraz arduratzen diren hedabideetan ezagutzera ematen
diren zientzia-lanak gehiago ezagutzen eta aipatzen dituztela zientzialariek (Philips
et al., 1991). Horren ondorioz, informazioa eskuratzeko gero eta erraztasun
handiagoak ditu zientzia-kazetariak, besteak beste, zientzialariek gero eta errazago
ematen dutelako zientzia-informazioa. 

8.3.1. Zientzia-kazetaritzaren ohiko iturriak

8.3.1.1.Unibertsitateak

Massachusetts Institute of Technology (MIT), Berkeley eta Stanford errefe-
rente dira mundu mailan. Zientzia-informazioa landu nahi duen edozein kazetarik
informazio zabala aurkituko du unibertsitate horien web orrialdeetan, hainbat
formatutan. 

Euskal Herriko unibertsitateen informazio-ahalegina ere gero eta handiagoa
da. Euskal Herriko Unibertsitatearen (UPV-EHU) eta Nafarroako Unibertsitate Pu-
blikoaren komunikazio-kabineteek ia egunero ematen dute beren ikerketa-lanen
berri. Doktoregaien tesien berri ere ematen dute. Egunkarietara zuzenean eta berri-
agentzien bidez zabaldu ez ezik, web guneen bidez ere argitaratzen dituzte prentsa-
oharrak. 

Prentsa-ohar horietan, ikerketen oinarrizko informazioaz gain, ikertzaileekin
harremanetan jartzeko kontaktuak ere eskaintzen dira. Beraz, proposatutako gaiak
sakon aztertzeko aukera izaten dute kazetariek.

Euskal Herriko Unibertsitatearen web guneak irakasle eta ikertzaile guztien
laneko telefonoa eta posta elektronikoa eskuratzeko aukera ere ematen du. Beraz,
erraz egin daiteke zuzeneko harremana ikertzaileekin. 

Nafarroako Unibertsitateak, Deustuko Unibertsitateak eta Mondragon Uni-
bertsitateak ere komunikazio-kabineteak dituzte, eta komunikazio-kabinete horien
bidez eman ohi dute ikertzaileen lanei buruzko informazioa. Horrez gain, Nafa-
rroako Unibertsitateak gida bat kaleratzen du ikertzaile guztien helbide, telefono
eta posta elektronikoarekin.

Bestetik, edozein irakasle edo ikertzailerekin hitz egin nahi duen kazetariak
unibertsitateetako prentsa-zerbitzuaren bidez lortu ahal izango du haiekin
harremanetan jartzea.

8.3.1.2. Ikerketa-zentroak

Euskal Herrian egoitza duten ikerketa-zentroek ere ahalegin handia egiten
dute beren jardueraren berri emateko. Guztiek dute web orrialdea, eta guztietan
aurki daiteke azken jarduerei edota albisteei buruzko informazio eguneratua. 

Tecnaliak, IK4-k, Eusko Jaurlaritzak sustatuta sortutako Cic enpresek (CIC
bioGUNE, CIC nanoGUNE, CIC biomaGUNE), ikerketa-zentroek edo parke
teknologikoek, besteak beste, beren web guneetan ematen dute ikertzaileen
jardueraren berri eta guztietan iragartzen dira, denbora-tarte handiarekin, izango
diren ekitaldi zientifiko zein publikoak.

8.3.1.3. Dibulgazio-zerbitzuak

Elhuyar elkarteak 1972. urtean ekin zion zientzia-informazioa euskaraz
gizarteratzeari. Oso euskarri ezberdinetan kaleratzen dituen produktuetako batzuk
zientzia-kazetarientzat oso erabilgarriak dira, www.basqueresearch.com web
gunea bereziki. 

Web gune horretan biltzen dira Euskal Herriko ikerketa-zentro, unibertsitate
eta erakundeen ikerketa-lanak. Informazioaz gain, ikertzaileen berri eta kontaktu-
rako aukera ere ematen da. Zientzia-kazetaritza landu nahi duen kazetariak, beraz,
lanerako oso baliagarri izango zaizkion datuak eskuratuko ditu web gune horretan.
Astean behin albiste-buletina ere bidaltzen die harpidedunei. 

Basqueresearch-ek nazioarteko zenbait web gunerekin akordioak ditu, eta na-
zioarteko zientzia-informazioko sare zabal baterako sarbidea ere bada. Basque-
research gunetik zerbitzu hauetara jo daiteke: 

– Alphagalileo: Europako ikerketa-berrien iturri nagusia.

– Cordis Wire: ikerketaren eta garapenaren gaineko Europako Batzordearen
zerbitzua.

– Eurekalert!: 1996az geroztik ikerketa-berrien web gune liderra.

– Innovations-report (Alemania): zientziari, industriari eta ekonomiari
buruzko topalekua.

– Madri+d: jakintzaren transferentziarako web gunea.

– Tecnociencia.org: zientziari eta teknologiari buruzko doako egunkaria.

8.3.1.4. Aldizkari espezializatuak

Zientzia-kazetaritzaren ezaugarrietako bat nazioarte mailako iturrien anizta-
suna da. Hau da, mundu guztiko kazetariek iturri berberetatik jasotzen dute infor-
mazioa. Nazioarteko iturri horien artean garrantzitsuenak aldizkari zientifikoak
dira. Aldizkariotan argitaratzeko prozesua oso korapilatsua izaten da. Bidalitako
lan guztiak argitaratu aurretik, adituek berrikusi egiten dituzte, eta, horren ondo-
rioz, aldizkariok dira nazioarteko zientzia-kazetaritzaren iturri garrantzitsuena. 

Azken urteetan, aldizkari batzuek, nazioarteko indartsuenek, komunikazio-
kabineteak eratu dituzte. Komunikazio-kabinete horietako informazioa da kazeta-
riek jaso eta erabiltzen dutena. Zalantzarik gabe, Nature eta Science aldizkarietan
argitaratutako lanak dira informazio orokorraz arduratzen diren mundu osoko
hedabideetan gehien aipatzen direnak. Hala ere, beste batzuek ere lortzen dute
hedabideetan agertzea. The Lacent, Proceedings of the National Academy of
Sciences edo The New England Journal of Medicine aldizkarietan argitaratutako
lanak maiz azaltzen dira informazio orokorraz arduratzen diren medioetan. 

Aldizkariotako komunikazio-kabineteek mundu guztiko hedabideetara zabal-
tzen dituzte zientzia-artikuluen laburpenak. Horrekin batera, ikertzaileekin harre-
manetan jartzeko bidea eta artikuluak gainbegiratu dituztenen kontaktua ere
eskaintzen dute. Kazetariek astebeteko aurrerapenaz jasotzen dute informazio guz-
tia, hau da, lanak sakon landu ahal izateko denbora-tarte nahikoarekin jaso ohi
dute informazioa. 

8.3.1.5. Nazioarteko beste baliabide batzuk

– National Aeronautics and Space Administration (NASA). Estatu Batuetako
espazio-agentzia da. Mundu zabalean gehien ezagutzen den zientzia-iturria
da. Hamabi instalazio ditu, eta guztietatik informazio zabala eskura daiteke.
NASAren web gunean, kazetariei eskainitako zerbitzu bereziak aurki
daitezke, ingelesez zein gaztelaniaz. 

– Europako Espazio Agentziak (ESA) hamazazpi bazkide ditu (Alemania,
Austria, Belgika, Danimarka, Finlandia, Espainiako eta Frantziako esta-
tuak, Grezia, Irlanda, Italia, Luxenburgo, Norvegia, Herbehereak, Britainia
Handia, Suedia, Suitza, Kanada eta Hungaria). Horrenbeste kide direnez,
web guneko informazioa hainbat hizkuntzatan aurki daiteke. ESAk ere
prentsa-zerbitzu oso indartsua du, eta, azken berriez gain, hainbat misiori
buruzko informazioa eskaintzen du. Horrek ere zientzialariekin zuzeneko
harremana izatea ahalbidetzen du. 

– Gaur egun, oso erakunde ezberdinen web guneetan aurkituko ditu zientzia-
kazetariak informazioa lantzeko baliabideak. Honako hauek adibide batzuk
baino ez dira: European Organization for Nuclear Research (CERN),
Greenpeace, Max Planc Institute for Human Development, Euratom, Mun-
duko Osasun Erakundea (WHO), European Organisation for Astronomical
Research (ESO).

8.3.1.6. Euskarrien araberako baliabideak

Prentsa idatzian edo Interneten lan egiten duten kazetariek dute, zalantzarik
gabe, zientzia-informazioa eskuratzeko erraztasun gehien. Aipatutako iturri
gehienek informazioa eta argazkiak eskaintzen dituzte, hau da, prentsa idatziak
behar dituen materialak. 

Ikus-entzunezko hedabideei zuzendutako iturriak ere gero eta gehiago dira.
Kontuan izan behar da europar gehienek telebista bidez jasotzen dutela zientzia-
informazioa (aipamena). ESA eta NASAren web guneetan, kalitate handiko audio-
eta bideo-materialak eskura daitezke. Profesionalek erabil ditzaten prestatutako
materialak dira, hots, editatutakoak eta editatu gabeak, giro-soinu egokiarekin.
Ikertzaile, zientzialari, teknikari zein astronauten adierazpenak ere kazetarien
eskura jartzen dira, formatu ezberdinetan. 

– Athenaweb

2007. urteaz geroztik, Athenaweb zerbitzuaz ere balia daitezke ikus-
entzunezko hedabideetako kazetariak. Europako Batzordeko Ikerketa
Zuzendaritzak ordaindutako bitarteko honetan, Europa osoko baliabideak aurki
daitezke. Zerbitzuaren hornitzaileak unibertsitateak, laborategiak, korporazioak eta
telebista- eta zine-ekoizleak dira, besteak beste. Kazetariei erregistratzea eskatzen
zaie Athenaweb guneko baliabideak eskuratu ahal izateko. 

– The NewsMarket

Enpresen bideoak zabaltzen dituen Interneteko datu-base bat da NewsMarket.
Izena ematen duen kazetariak formatu profesionaleko bideoak eta testuak
jasotzeko aukera du. 

8.3.2. Iturriekiko mendekotasuna

Kazetariek, oro har, kultura humanista ezagutzen dute. Politika, filosofia eta
literatura ezagutu ez ezik, horiei buruzko iritziak eman eta kritikatu egiten dituzte.
Zientzia-kazetariek, aldiz, beraientzat arrotzak diren kontzeptuak izaten dituzte
hizpide maiz. Horren ondorioz, iturriekiko mendekotasuna da zientzia-kazetaritza-
ren arazo nagusietako bat. Zientzialariei, jakinduria ez ezik, gizateriaren mesedetan
ezagutzaren bila aritzea aitortzen zaie. Hau da, interes orokorraren mesedetan
aritzea onartzen zaie.

Zientzia-kazetaritzan sortzen diren interes eta arazoei buruzko hainbat ikerke-
ta egin dira, eta, askorentzat, iturriekiko mendekotasuna da arazo nagusia. Feno-
meno hori, batez ere, zientzia-aldizkariekin lotuta ageri da (Elias, 2003: 96), nahiz
eta beste alor batzuetan ere sumatzen den. 

Atal honetan aipatu diren zientzia-iturri gehienek ezaugarri bera dute komu-
nean: ofizialtasuna. Erakunde publiko edo pribatu baten menpeko baliabideak dira,
eta, hortaz, iturriaren mesedetan aritzen dira. Zientzia-kazetaritzan ofizialtasuna ia
erabatekoa da. 

Ezaugarri horrek zientzia-ekoizpeneko prozesuarekin du zerikusia. Aldizkari
akademiko bateko kalitate-filtro guztiak gainditu dituen artikuluari kalitatearen
bermea onartzen diote kazetariek. Ondorioz, Nature edo Science aldizkariek
igorritako prentsa-oharrak jaso bezala argitaratzen dira mundu guztian.

Zientziak, ordea, iruzur-kasu oso entzutetsuak ezagutu ditu, mundu zabalean
eragina izan duten kasuak, hain zuzen. 

Azken urteetan izan den iruzur-kasurik ezagunena Hwang doktore korearrak
zuzendu zuen. Hwang Woo-Su ikertzaileak eta beste 25 zientzialarik osatutako
lan-taldeak giza enbrioiak klonatu zituela iragarri zuen 2004-2005 urte bitartean.
Science aldizkarian argitara eman, eta mundu osoa astindu zuen albiste hark. 

2006. urtean, ordea, Hwang doktorearen aurkikuntza iruzurra izan zela fro-
gatu zen. Zientziaren bermeak hankaz gora jarri zituen bezalaxe, zientzia-kaze-
taritzaren egiteko moldeak eta bitartekoak ere agerian utzi zituen gertaera hark.
«Zientzia-kazetaritza izen handiko aldizkariek argitaratzen duten guztiaren kriti-
karik gabeko jarraipenean datzala frogatu du Hwang kasuak» (De Semir, 2006).
Errealitatea bezain gordinak diren hitzak irakurri ziren gertaera haren ondotik. 

Jarduera zientifikoan ere ezagutza gainditzen duten interes asko daudela
jakitea —administrazioaren, ikertzaileen eta industriaren interesak…— eta
kazetaritzaren urrezko arauei jarraitzea —informazioa egiaztatu eta iturri bat baino
gehiago erabili—, beraz, ezinbesteko jarraibideak dira zientzia-kazetariarentzat.

Aldizkari akademikoek, berri-agentziek zein unibertsitateetako kabineteek
igortzen dituzten informazioak beste iturri batzuekin alderatzen ahalegintzen den
kazetariak horretarako hainbat bide aurkituko ditu Euskal Herrian. Nahiz eta iturri
ezberdinetara jo, askotan kazetariak ez du albistea egiaztatu edota gezurtatzerik
izango, Hwang kasuak argi azaldu zuen bezala. Baina, alderatze horrek albistea
testuinguruan jarriko du, eta benetako dimentsioa emango dio.

8.4. ZIENTZIA-KAZETARITZAREN BALIABIDEAK

8.4.1. Albisteak idazteko irizpideak eta jarrerak

Beste edozein alorretan bezalaxe, zientzia-kazetaritza lantzen duten kazeta-
riek irizpide hauek izaten dituzte kontuan albisteak hautatzean: 

– Berritasuna, gertutasuna, nabarmentasuna, arazo izatea (eztabaida-iturri
izatea), eragina, ezohikotasuna eta interesa.

Ezaugarri horiek betetzen dituzten zientzia-gertaerek beste batzuek baino
aukera gehiago izango dituzte albiste bihurtzeko. 

Europako hedabideetan, ingurumena eta energia —bereziki klima-aldaketa-
rekin zerikusia duten gertaerak—, osasuna eta medikuntza eta teknologia berriak
—nanoteknologiak eta informazioaren eta komunikazioaren teknologiak— dira
zientzia-albisteen artean nabarmentzen diren gaiak (Europako Batzordea, 2007).
Elhuyar Fundazioak egindako azterketek ere antzeko emaitzak eman dituzte gure
artean: osasuna eta ingurumena dira Euskal Herrian ere zientzia-gaiak jorratzean
gehien aipatzen direnak (Elhuyar Fundazioa, 2007).

Gai horiek eta beste hainbat oso interesatzen zaizkie herritarrei, Eurobarome-
troak egindako ikerketek agerian utzi dutenez. Hala ere, herritarren ustez, zientzia-
albisteak interesgarriak bai, baina, ulertzeko zailak izaten dira (Europar Ba-
tzordea, 2007).

Askotan entzuten da zientzia-gaiak zailak direla, haiek ulertzeak eta ulerta-
razteak lan handia eskatzen duela. Zientziaren zailtasuna jakintza espezializatua
den neurrikoa da; ez gehiago, eta ez gutxiago. Egia da gai batzuen abstrakzio-
maila handia dela, hizkera berezia erabiltzen dela, eta zientzia-testuek kazetaritza-
ren ohiko egituraren kontrakoa dutela… baina, horiek ez dira zailtasun gaindie-
zinak. Jarreran dago gakoa, ulertzeko jarrerarekin jokatzean, alegia. Jarreran eta
ohitura bihur daitezkeen sistema edo mekanismoetan. Hona hemen horietako
mekanismo batzuk:

a. Informazio osoa ulertzeko ahalegina egin, beharrezko diren iturriak
kontsultatuz; behar den guztietan jo iturrietara.

b. Informazio osoa ulergaitza egiten bada, ulertu den punturaino azaltzen
saiatu.

c. Ulertzen ez dena, ez kontatu. 

d. Ulertzen dena bakarrik kontatu.

e. Ulertutakoa beste batzuek ulertzeko moduan jarri.

f. Artikulu zientifikoen egitura kazetaritza-artikuluen egitura bihurtu. Hau da,
ohiko piramidea iraulitako piramide bihurtu. 

g. Adibideak erabili zailtasunak gainditzeko.

h. Ahal den guztietan argazki, irudi edo grafikoekin osatu azaldutakoa.
Zientzia-kazetaritza lantzen dutenen esku dauden baliabide grafikoak asko
gehitu dira azken urteetan, besteak beste, teknologia berriei esker. Ikus-
entzunezko zientzia-ekoizpenak hiru dimentsioko irudiak oso maiz erabil-
tzen ditu eta horri esker, galaxien osaketa, urrutiko planeten atmosfera zein
DNAren egitura ulertu ez ezik, ikusi ere egin genezake. Idatzizko
hedabideek ere maiz erabiltzen dituzte zientzia-irudi eta -grafikoak.

Iturria: ESA - J. Huart
Irudiak Galileo satelite bidezko posizionatze-sistema europarra erakusten du. 

8.4.2. Hizkuntza-baliabideak

Herritarrentzat zientzia-gaiek duten zailtasuna kontuan izanik, hizkuntza-
baliabide hauek erabil ditzake zientzia-kazetariak albisteak lantzean: 

– Sinonimoak: zientzialarien ustez, zehaztasun gutxi ematen du sinonimoen
erabilerak. Kazetariak testuen ulermena izango du kontuan, eta, ahal dela,
sinonimoak erabili. 

Galileo izan zen fenomeno hori ikusi zuen lehena, baina, ezin izan zuen ulertu zer
gertatzen ari zen. Egia esan, Galileo bera izan zen Saturno teleskopio batekin ikusi
zuen lehena, 1610ean. Harrituta gelditu zen, planeta biribil bat beharrean planeta
hirukoitz bat behatu baitzuen. Ikusten zuenez, Saturnok belarri antzeko batzuk
zituen, ia-ia Saturno ukitzen ari ziren beste bi gorputz, denak batera mugitzen
zirenak. Galileok ez zuen inoiz jakin ikusten zituen haiek, berez, eraztun-itxura
hartzen duten izotz-partikulen multzo handiak direla. Partikulok Saturnoren inguruan
orbitatzen ari dira, eta hainbat tamainatakoak dira; txikienak izotz-ale mikrosko-
pikoak, eta, handienak, etxe baten adinakoak. Baina, garai hartako teleskopioak ez
ziren gai eraztunak desberdintzeko, eta orain dugun informazio guztia emateko
(Lakar, 2008).

– Adibideak: kontzeptu abstraktuak ulertzera emateko biderik errazena izan
daitezke. 

Genetikaren garapenak aukera eman du hainbat produktu garatzeko. Adibidez,
osasun-zerbitzuetan diagnostiko egokiagoak lortzeko, gaixotasun jakin batzuen
garapena ezagutzeko, edota tratamendu baten aurrean gaixo batek izan dezakeen
erantzuna aurrez ezagutzeko produktuak garatzeko (Urruzola, 2008).

– Definizioak: edozein hitz tekniko zer den azaldu. 

Alergia gorputzeko sistema immunologikoaren erreakzio desegokia da. Sistema
immuneak gaixotasunak gainditzen laguntzen dio gorputzari. Gaixotasunak sortzen
dituzten agenteen aurka egiteko gorputzak duen defentsa-sistema da (Zubia, 2007). 

– Analogia: aurkikuntza zientifiko abstraktuak egoera errealekin konparatu. 

Ezaugarri guztiak, fisikoak zein portaerazkoak, geneen baitan daudela sinestera iritsi
dira batzuk; horri determinismo genetikoa deitzen zaio. Muturrera eramanda,
fededunentzat jainkoak diren bezalakoak edo astrologiaren jarraitzaileentzat izarrak
diren modukoak dira geneak determinista genetikoentzat (Galarraga, 2008).

– Metafora: zientzialariek, aurkikuntzak azaltzean, metaforak erabiltzeko
joera dute. Gaixotasunak borroka gisa aurkezten dira, eta organismoak
gerra-zelai balira bezala deskribatu. Zientzialariak bezala, kazetariak
metaforak erabiliko ditu. 

Mekanikari-taldeak, egia esateko, ebakuntza bat egiten ari den mediku-talde bat
dirudi. Piezarik txikienak ere doitu egin behar dira, eta ezerk ere ezin dezake huts
egin. Emaitzak merezi du baina (Ochoa de Eribe, 2008).

– Adierazpenak: zientzialariek gai bati buruz esandakoek kazetarien lana
arintzen dute.

Zentral nuklearren aldeko apustua egiten dutenentzat, energia-mota horrek baditu
beste alde on batzuk ere; adibidez, prezioa. Peñalvaren esanean, “zentral nuklearrek
sortzen duten elektrizitatea oso da merkea. Esaterako, orain energia eolikoa
bultzatzen ari dira, eta, bai, energia berriztagarria da, eta garbia da, baina, gaur egun
oso garestia da. Jakin beharko litzateke jendea prezio hori ordaintzeko prest dagoen
(Galarraga, 2007).

8.4.3. Zientzia-testuak kazetaritza-testu bihurtzeko

Zientzia eta teknologia publiko orokorrera eraman ahal izateko, ezinbestekoa
da zientifikoa den testua, ikerketa edo dena delakoa itxuraz aldatzea. 

Zientzia-informazioaren kasuan, adituarengandik publikoarenganako bide
horretan, zailtasun handienak (edukia alde batera utzita), erregistro-aldaketetatik,
komunikazio-arauen aldaketetatik, jasotzaileek izan ditzaketen mugetatik edo
ezaugarrietatik, medioen ezaugarrietatik… datoz. 

Hizkerari dagokionez, zientzia-iturriak ohiko iturri bihurtzea sinplifikazio
orokor moduan deskriba daiteke. Testu berria eratzeak sor ditzakeen arazo orokor
eta jakinak saihesteko, hiru estrategia orokor erabil daitezke: hedapena, sintesia,
eta bariazioa.

a. Hedapena: zientzia-kazetaritzan, jatorrizko testuan ez dauden elementuak
sartzea da, edukizkoak zein emozioei dagozkienak. Sarritan helburuekin
lotzen da; hau da, zientziaren helburua informatzea da (jakintzaren edukien
balioaz konbentzitzea) eta kazetaritza ere informatzea da (emaitzez eta haien
garrantziaz jardutea). Hedapen-baliabideak erabiltzen dira horrelakoetan:
umorea, hitz-jokoak, egunerokotasunari buruzko erreferentziak.

b. Sintesia: garrantzitsua ez dena, egokia edo komenigarria ez dena kendu
egingo da kazetaritza-testuetan. Edukiak laburtu egiten dira.

c. Bariazioa: lexikoa eta gauzak emateko modua aldatu egiten da iturritik
kazetaritza-testura. Bariazioaren estrategia informazioaren hautaketan ere
nabari da.

8.4.4. Paperaren aurrean

Kazetaritza-testuen sarreretarako, 5 w-ak: who, what, where, when, why; hau
da, nork egin-esan du zerbait, zer egin-esan du, non gertatu da, noiz, eta zergatik,
zein da gertakizunen arrazoia. Baina, sarreran galdera gehiago egitea ere badago.

– Nola? Zientzia-kazetaritzan galdera honek garrantzi handia du, horretan
egoten baita berrikuntza edo aurrerapenaren muina. Klonatu egin dute, bai,
baina, nola egin dute?

– Zertarako? Hau da, zerbaitetan ondorioek izan dezakete interesa edo
garrantzia. Zientzia-kazetaritzan, galdera honi erantzutea oso garrantzitsua
da gizartearen arreta eskuratzeko. 

– Zenbatek? Zenbat? Gripeak zenbati erasan die? Zenbat adituk adierazi
dute?

– Kontrastatu al dute? Nork bedeinkatu ditu?

8.4.4.1. Zenbait gomendio

Sarrerak zuzen idatzi, hasieratik harira joan eta lehentasunak argitu. Estilo
zuzena erabili, izen-sintagma lehenetsi eta aditz aktiboak erabili. 

Sarrera literarioak egitea ere badago, edertasunaren bila aritzea. Zalantzazko
zentzua izan dezaketen esaldiak saihestu. «Gaur egungo hegazkinak gai dira
soinuaren abiaduran 7-8 aldiz ibiltzeko». Zer esan nahi du benetan? Soinuaren
abiadura horretan 7-8 hegaldi egiteko gai direla? Ala abiadura hori 7-8 aldiz
biderkatzeko gai direla?

Datuak apurka-apurka gehitu. Paragrafo bakoitzean ideia bat edo bi jorratu
gehienez.

Kazetaritzaren oinarria da galderak egiten jakitea, eta kazetaritzaren edozein
alorretan diharduen edonori eskatu behar zaio iristen zaion edo eskuratzen duen
informazioaren gaineko hausnarketa. Kazetariak informazioa bildu, balioetsi,
ulertu eta landu egin behar du, betiere jakin-minaren talaiatik. 

1. Esperientziari eta senari kasu egin, eta bi aldiz pentsatu jaso den informa-
zioak zentzurik duen edo ez, ulertzen den, kontraesanik badagoen….

2. Galderak egin, informazio osoa izateko jarrera izan, gaiak ulertzekoa. Eta
lehenengoan ulertzen ez bada, saiatu berriro. Informazioa ematen duenak
jakin behar du ez dagoela aditu baten aurrean, baizik eta informazio hori
gero gizarteratu behar duen pertsona baten aurrean. 

3. Informazioa balioesten saiatu. Alor espezializatua izanik, ez dago infor-
mazio osoa kontrolatuko duen pertsonarik, ez zientzialaririk, ez eta
kazetaririk ere. Zientzia-kazetaritza lantzen dutenek zientziaren alor
guztietatik jan eta edan behar izaten dute behin baino gehiagotan. Noski,
horren jakintza zabala duen pertsonarik ez dago munduan. Beraz, jasotzen
den informazioa balioesteko kazetariaren esperientzia behar bestekoa ez
denean —kazetaritzaren beste hainbat alorretan bezala— iturri bat baino
gehiagotara jo behar da, nahiz eta informazioa lehen eskutik jaso. 

8.5. SEDUKZIOA ETA PASIOA

Gazte nintzenean goatekeak zeuden modan. Gazteak, neska eta mutil, horrelakoetan
biltzen ginen. Besteak beste, ligatzea izaten zen guztion helburua. Baina, jai haietara
ez zuten edonor gonbidatzen. Dirudunak gonbidapena jasotzeko puntu asko zituen;
garaia eta polita zenak ere bai… Eta, baita txiste-kontalari onak, alaiak eta barrega-
rriak. Nik ligatu nahi izaten nuen eta, beste punturik ez nuenez, txisteak kontatzen
nituen. Festa guztietara gonbidatzen ninduten —«zein barregarria den»— esaten
zuten, eta txisteak kontatzen ematen nituen gauak, barrez lehertzen zen jendearen
entretenigarri. Baina, ez nuen ligatzen. Gerora konturatu nintzen, ligatzeko ez
dagoela barregarri izan beharrik, hobe dela interesantea izatea eta seduzitzen jakitea.
Barregarriak pailazo bihurtzen dira.

Juan Luis Arsuagak, Atapuercako aztarnategiko zuzendarietako batek, istorio
hori kontatu zuen, zientziak barregarri izan beharrik ez duela azaltzeko. Bere ustez,
zientzia interesgarria da, eta horregatik seduzitzen du. Bizitzaz arduratzen da
zientzia eta bizitza interesgarria da. Zientzia-kazetariak, beraz, bizitza bera bezain
interesgarri diren gertaerez aritzen dira, eta, Arsuagaren metaforari helduz,
interesgarri bezain limurgarri diren istorioak kontatzen dituzte. 

Sedukzioa pasioaren ataria denez, eta sedukziorik gabe pasiorik ez dagoenez,
zientzia-kazetaria pasioz arituko da, irakurle, entzule zein ikusleak istorio limurga-
rrietara erakartzeko. Hona hemen zenbait gomendio: 

– Istorioak kontatu, edukiz eta sentimenduz hornituz.

Gizateriaren arbasorik zaharrenaren hezurrek emakume-izena hartu dute. Lucy
duela 3,2 milioi urte bi zangoen gainean ibiltzen zen hominidoa zen. Elvis ez da
Lucy bezain zaharra, baina, bera bezain preziatua da. Atapuercan aurkitutako
mokor-hezur bat da Elvis, eta hezur horri esker jakin da gure espezieak Europa
kolonizatu baino askoz lehenago, baita Neandertalak agertu baino lehenago ere,
gizaki zabal, garai eta mardul batzuk kontinente zaharrean bizi zirela. Gipuzkoako
Lezetxiki koban Joxe Miel Barandiaranek aurkitutako besahezurra ere espezie
horretako gizakiren batena zela uste da… (Zubia, 2007).

– Paragrafo bakoitza berrikusi. Aspertzen badu, hunkitzen ez badu… emo-
ziorik ez dagoen seinale. Gabriel García Marquez-ek zioen berak paragrafo
bakoitzean bizigarri bat eranstea bilatzen duela propio: adjektibo bat, oihu
bat, zarata bat, isilune bat, musika arraro bat, narrazio-erritmo desberdin
bat…

– Gaiei, ikerketei, gaixotasunei… aurpegia jarri.

Medikuntzan, «gaixotasun arraroak» terminoaren esanahia bere hitzez hitzeko
esanguratik harago doa. Izen horren azpian 6.000 gaixotasun batzen dira, nahiz eta
bakoitzak bere izena duen. Identifikatuta dauden gaitzak dira. Batzuk asko ikertu
dira; beraz, haien arrarotasuna ez datza haiei buruzko ezjakintasunean. Gaitz

horiek guztiek populazioan duten eragin txikiari zor diote beren abizena. 6.000
esan dugu, eta ez gara nahastu. Gaixotasun asko dira. Jarraian, 6.000 gaitz
horietako bi pairatzen dituzten bi lagun ezagutuko ditugu: Oihana Mendizabal eta
Juanjo Menchisidor. Juanjoren gaixotasuna lau bat mila pertsonak pairatzen dute
Espainian… Oihanarena, berriz, 80 bat lagunek soilik. Haiengana hurbildu gara
gaitz horiekin nola bizi diren ezagutzeko… (Egües, 2008).

9. Hedabide elektronikoak eta diskurtso berriak
Jose Ignacio Armentia Vizuete

Kazetaritza aldatzen ari da. Egunkariak ere bai. Baina kazetaritza onak biziraungo
du euskarriaz edo negozio-ereduaz harago.

Juan Varela, 2006

9.1. KAZETARITZA ELEKTRONIKOAREN LEHEN URRATSAK

1994. urtean Londresko The Daily Telegraph egunkariak weberako edizio bat
(Electronic Telegraph izenarekin) abian jarri zuenean kazetaritza elektronikoaren
aro berriari hasiera eman zion. Lehenago ere elektroniko izenlaguna erabilia izan
zen kazetaritza mota batzuk deskribatzeko. 90eko hamarkada baino lehen, kaze-
taritza elektronikoa telebistako pantailaren erabilerari lotuta zegoen. Izen hori, hain
zuzen, eman zitzaien videotext edo bideo-testua eta teletext edo teletestua izeneko
sistemen bitartez garatutako ekimenei.

Aipatu bi teknologia horiek 70eko hamarkadan garatu ziren. Bideo-testuak
telefono-lerroa erabiltzen zuen informazioa jasotzeko. Erabiltzaileak, bere etxean,
modem-a eduki behar zuen seinalea deskodetzeko eta berau telebistaren bidez
ikusten zuen. Sistema hau elkarreragilea zen. Irakurleak eska zezakeen datu-base
batean interesatzen zitzaion informazioa. Bideo-testua Erresuma Batuan (Prestel)
eta Frantzian (Teletel) bereziki arrakastatsua suertatu zen. Teletestua, berriz, nora-
bide bakarreko sistema da. Erabiltzaileak telebista-seinalearekin batera eskaintzen
zaion testua besterik ezin du irakurri.

Aditu askoren ustez, egungo prentsa elektronikoaren aurrekaria euskarri
hauetan egongo litzateke. Bideo-testuaren teknologia (Prestel izeneko sistema, hain
zuzen ere) erabiliz, 1979ko martxoan munduko lehen telekazeta Erresuma Batuko
Birmingham-en jaio zen. Zerbitzu horren izena «Viewtel 202» zen eta Birmingham
Post and Mail egunkariaren ekimena izan zen. Astelehenetik larunbatera eguneko
12 ordu bitartean hainbat informazio ematen ziren. Antzeko esperientziak sortu
ziren Erresuma Batuko beste toki batzuetan baita Frantzian (Teletel-en bidez), Ho-
landan (Krantel-i esker) eta Alemanian ere. Azken herri horretan, 1979ko abuztuan,
Bild Zeitung eta Die Welt egunkariek euren edizio elektronikoak bideo-testuaren-
tzako aurkeztu zituzten Berlinen.



80ko hamarkadan Ameriketako Estatu Batuetan Interneteko lehenengo sareak
erabiltzen hasi ziren albisteak eskaintzeko. 1980. urtean bertan Compurserve-k eta
Ohioko The Columbus Dispatch-ek Amerikako lehen egunkari elektronikoa abian
jarri zuten. Kasu honetan ere telebistaren pantaila erabiltzen zen albisteak jasotzeko. 

Aipatu hamarkada horretan bi aurrerapen bereziki goraipatu behar dira. Alde
batetik, 1981ean IBMk bere Personal Computer aurkeztu zuen. Egun hain fami-
liarrak ditugun PCak jaioak ziren (Apple-ek 1984an azokaratu zuen bere Macintosh).
Beste alde batetik, ordenagailu-sareak ugaritu ziren. 1986an National Sciencie
Foundation (NSF) izeneko erakundearen sarean Estatu Batuetako unibertsitate na-
gusien superordenagailuak lotzen ziren. Aldi berean, Europan ere ordenagailuak
lotzeko sareak areagotu ziren 80ko hamarkadan. Estatu espainiarrean, adibidez,
CSIC (Consejo Superior de Investigaciones Científicas) erakundeak bere Red Iris
1988. urtean abian jarri zuen unibertsitateak zein ikerketa-zentroak lotzeko asmoz.
Internet modernoa errealitate bat zen. Kazetaritza elektronikoa pantailaren erabile-
rari atxikituta zegoen, baina ez jada telebistaren pantailari, ordenagailuarenari
baizik.

Kazetaritza elektronikoaren aro modernoa 90eko hamarkadan hasi zen. 1991.
urtean WWWko lehen zerbitzugunea abian jarri zen. Egun hain ezaguna den
«munduko amarauna» Tim Berners-Lee ingelesak egindako ikerketari esker
daukagu. 1990ean zientzialari horrek Suitzako CERNen (Conseil Européen pour la
Recherche Nucléaire) lan egiten zuen bitartean sistema bat garatu zuen erakunde
honetako ikertzaile-lagunen, hots, Suitzan bertan ez zeudenen artean komunika-
zioak errazteko. Kontuan eduki behar da une hartan sistema eragile eta komunika-
zio-protokolo ezberdinak erabiltzen ari zirela eta ezinbestekoa zela tokian tokiko
zientzialarien ordenagailuak lotzeko teknologia komun bat garatzea.

Hau zen, hain zuzen ere, Tim Berners-Leeren ekarpen nagusia. Horretarako
HTTP (HyperText Transport Protocol) komunikazio-protokoloa eta HTML
(HyperText Markup Language) fitxategiak sortzeko mintzaira garatu zituen.
HTML mintzaira irakurri ahal izateko browser edo nabigatzaileak sortu ziren.
Ordenagailu pertsonalentzako propio agertutako lehen nabigatzailea Mosaic izan
zen 1993an. Urtebete beranduago aurkeztu zen Netscape eta 1995ean Microsoft
Explorer. Hurrengo urteetan beste nabigatzaile batzuk agertu ziren; ezagunena,
ezbairik gabe, Firefox izan da.

Beraz, 1993. urtean betebehar teknologiko guztiak presente zeuden kazeta-
ritza elektroniko modernoaren jaiotza ahalbidetzeko. Internet errealitate bat zen eta
munduko unibertsitate zein ikerketa-zentro gehienak sarera lotuta zeuden, baita
enpresa nagusiak ere. Beste alde batetik, PC, modem-a eta nabigatzaile bat zeuz-
kan edonork sarean jarritako fitxategi guztiak irakur zitzakeen. Urte horretan
Mercury Century, The Chicago Tribune edo The Atlanta Constitution egunkari

iparramerikarrek edizio berezi batzuk eskaintzen zituzten sarerako American
Online, Compuserve edo Prodigy Interneterako hornitzaileen bitartez.

Hala ere, WWWerako prestatutako lehen edizioa Londresko The Daily Tele-
graph egunkariak kaleratu zuen 1994an. Bere izena: The Electronic Telegraph.
Urte berean Valentziako El Temps aldizkariak bere online edizioa ere abian jarri
zuen. 1995ean Bartzelonako hiru egunkariak (El Periódico, La Vanguardia eta
Avui) ere sarean zeuden. Kazetaritza elektronikoaren aro modernoa hasita zegoen.

9.2. ZIBERKAZETARITZAREN BILAKAERA

Webaren bitartez hedatutako kazetaritzak oraindik bizitza laburra izan badu ere,
hainbat aldaketa nabariak izan dira euskarri berri honetan. Agian, lehena, aldaera
komunikatibo honen izen bera da: kazetaritza elektronikotik kazetaritza digitalera
pasatu zen 90eko hamarkadan. Interneterako kazetaritza edo online kazetaritza
deiturak, esaterako, erabiliak izan dira ere. Azken urteotan «ziberkazetaritza» ber-
ba dezente zabaldu da, aurrekoak zeharo baztertu gabe. Beraz, egun kazetaritza
elektronikoa zein digitala, online, Interneterako kazetaritza edo ziberkazetaritza
sinonimotzat hartu beharko genituzke. Azken batean, erabiltzaileen ohitura izango
da hedabide berriaren behin betiko izena sendotuko duena.

Lehenengo etapa batean ziberegunkariek paperezko orrialdeetan argitaratzen
zuten edizioaren laburpen bat besterik ez zuten jasotzen. Online agerkari batzuek
edizio inprimatuaren PDFak eskaintzean oinarritzen zituzten euren web orrialdeak.
Hala ere, XX. mendeko azken urteetarako egunkari digitalak berezko mintzaira
garatzen hasi ziren. Horrela, Interneterako edizioan hiru zati bereizten ziren. Alde
batetik, paperean argitaratutakoaren laburpena (edo kasu batzuetan egunkari osoa)
zeuden. Beste alde batetik, weberako propio sortutako materialak aurki genitzake.
Aipatu material horiek, normalean, albisteak dira eta etengabe berriztatzen dira.
Lehenego aldiz, testu idatzian oinarritutako hedabide batek irrati edo telebistaren
berehalakotasuna eduki zezakeen.

Azkenik, hirugarren atal batean egun batetik batera webean mantentzen diren
elementuak egongo lirateke. Hau da, berez iraunaldi luzea daukaten edukiak: zer-
bitzuak, dokumentazio-lanak, gehigarri berezituak (gastronomia, osasuna, bidaiak,
etab.)

XXI. mendearekin multimedia osagaiak agertzen hasi ziren, batez ere bideo-
klipak. Bertan, normalean albiste laburrak garatzen ziren. Ziberkazetaritza ez da
soilik testuala izango eta irudiak, grafikoak eta soinuak elkartuko ditu. Beraz,
euskarri berri honek hamarkada luze batean aldez aurretik paperean argitaratutako
testuak soilik jasotzetik komunikabide berri bat izatera igaro da, bere genero
propioekin.

9.3. ZIBERKAZETARITZAREN EZAUGARRIAK

Egun ziberkazetaritzak berezko hainbat ezaugarri ditu. Horietako batzuk ikus-
entzunezko hedabideetan ere agertzen dira, baina beste batzuk, aldiz, sarean
bakarrik ikus daitezke.

a) Hipertestua

Seguru asko, ziberkazetaritzaren berrikuntza nagusia hipertestua izan zen.
Hipertestuari esker, informazio batean kokatzen diren estekek beste testu batzueta-
ra eramaten gaituzte. Testuaren kontzeptu berri bat sortu zen. Berau, jada, ez da
itxita dagoen elementu bat. Estekak ateak izango dira irakurleak jatorrizko
testuarekin zerikusia duten beste izkribu batzuetara joan ahal izateko. Demagun,
lurrikara bat gertatu dela, adibidez, Mongolian. Informazioan, gertaeraren biktimei
eta kalteei buruz hitz egingo zaigu. Dena dela, «Mongolia» hitzean esteka bat jar
daiteke Wikipediarekin (edo beste dokumentu batekin) herri horren ezaugarriak
ezagutzeko.

Estekek egunkariak ale berean argitaratutako testu ezberdinak lotu ahal
dituzte (Ingrid Betancourt-en askapena eta Hugo Chavez-ek gai horretaz esandako
zerbait, adibidez). Beste batzuetan, esteka batek egunkariaren hemerotekan dagoen
fitxategi batera helbidera dezake irakurlea (aire-istripu bat dago zona batean eta
bertan gertatutako aurreko aire-istripuaren informazioa esteka baten bidez eskain
daiteke, adibidez). Azkenik, hipertestuaren bidez albiste bat beste web orrialdeetan
argitaratutakoarekin osa daiteke.

b) Multimedia

Internet informazio-euskarri bezala ezagutu arte, hedabideak hiru talde nagu-
sitan sailka zitezkeen: idatzizko hedabideak, telebista eta irratia. Lehenengoetan
testu eta argazkiak ziren nagusi, bigarrenean bideoa, eta hirugarrenean soinua.
Kazetaritza digitalean, formatu horiek guztiak dokumentu bakar batean —web
orrialdean, alegia— uztartu ahal dira.

Hasiera batean HTML mintzairak testua besterik ez zuen onartzen, baina
1993rako posiblea zen irudiak —argazkiak eta marrazkiak— ere erabiltzea, GIF eta
JPEG konpresio-formatuetan. Grafiko bizidunen erabilerak 1997tik aurrera bultza-
da handia ezagutu zuen. Urte horretan Flash izeneko teknologia agertu zen. Flash-
ez sortutako grafikoak bektorialak dira eta bereziki egokiak Interneten erabiltzeko.
Grafiko bat sortzen dugunean algoritmo matematiko batzuk sortzen dira, geroago
irakurlearen ordenagailuan errepikatuko direnak. Horrela, grafiko horiek beti
kalitate handienarekin ikus daitezke ordenagailuaren pantailan. Gainera, Flash-ez
egindako irudietan mugimendua eta soinua ere gehi daiteke eta elkarreragileak dira
(irakurleak une oro erabaki dezake zer ikusi nahi duen).

Hasiera batean, soinua zein bideoa eskaintzeko streaming teknika erabiltzen
zen. Teknika hau 1995ean agertu zen Real Audio programaren eskutik. Streaming
erabiltzen bada, fitxategi bat entzuteko edo ikusteko ez da beharrezkoa osorik gure
ordenagailuan aldez aurretik deskargatzea. Real Video edo Windows Media Player
programekin, esaterako, fitxategia jaisten den heinean ikus dezakegu.

Egun, podcast eta videocast ere gero eta gehiago erabiltzen dira. Podcast
Interneten bidez zabaltzeko soinu-fitxategia da. Videocast, gauza bera da baina
bideoari zuzenduta. Beste aukera bat da bideoa edo soinua ziberkazeta batean
erabiltzeko formatu hauen kodea egunkariaren web orrialdearen HTMLn sartzea.
Horrela, egunkariaren orrialdetik irten gabe, beste zerbitzarian (Youtuben,
adibidez) dagoen bideoa ikus daiteke.

Hau dena dela-eta, historian lehendabiziko aldiz euskarri ezberdinetako
formatu guztiak (testuak, argazkiak, grafikoak, soinua eta bideoa) hedabide berean
aurki daitezke.

c) Elkarreragilea

Ziberkazeta baten aurrean, irakurlea ez da soilik hartzaile pasibo bat. Bere
esku-hartze maila, gainera, areagotu egin da kazetaritza digital garatu den neurrian.
Dena dela, weberako lehen edizioak sortu bezain laster, hainbat aukera eskaini
zitzaizkion erabiltzaileari komunikabidearekin elkar jarduteko.

Lehen ziberegunkarietan irakurleak bere iritzia emateko parada zeukan foro,
inkesta eta chat-en bitartez. Gainera, aukera ematen zitzaion ziberkazetaren
tituluak posta elektronikoz jasotzeko. Egun RSS (Really Simple Syndication) edo
Atom formatuei esker entzuleriak hauta ditzake zein hedabidetako eta zein
sailetako albisteak irakurriko dituen, argitaratzen diren unean (albiste-irakurgailu
edo azken bertsioko nabigatzaile batekin).

Egunkari digitalek irakurleek gehien bozkatu, ikusi eta erantzun dituzten
albisteen zerrendak eskaintzen dituzte. Erabiltzaileek albisteak bozkatu ez ezik,
euren iruzkinak ere gehi ditzakete. Beraz, esan bezala, irakurlea ez da hartzaile
pasiboa eta hainbat aukera dauzka egunkariaren osaketan ere parte hartzeko.

Azken urteotan «hiritar-kazetaritza», «partaidetza-kazetaritza» edo «3.0 Ka-
zetaritza» izeneko kontzeptua hedatu da. Filosofia horretan irakurleen jardunak
bere isla izango du egunkariko edukietan. Parte-hartze horretan hainbat maila dau-
de. Goiko atalean Hego Koreako OhmyNews.com ziberkazeta legoke. Hedabide
horretan edukien % 70 irakurleek idazten dute. Bartzelonako La Vanguardiak an-
tzeko ekimen bat abian jarri du «irakurle berriemaile» deritzona. Munduko edozein
tokitan bizi den irakurlea LaVanguardia.es egunkariaren berriemaile bihur daiteke.
Beste hedabide batzuek propio sortutako atalak dituzte, irakurleek bidal ditzaketen
testuak eta irudiak jasotzeko.

d) Berehalakotasuna

Interneteko komunikabideak agertu arte, informazioaren berehalakotasuna
ikus-entzunezko hedabideen esparruan —irratian, batez ere— kokatzen zen.
Idatzizkoetan beti denbora minimo bat igarotzen da eginkizuna gertatzen denetik,
paperaren bitartez zabal daitekeen arte. Bitarte horretan albistea jasotzen, idazten,
editatzen eta, azkenik, inprimatzen eta banatzen da. Egunkarietan, normalean, egu-
nez egun, gaurkotasuna berriztatzen da. Irratian orduro eskaintzen zaigu albiste-
laburpen bat. Telebistan, egunero gutxienez bi albistegi nagusi daude, bata eguer-
dian, iluntzean bestea (hainbat kasutan, hirugarren bat dago gauerdian ere).
Azkeneko bi euskarri horietan, albisteak hala eskatzen badu, posible da zuzeneko
emanaldia eskaintzea.

Ziberkazetaritzan, berriak etengabe egunera daitezke. Albisteak gertatu ahala,
edizio digitalean agertzen dira. Gainera, ikus-entzunezkoetan hain ohikoa ez bada
ere, zuzeneko emanaldiak egin daitezke, etengabe berriztatzen diren orrialdeekin.
Aukera hau, orain arte, gehienbat kiroletan erabili da futboleko partiden edo
txirringa-lasterketen informazioa emateko.

e) Iraunaldia

«Ez dago ezer zaharragorik atzoko egunkaria baino». Perpaus hau askotan
entzun dugu albisteak zein arin zaharkitzen diren adierazteko. Hala ere, egunkari
baten orrialdeetan testu guztiak ez dira albiste. Gai asko ez daude hain estuki lotuta
aurreko egunean gertatutakoari. Kazetaritzan gaurkotasun ezberdinak daude. Alde
batetik, duela gutxiko gaurkotasuna legoke. Egun berean edo aurreko egunean ger-
takizun gehienak arlo honetan sartuko genituzke; adibidez, errepidean suertatuko
istripuak. Badago ere «gaurkotasun luze bat». Hainbat gertaera komunikabideetan
mantentzen dira egun askotan eta noizbait aste eta hilabeteetan zehar: «Ibarretxe
plana», M-11ko atentatuaren ondorioak, etab. Azkenik, gaurkotasun iraunkorraz
hitz egin genezake. Gai batzuk beti dira interesgarriak irakurleentzat. Normalean,
gai horiek zerbitzuko kazetaritzaren arloan kokatzen dira: osasuna, hezkuntza,
aisialdia…

Minbiziari buruzko edo garraio publikoaren egoerari buruzko erreportajeak
argitara daitezke gaur, bihar edo datorren hilean iraunaldia galdu barik. Interneten
irakurleak ez ditu eskura bakarrik egun jakin batean gertatutako gauzak. Erre-
portaje eta txosten batzuk eskegita lagatzen dira irakurleak edozein unetan irakurri
ahal izateko. Gaurkotasun luzea edo iraunkorra duten gaietarako La Vanguardiak
«A fondo» izeneko atala du bere edizio digitalean: Ekialde Hurbileko egoera, Etxe
Zurira ailegatzeko lasterketa, etorkinen errealitatea dira sail horretan agertzen diren
txosten batzuk.

9.4. ZIBERKAZETARITZAREN BEREZKO GENEROAK

Ziberkazetaritzaren historia laburra izan arren, berezko genero batzuk agertu dira
azken urteotan. Genero horietan aurreko atalean aipatzen ziren hainbat ezaugarri
ikus daitezke. Berezko genero horietako batzuk testuaren erabileran oinarritzen
dira; beste batzuetan, aldiz, irudia da nagusi. Ondoko lerroetan Interneten sortu di-
ren genero batzuk deskribatuko dira. Edozelan ere, sailkapen hau behin-behinekoa
da, sarean kazetaritza-aldaerak etengabe jaiotzen ari baitira.

9.4.1. Eztabaidaguneak

Eztabaidagune edo foroetan irakurleek euren ikuspegiak eman ditzakete
egunkariak aldez aurretik plazaratutako gai bati buruz. Eztabaidagune askotan,
irakurleak esku hartu ahal izateko, lehenengo eta behin, web gunean erregistratu
behar du. Testuak idazten dira formulario baten bidez.

1. adibidea. elPeriódico.com egunkariaren eztabaidagune bat.

9.4.2. Irakurleen elkarrizketak

Kazetaritza-aldaera honetan, irakurleek aukera dute pertsonaia ezagun bati
euren galderak zuzen plazaratzeko. Hark erantzungo die web orrialdearen bitartez.
Komunikabideak aldez aurretik iragartzen du nor izango den elkarrizketatuko den
pertsonaia eta noiz erantzungo dien jasotako galderei.

Genero honetan, kazetariak egiten duen bitartekaritza desagertzen da hein
handi batean. Beste hedabideetan kazetariak galderak egiten ditu entzuleriaren
izenean. Interneten irakurleak dira itaunen egileak.

2. adibidea. El País.com-en irakurleak bere galderak plazaratu
ahal dizkio gonbidatuari.

9.4.3. Zuzeneko emankizunak

Genero hau lehen une batean irratiak landu zuen. Edozein tokitan gertatzen
delako berri emateko, irratien uhinen zehar, ez da beharrezkoa aparteko azpiegitura
teknikorik (are gutxiago egun, mugikorrei esker). Telebistan ere eskaintzen zaiz-
kigu zuzeneko emankizunak —batez ere kirolen arloan—. Kasu horretan zailtasun
teknikoak areagotzen dira. Genero hau paperezko hedabideen ahalmenetik kanpo
geratu da. Ziberkazetaritzan, berriz, idatzita dagoena etengabe berrizta daiteke.
Hori dela-eta, zuzeneko emankizunak agertu dira edizio digitaletan.

Gehienbat, genero hau kiroletan erabiltzen da. Orrialdea minuturo edo bi
minuturik behin berriztatzen da, eta bitarte horretan gertatukoa kontatzen digute.
Txirrindularitzan askotan 5 kilometroro berregiten da orrialdea. Ikuspegi zurrun
batetik emankizun hauek ez dira zeharo zuzenean egiten, beti atzerapentxo bat
dago gertakizunetik kontakizunera. Hala ere, ezinezkoa zirudiena, testuaren bi-
tartez gertatzen dena aldi berean kontatzea, alegia, posible da Internetek eskaintzen
duen aukerari esker.

3. adibidea. El País.com-en zuzeneko emanaldi bat Tour-eko
etapa baten berri emateko.

9.4.4. Multimedia erreportajea

Erreportaje mota honetan testua multimedia elementuekin osatzen da.
Idatzizkoetan argitaratzen diren erreportajeetan testua argazkiekin biribiltzen da.
Sarean argazkiak ez ezik, bideoa eta soinua (pertsonaia baten ahotsa eskaintzeko,
adibidez) ere erabil daitezke testuarekin batera. Erreportaje mota honetan
ziberkazetaritza jaio aurretik zeuden hiru euskarrietako osagaiak agertzen dira
elkarrekin: testua, irudia eta soinua.

4. adibidea. elPeriódico.com-ek multimedia erreportajeak erabiltzen ditu.

9.4.5. Azken orduko albistea

Zerbait gertatu berri denean, albistea ahalik eta lasterren zabaltzeko erabiltzen
dira testu hauek. Laburrak dira —lerrokada bat gehienetan—, informazio-titulua
daramate eta bere testu-egitura iraulitako piramidean oinarritzen da. Azken orduko
albistearen helburua ez da gertaera baten datu gehienak ematea, horretarako beste
testu luzeago batzuk eskegiko dira hedabidearen web gunean egunean zehar. Hori
dela-eta, albiste hauek oso bizitza motza dute, hainbat kasutan minutu batzuk
besterik ez. Gertatutakoaren xehetasun gehiago ezagutu ahala, landuagoa eta
luzeagoa izaten den beste testu batek beteko du azken orduko albistearen lekua.
Testu hauek, batez ere, istripu, atentatu eta kiroletan erabiltzen dira.

5. adibidea. Azken orduko albiste bat Gara-n.

9.4.6. Inkestak

Genero honek bi helburu ditu. Alde batetik, entzuleriaren iritzia bilatzen da
gaurkotasuneko gai bati buruz. Beste alde batetik, irakurlearen esku-hartzea eta
konplizitatea ere aurkitzen saiatzen da. Zenbait inkestatan irakurleen iruzkinak ere
gehitzen dira. Aldaera hau «dialogikoak» deitzen diren generoen artean sartuko
genuke. Genero hauek, elkarrizketa adibidez, komunikabidearen eta albiste bateko
protagonistaren arteko solasa bultzatzen dute. Web guneko inkesten kasuan, hitza
irakurlegoari ematen zaio.

6. adibidea. Berria.info-n sartutako inkesta bat.

9.4.7. Blogak

Berez, blogak edo weblogak iritzi-testuak dira. Ez legoke oso urrun paperez-
ko egunkarietan argitaratzen diren zutabeetatik edo iritzi-artikuluetatik. Zein da
bada blogen berrikuntza? Lehena eta, agian, garrantzitsuena: edonork zabal
dezakeela blog bat. Horretarako hamaika leku daude Interneten; ezagunenen artean
Google-k eskaintzen duen «Blogger» dago. Egunkari batzuek euren «Blog» atala
irakurleei ere zabaldu diete. Bertan, orduan, ziberkazetako idazle kolaboratzaile
profesionalek idatzitako testuen ondoan irakurleen blogak egongo lirateke. Beste
alde batetik, blogetan testuaren hartzaileak beti dauka erantzuteko aukera.
Idatzizko hedabide batean zuzendariari zuzendutako gutunak dira irakurleen iritzia
ezagutarazteko ia bide bakarra. Blogetan iritzi hori eman daiteke testu nagusiaren
azpian agertzen diren iruzkinetan. 

7. adibidea. Berria.info-ko blogak.

9.4.8. Flash-ez sortutako grafikoak

Genero hau mistoa dugu eta bertan irudia eta testua nahasten dira. Flash-ez
egindako grafikoekin paperezko egunkarietan argitaratzen ziren infografiak edizio
digitaletara eramateko saiakera egin zen. Emaitzak —sarerako grafikoek—
hasierako eredua —inprimatutako infografikoak— laster gainditu zuen. Flash-ez
sortutako grafikoetan animazioa eta soinua gehi daitezke. Gainera irudi hauek
elkarreragile edo interaktiboak dira. Irakurleak, saguaren bidez grafikoaren
«frame» edo fotograma bat edo bestea aukera dezake. 

Flash formatuaren jatorria «FutureWave Software» izeneko enpresa txiki
batek 1996an sortutako «FutureSplash Animator» programan aurkitu behar da.
Programa horrekin Interneterako propio egindako bektore-grafikoak egin
zitezkeen. Aipatutako urte horren amaieran Macromediak erosi zuen FutureWave
eta 1997an Macromedia Flash 1.0 azokaratu zuen. Handik gutxira formatu hau
estandar bihurtu zen weberako grafikoak sortzeko. 2005ean Adobe-k Macomedia
erosi zuen eta formatuari Adoble Flash izena eman zion.

8. adibidea. Maca.es Flash-ez egindako grafikoez baliatzen da
kirolak hobeto azaltzeko.

9.4.9. Argazki-bildumak

Beste informazio-euskarrietatik inportatutako elementuen artean, agian,
argazkia da egokipen eskasena eduki duena Interneten. Hasieratik, web orrialdeen
deskargak arintzeko pisu (kilobyte) gutxiko fitxategiak erabiltzen ziren; beraz, ar-
gazki horien kalitatea ez zen oso handia izaten. Egun, konexio-abiadura hobetu
dela-eta, fitxategien pisua ez da lehen bezain garrantzitsua; hala ere, argazkiak
tamaina murriztu batean ematen jarraitzen da. Arazoa hauxe da: pantailen azalera
mugatua da (kasu gehienetan tabloide baten erdia); hau dela-eta, argazkia handia
bada, ez da apenas lekurik geratzen testuarentzat. Horren aurrean bi aukera daude.
Bata da argazki txiki bat eskaintzea dagokion testuaren ondoan. Bigarrena, egune-
ko argazki garrantzitsuenak biltzea, neurri apropos batzuekin, horretarako propio
sortutako sail batean. Argazki-galeria edo argazki-bilduma horietan argazkiak
tamaina on batean aurkezten dira baina dagokien testuingurutik kanpo. Argazkiak
isolatuta agertzen dira edo, asko jota, testu labur baten osagarriarekin.

9. adibidea. LaVanguardia.es egunkariaren argazki-bilduma.

9.5. ZIBERKAZETENTZAKO IDAZKUNTZA

Esan bezala, ziberkazeta batean genero ugari biltzen dira. Euren jatorriari errepara-
tzen badiogu, edizio digital batean agertzen diren testuak bi multzotan bereiz
daitezke. Alde batetik, aurrez paperezko edizioan argitaratutako testuak leudeke.
Talde horretan genero guztiak aurki genitzake: erreportajeak, kronikak, iritzia,

etab. Beste alde batetik, badaude testu batzuk sarerako bereziki landuta daudenak.
Atal honetan azken idazki horien ezaugarriak aztertuko ditugu.

a) Lehen pantailakadaren garrantzia

Edizio digitalak eguneratzen direnean, gehien erabiltzen den generoa albistea
da. Albiste horiek idaztean webaren bi muga aintzat hartu behar dira. Alde batetik,
irakurleak albiste bat aukeratzen duenean, lehen une batean, bakarrik ikusiko du
bere pantailan sartzen dena. Horrek esan nahi du irakurleak ez duela jakingo zein
izango den albistearen luzera. Muga hori gainditzeko, orain dela gutxi arte, La
Vanguardia.es-ek berri bakoitzaren hasieran berau irakurtzeko beharrezkoa zen
minutu kopurua adierazten zuen. Datu horrek testuaren luzerari buruzko ideia bat
ematen zigun.

b) Albistearen data zehaztu behar da

Irakurleak albiste bat hautatzen duenean, ez dakigu lehen pantailakadan
agertzen dena soilik irakurriko duen edo, scroll-barrak erabiliz, testu osoa ikusiko
duen. Badaezpada ere, lehen pantailakada horretan ahalik eta informazio gehien
ematea komeni da. Web orrialde batean, gutxienez, bi denbora-parametro aurki
daitezke: bezperakoa (paperezko edizioan argitaratutakoa) eta egunean zehar
berriztatzen dena. Oso garbi geratu behar da albistea noiz gertatu den eta noiz
eskegi den sarean. Egunkari gehienek albistearen data ez ezik, testu hori zer
ordutan idatzi den ere zehazten dute. Horrela, irakurleak testuaren antzinatasuna
(aurreko egunekoa den ala idatzi berri den) ezagutuko du beti.

10. adibidea. Egunean zehar eskegitzen diren albisteetan argitaratzearen
data eta ordua zehazten dira, Gara-ren testu honetan gertatzen den bezala.

c) Iraulitako piramidearen iraunaldia

Egungo paperezko egunkarietan iraulitako piramidearen garrantzia ez da
orain dela hamarkada batzuk bezain handia. Idatzizkoek aspaldian galdu zuten
berehalakotasunaren gatazka telebista eta, batez ere, irratiaren aurka. Iraulitako
piramidearen testu-egitura eta 5W-ko sarreraren helburua ahalik eta lasterren
irakurleari informazioaren xede nagusiak ematea zen. Alta, azken urteotan
paperezko egunkarietan interpretazioa eta zerbitzu-gaiak indarberritu dira. Genero
horietan (erreportajea, kronika, txostena…) beste testu-egitura batzuk erabiltzen
dira, besteak beste, areazko erlojua izenekoa, non istorioaren funtsa ez baita
agortzen lehen lerrokadan.

Interneten ez dakigu irakurleak testu osoa ikusiko duen edo bakarrik lehen
pantailakadan agertzen dena. Horregatik, normalean, kontaketaren elementu
nagusiak hasieran kokatzen dira. Abiadura handiko irakurketa ahalbidetzen duten
osagaien artean tituluak, azpitituluak, sumarioak, 5W-ko sarrera, tartekiak… aipa-
tuko genituzke. Komeni da lehen pantailakada batean elementu horiek kokatzea.
Horrela, testu gehiago irakurri nahi ez duena albistearen ideia nagusiak ulertzeko
gauza izango da.

11. adibidea. Diario Vasco.com-en albistearen hasieran datu
garrantzitsuenak azpimarratzen dira.

d) Albistea bere testuinguruan kokatu behar da

Web orrialde batean, normalean, albistea isolatuta aurkezten digute. Paperez-
ko egunkarian ikus dezakegu albiste horren kokapena (orrialdearen goiko edo
beheko aldean dagoen). Albiste horren ondoan beste testu batzuk agertuko dira eta
zenbait kasutan gai berbera jorratuko dute (zatiduren kasua, adibidez). Beste alde
batetik, idatzizko hedabide batean albistearen aurkezpenarekin bere garrantziaren
balorazio bat egiten da. Bost zutabetan sakabanatzen den informazioak garrantzi
handia izango du; zutabe batekoak, berriz, bigarren edo hirugarren mailako
gertaera baten berri emango digu. Esan daiteke, paperean albisteen kokapenarekin
batera, informazio-hierarkia ere ezartzen dela.

Interneten, berriz, albiste guztiek itxura berbera dute. Ez dakigu pantailan
agertzen denak zatidurarik izango duen edo beste albiste edo testu batzuekin erla-
zionatuta egongo den. Berria bere testuinguruan kokatzeko, komeni da testu nagu-
siaren ondoan esteka batzuk jartzea. Esteka horien bitartez, albiste nagusiarekin
erlazionatuta dauden beste fitxategi (testuak, argazkiak, bideoak, artxiboko
materiala…) batzuetara jo dezake irakurleak. 

12. adibidea. Público.es-ek albiste nagusia gai bera jorratzen
duten beste testu batzuekin lotzen du.

9.6. ZIBERKAZETETAKO DISEINUA

Egungo prentsaren diseinua bilakaera luze baten emaitza da. Lehenengo egunka-
riak agertu zirenean (batez ere XVIII. mendean) liburuaren itxura kopiatzen zuten:
tamaina txikia (12 x 22 cm), zutabe bat edo bi… XIX. mendean egunkariek main-
dire formatua erabiltzen zuten eta azala zutabetan (gutxienez bostetan) banatzen
zen. Mende horren azken hamarkadetara arte ez ziren agertu kazetaritza-diseinua-
ren bi oinarrizko elementu: zutabe askotako izenburuak eta argazkiak. Esterotipia
izeneko prozedura asmatu arte (1866an) tituluak zutabe batekoak izan behar ziren.
Beraz, orrialde baten idazpuru guztiek zabalera berbera zuten. Espainiako estatua-
ren kasuan, 1880tik aurrera zabaltzen hasi ziren orrialde osoko tituluak.

Tonu-erdiko (halftone) argazkiak (hots, grisaren efektua erreproduzitzen
zutenak) aipatu urte horretan ere ailegatu ziren egunkarietako orrialdeetara, lerroko
klixea agertu eta gero. Dena dela, telefoto izeneko tresna asmatu arte —XX. men-
dean— ez zen benetan argazkia integratu kazetetan (Associated Press agentziak
1935ean eman zion hasiera telefotografia-zerbitzuari).

Hurrengo aurrerakuntza inprimaketaren kalitatea bermatzea izan zen, eta hau
Offset sistemaren eskutik heldu zen. Sistema hori Estatu espainiarrean XX.
mendeko 70eko hamarkadan zabaltzen hasi zen. Offset-i esker kalitatezko kolorea
erabil zitekeen egunkariaren orrialdeetan. El Periódico de Catalunya aitzindaria
izan zen 2000. urtean egunkariko orrialde guztiak kolorez inprimatzen. Lehen
egunkarien jaiotzatik (Londresko The Daily Courant 1702an agertu zen) orrialde
guztietan kolorea sartu arte 300 urte igaro dira.

Prentsa digitalaren bizitza askozaz laburragoa izan da orain arte. Interneten
lehen egunkariak agertu zirenetik (1994an) oraindik bi hamarkada ez dira pasatu.
Beraz, pentsa daiteke ziberkazeten diseinua zeharo finkatu barik dagoela. Hala ere,
weberako lehen edizioen itxura eta egun egiten direnak zeharo ezberdinak dira.

2000. urtera arte, oso ohikoa zen ziberegunkariaren lehen orrialdean (index
orrialdean, hain zuzen ere) mantxeta handi bat, albisteren bat eta esteka edo link
gutxi batzuk (sarritan ikonoak ere erabiltzen ziren) bakarrik kokatzea. Kasu asko-
tan ez zen oso argi ikusten edizio digital baten premia, baina, badaezpada, sarean
egon behar zela pentsatzen zuten egunkari gehienen arduradunek.

13. adibidea. ABC eta El Periódico egunkarien edizio digitalak 1999an.

Mende berriarekin hainbat aldaketa sumatzen hasi ziren. Orrialde nagusiari
dagokionez, berrikuntza nabarmenena «L iraulia» izeneko egitura finkatzea izan
zen. Aipatu egitura horretan, mantxetaren azpian nabigazio-aurkibide orokor bat
jartzen zen. Orrialdearen ezkerreko aldean beste nabigazio-menu bat (xehatuagoa)
kokatzen zen.

1994-2000 urteen artean, ziberkazeten diseinuan hurrengo ezaugarriak
apurka-apurka joan ziren finkatzen:

– Inprimatutako edizioak eta digitalak pixkanaka bereiziz doaz.

– Goiko eta alboko nabigazio-menuak agertzen dira. Baita jauzi-menuak ere.

– Orrialdea hiru edo lau zonatan banatzen da.

– Irudi kopurua handitzen da.

– Flash-ez sortutako lehenengo grafikoak.

– Lehen esperientziak multimedia arloan.

– Irakurlearekin (edo irakurleen artean) komunikatzeko zerbitzuak: foroak,
inkestak, chat-ak, etab.

– Oso mantxeta handiak.

– Nabigazio-menuak oso oinarrizkoak (botoiak, ikonoak…).

– Markoen erabilera.

– Zuriguneen erabilera.

14. adibidea: L irauliaren eskema web orrialde batean.

L irauliaren aipatu eskema hori XXI. mendearen lehenengo urteetan finkatu
zen. Askotan, ezkerraldeko menua oso luzea izaten zen eta ez zen bere osotasu-
nean ikusten lehen pantailakadan. Ziberegunkari batzuek goiko menua kendu
zuten eta bakarrik ezkerraldekoa mantendu zuten. Beste alde batetik, mantxeten
tamaina apurka-apurka murriztuz joan zen. Lehen unean hain erabiliak izan ziren

frame edo markoak laster desagertu ziren (bilatzaileak nahasten zituztelako eta oso
diseinu zurruna ezartzen zutelako).

15. adibidea. Heraldo de Aragón eta Estrella Digital.

Hala ere, 2006. urtetik aurrera, kontrako joera ikusten da. Hots, ezkerraldeko
menua kentzen da eta bakarrik mantentzen da goiko aurkibidea. Kontuan eduki
behar da azken urteotan pantailen zabalera handitu dela, eta berauen neurria 14
hazbetetik 17 hazbetera (edo gehiagora) pasatu da. Ezkerraldeko menua jartzen ez
bada, pantailaren zabalera osoa erabil daiteke. Horrek bere garrantzia dauka albiste
gehiago sartu ahal izateko edo argazkien tamaina handitzeko. Beste alde batetik,
orrialdearen goiko banner-a ere desagertu da kasu gehienetan. Egun, publizitatea
sartzeko Google-k erabiltzen duen antzeko sistemaz baliatzen dira egunkari
gehienak. Horrela publizitatea albiste edo hitz zehatz batzuei lotuta agertzen da.

16. adibidea. 2006tik aurrera eskema hau hedatzen hasi zen albisteak aurkezteko.

Espainiako estatuan La Vanguardia.es izan zen aitzindaria aipatu egitura hau
erabiltzen. Euskal Herrian Berriak eta Deiak laster aukeratu zuten egitura horizon-
tala euren lehen orrialdeetan. Egitura berri horretan, ziberkazetaritzaren lehen
urteetan ikusten ziren hainbat elementu behin betiko desagertu dira; hala nola
markoak, kolorezko hondoak, edo jauzi-menuak.

17. adibidea. La Vanguardia.es izan zen egitura horizontala erabili zuen
aurrenetariko bat. Berria.info-k ere albiste-antolakuntza berbera mantentzen du.

Egitura horizontala egun erabiliena bada ere, hainbat aldaera garatu berri dira.
Blog-en munduaren eragina dela-eta, ziberkazeta batzuk oso portada linealak
aurkezten ari dira. Eredu horren arabera, goiko menua oso xehea da eta albisteak
goiko aldean kokatzen dira gertatu ahala. Espainiako estatuan, eskema horren
adibide bat 2007an jaiotako Publico.es egunkarian dugu. Geroago sortutako beste
ekimen batzuetan (Soitu.es, adibidez) aipatu blogen eragina ere nabarmena da.
Beste alde batetik, diseinu berri hauetan irakurlearekiko komunikazio-aukerak
areagotzen dira eta ia albiste guztietan iruzkinak egin daitezke.

18. adibidea. Egun ziberkazeten diseinuan blog-en estetikak eragin handia du,
Público.es eta Soitu.es egunkarietan ikus daitekeen bezala.

